
John Allen 
Is rí-mhór an trua nach 
n-aithneoidh aos óg na
tíre laochra CLG a 
thuilleadh  L. 38

Bhí daltaí scoile as Gaelscoil na Lochanna, Co. Chill Mhantáin i mbun agóide taobh amuigh den
Dáil i rith na seachtaine chun gearán a dhéanamh faoin gcinneadh a rinne an Roinn Oideachais
an cóimheas daltaí le múinteoir a ardú i nGaelscoileanna ó Mheán Fómhair ar aghaidh.

Shasana
níos Gaelaí
ná Páirtithe
Polaitiúla
na hÉireann
Anton Mac Cába

TÁ níos mó Gaeilge ar
shuíomh Bhanríon Shasana,
áit a bhfaighidh tú na sonraí ar
fad faoi shaol na banríona agus
a teaghlach i nGaeilge bhlasta
de chuid na hAlban, ná mar atá
ar shuíomh páirtí pholaitiúil
mhóir ar bith de chuid na
hÉireann. 

Tá beagán preasráitis i
nGaeilge atá ar shuíomhanna
Shinn Féin agus Fhianna Fáil
ach níl Gaeilge ar bith ar
shuíomh Fhine Gael. Ar
shuíomh an Lucht Oibre, tá
prionsabail an pháirtí, agus é
sin amháin, i nGaeilge. Ar
shuíomh an SDLP, tá cnaipe le
brú le dul chuig leagan Gaeilge
ach níl ann ach an suíomh
Béarla le ceannlínte Gaeilge. 

Ar pháirtithe na hÉireann,
níl ach an Páirtí Cumannach a
chuireann an Ghaeilge ar
comhchéim leis an Bhéarla.
Achan rud a chlúdaítear i
mBéarla, clúdaítear i nGaeilge
é.

Ach ar shuíomh Bhanríon
Shasana, tá seacht leathanach

Gaeilge na hAlban ar fad ann.
Tá foclóir ann ag an deireadh,
don duine ar bheagán Gaeilge. 

Ní fhágfar amach moladh ar
bith ar an “Bhànrigh Ealasaid”
ann. “On a thòisich
rìoghachadh na Bànrighe,
chaidh i an sàs anns an obair
ùir aice gu hèasgaidh agus gu
dealasach,” a deirtear linn.

Tá Banríona Shasana mar
phátrún ar An Comunn Gàid-
healach, an leagan Albanach
de Chonradh na Gaeilge, agus
ar an Mhód, an leagan
Albanach d’Oireachtas na
Gaeilge.

D’ainneoin a cuid tacaíocht
do Ghaeilge na hAlban, níl
Gaeilge na hÉireann ar bith ar a
suíomh, d’ainneoin na mílte
Gaeilgeoirí sna Sé Chontae.

Ní raibh fhios ag urlabhraí
thar ceann Phálás Buckingham
an labhróidh an bhanríon focal
ar bith Gaeilge agus í ar cuairt
in Éirinn i mí Bealtaine.

Cé nach bhfuil sé go hiom-
lán dhátheangach, tá neart
Gaeilge le léamh ar shuíomh
idirlín Uachtarán na hÉireann,
Máire Mhic Giolla Íosa.

Leagan Béarla €350,000,
Leagan Gaeilge €10,112
“Is ionann é seo agus 97.3% den bhuiséad ar an
leagan Béarla agus 2.7% ar an leagan Gaeilge”
Ciarán Dunbar 

CÉ go bhfuil eilimintí sna
meáin Bhéarla in Éirinn an-
tógtha le blianta beaga anuas
leis na costais a bhaineann le
doiciméid a aistriú go Gaeilge
faoi Acht na dTeangacha
Oifigiúla, léiríonn na fíricí scéal
eile ar fad.

Léiríonn figiúirí eisithe ag
Oifig an Choimisinéara Teanga
gurb é an Béarla an teanga

chostasach agus nach fíor go
bhfuil an Béarla saor in aisce le
costais ollmhóra ann chun lea-
gan Gaeilge a chur ar fáil. 

Tháinig sé chun solais i
bhfiosrúchán a rinne Oifig an
Choimisinéara ar Dhréacht-
phlean Forbartha Chomhairle
Contae an Chláir – bhí go leor
tuairiscí áibhéalacha míchru-
inne sna meáin ag maíomh go
raibh costas €30,000 ann chun
an t-aistriúchán a dhéanamh. 

I bhfírinne, ní raibh ach
€10,112 i gceist, nó €1,685.34
do gach bliain lena mbaineann
an Dréachtphlean – gach pin-
gin de caite i ngeilleagar na
hÉireann. 

Dar leis an Choimisinéir
Teanga, Seán Ó Cuirreáin, “Is
ionann é seo agus 97.3% den
bhuiséad ar an leagan Béarla
agus 2.7% ar an leagan
Gaeilge.”

Ar lean ar leathanach 2

Neamhaird á
dhéanamh ag 
an rialtas nua 
ar dhúshláin an
Ghaeloideachais 
L. 30 

An tSín ag
cur stop
sealadach le
tógáil
stáisiún núi-
cléach
Meadhbh Ní Eadhra

TÁ an tSín i ndiaidh
faomhadh le haghaidh
stáisiúin cumhachta núi-
cléiche sa tír a chur ar fion-
raí i ndiaidh na tubaiste sa
tSeapáin agus na himní faoi
stáisiún Fukushima. 

Tá sé i gceist ag an tSín
iniúchadh a dhéanamh ar
na himoibreoirí atá ann
cheana féin agus orthu siúd
atá á dtógáil faoi láthair. 

Tá 27 imoibreoir nua á
dtógáil sa tSín faoi láthair,
is é sin 40% den líon iom-
lán atá á dtógáil ar fud an
domhain.  

Tháinig an tSín ar an
gcinneadh seo stop a chur
le faomhadh na stáisiún
núicléach i ndiaidh cruin-
nithe de Chomh-Aireacht
na Síne. 

Shocraigh siad gurb í
sábháilteacht an chloch is
mó ar a bpaidrín faoi láthair
agus go mbeidh athbhrei-
thniú á dhéanamh acu ar a
gcuid pleananna núi-
cléacha. 

Dá mbeadh timpiste núi-
cléach sa tSín, deir siad go
mbeadh sé níos measa fós
ná sa tSeapáin, mar gheall
go bhfuil go leor de na
stáisiúin nua lonnaithe in
aice le ceantair le daonra
an-ard.  

Tá scéal na Seapáine le
léamh ar lth 6.

Leagan
Béarla
€350,000,
Leagan
Gaeilge
€10,112

Ar lean ó leathanach a haon

Agus é ag caint ag ócáid
chun Tuarascáil Bhliantúil
Oifig an Choimisinéara Teanga
a sheoladh, dúirt Seán Ó Cuir-
reáin go ndearna na meáin
neamhaird ar na costais a
bhaineann leis an Bhéarla.

Dúirt sé go bhfuil sé ag tab-
hairt “dúshlán na tuairime go
gcaitear saibhreas ar aistriú
cáipéisí oifigiúla go Gaeilge,
ach go bhfuil sé ionann agus
saor in aisce iad a sholáthar trí
Bhéarla.”

“Finscéal,” a bhaist sé ar an
smaointeoireacht sin.

Fiú agus an geilleagar mar
atá faoi láthair áfach, is beag an
baol go gcuirfear an cheist,
“can we afford the English lan-
guage?”

Tuairisc an Choimisinéara
Teanga Seolta, leathanach a 3.

Toghchán an tSeanaid
faoi Lán Seoil 
Treasa Bhreathnach 

Níl ach toghchán amháin
thart agus tá muid ag tab-
hairt aghaidh ar thoghchán
eile leis an spriocdháta do
chaitheamh bailéad ar an 25

Aibreán do thoghchán an tSeanaid.  
Níl ainmniúchán Fhine Gael roghnaithe
acu go fóill ach é ráite acu gur mhaith leo
fáil réidh leis an Seanad ina gcuid feach-
tasaíocht olltoghcháin, mar sin tá gach
seans ann gurb é seo an toghchán deire-
anach Seanaid a bheidh againn.  
Tá liosta iarrthóirí réitithe ag Páirtí an
Lucht Oibre, cé go ndeir siad go bhfuil
seans ann go gcuirfidh siad roinnt ainm-
nithe leis an liosta sin.  Is iad na hiarrthóirí
atá ar an liosta ná an Comhairleoir John
Gilroy as Corcaigh, fear a oibríonn mar
altra síceolaíoch in Ospidéal Naomh
Stiofán. San olltoghchán fuair sé os cionn
6,000 vóta chéad rogha.  
Is as Dún na nGall an Comhairleoir Jimmy
Harte atá ina leasmhéara ar Leitir
Ceanainn.  Tá sé pósta agus is bróicéir
árachais é; thosaigh sé a ghnó féin ‘Harte
Insurances’ nuair a bhí sé 24 bliain d’aois
agus tá an gnó fós ag feidhmiú.  
Is as Contae Luimnigh é an Comhairleoir
óg James Heffernan, atá 31 bliain d’aois.
Throid sé sa toghchán áitiúil in 2009 agus
san olltoghchán, áit a bhfuair sé sciar
17.5% den vóta. Tá an Comhairleoir John
Kelly pósta agus triúr páiste aige agus is as
Contae Ros Comáin é ó dhúchas. 
Mar aon le hiarrthóir eile ina cheantar,
Luke ‘Ming’ Flanagan, a fuair suíochán sa
Dáil san olltoghchán, tá sé tar éis feach-
tasaíocht go láidir ar son ceart baint móna
sa cheantar.  Is as Ciarraí í an Comhairleoir
Marie Moloney,  bean a d’oibrigh mar
rúnaí don iartheachta Dála Breeda Moyni-
han Cronin ar feadh 15 bliain. 
Is í Susan O’Keefe an dara bean atá ainm-
nithe ag Páirtí an Lucht Oibre mar iar-
rthóir.  Is i gContae Shligigh atá Susan ina
cónaí lena fear agus triúr páiste. D’oibrigh
sí mar iriseoir agus ról lárnach aici sa
mBinse Mairteola (Beef Tribunal).
B’iriseoir é John Whelan chomh maith as
Port Laoise, áit ina bhfuil sé ina chónaí
anois lena bhean agus triúr páiste. Bhu-
naigh sé roinnt féilte sa cheantar, Féile
Shnagcheoil Phort Laoise agus Féile
Ealaíon Laoise, agus tá sé díreach tar éis a
chéad leabhar, ‘The Buddha of Ballhup-

pahaun’ a scríobh. 
Tá conspóid faoi ainmniúcháin Seanaid
Fhianna Fáil mar go bhfuil ceannaire an
pháirtí i bhfabhar iarrthóirí óga a chur
chun tosaigh a mbeadh seans acu
suíochán sa Dáil a fháil amach anseo.  Tá
liosta de dheichniúr curtha le chéile aige
atá seolta aige chuig a Theachtaí Dála,
Seanadóirí agus Comhairleoirí, ach dhiúl-
taigh 13 polaiteoir seanbhunaithe tar-
raingt siar ón toghchán.  Tá a n-ainmnithe
curtha chun tosaigh ag triúr acu. 
Cé go bhfuil sé de chead ag Micheál Ó
Máirtín a liosta d’iarrthóirí tosaíochta a
roghnú is iad Comhairleoirí Fhianna Fáil
a dhéanfaidh an cinneadh trí bhailéad
rúnda.  Seo na hiarrthóirí atá ar liosta
Mhichíl Uí Mháirtín: Seán Connick as
Contae Loch Garman, an Seanadóir Brian
Ó Domhnaill a fuair 4,789 vóta céad rogha
san Olltoghchán i nDún na nGall Thiar
Theas.  An Seanadóir James Carroll as
Contae Lú a rith den chéad uair san oll-
toghchán deireanach.  An Comhairleoir
Mary Fitzpatrick, atá pósta agus triúr
páiste aici agus d’oibrigh sí mar stiúrthóir
margaíochta sna 80í nuair a chuaigh sí ar
imirce. Is as Contae na Mí é Thomas Byrne
agus é ainmnithe chomh maith. Toghadh
an Seanadóir Darragh O’Brien mar
Theachta Dála in olltoghchán 2007 agus
ainmníodh é mar Sheanadóir don pháirtí.
Is as Contae Cheatharlach an Comhair-
leoir Jennifer Murnane O’Connor agus is
iníon í leis an gcomhairleoir ‘Jimmy Ter-
azza’ nach maireann.  Tá Averil Power
bainteach leis an pholaitíocht ón uair a
bhí sí sna 20í agus í ainmnithe chomh
maith. Is as Sligeach an Seanadóir Marc
Mac Sharry agus é tofa den chéad uair in
2002. Is é an Comhairleoir Kenneth O’
Flynn as Corcaigh an duine deireanach ar
an liosta. Roinnt polaiteoirí seanbhu-
naithe nach bhfuil ar liosta iarrthóirí Uí
Mháirtín ná Donie Cassidy, Martin
Mansergh agus Labhras Ó Murchú. 
Níl ach ceathrar ag seasamh do
thoghchán an tSeanaid do Shinn Féin.  Is
as Dún Laoghaire duine de na hiarrthóirí,
Eoin Ó Broin a oibríonn mar shaoririseoir
agus ailt scríofa aige do Magill, an Village
Magazine agus The Irish Times.  Is as Con-
tae Phort Láirge an Comhairleoir David
Cullinane agus é ainmnithe chomh
maith.  Tá Kathryn Reilly 22 bliain d’aois
agus is as Contae an Chabháin í agus is
chéimí í  de chuidOllscoil Chathair Bhaile
Átha Cliath.  Tá Trevor Ó Clochartaigh ag
seasamh chomh maith, fear a bhain
amach 3,808 vóta chéad rogha san oll-
toghchán i nGaillimh Thiar agus arb as
Carna i nGaeltacht Chonamara ó dhúchas
é. 
Tá roinnt mhaith iarrthóirí neamh-

spleácha tar éis a n-ainmneacha a
chaitheamh sa hata chomh maith tim-
peall na tíre.  Tá an Seanadóir Rónán
Mullen ag seasamh sa toghchán arís mar
iarrthóir. Fear eile as Ollscoil na hÉireann,
Gaillimh atá ar thóir suíocháin sa Seanad
ná Donncha O’Connell, iarléachtóir dlí
san ollscoil.  Is ball de Pháirtí an Lucht
Oibre é O’Connell ach tá sé ag rith mar iar-
rthóir neamhspleách. Do pháirtí an
Chomhaontais Ghlais beidh Niall Ó
Brolcháin ag troid chun a shuíochán sa
Seanad a choinneáil. Is as Baile Átha
Cliath é Feargal Quinn, úinéir
Superquinn, agus é ag seasamh chomh
maith.  Ceapadh é mar Sheanadóir in
1993, 1997, 2002 agus 2007.  Tá Tony
Williams, dlíodóir, ag seasamh mar
neamhspleách chomh maith agus

tacaíocht láidir á fáil aige ó Shane Ross
T.D. 
Is iar phríomhfheidhmeannach ar
Chomhairle Dídeanaithe na hÉireann é
Robin Hanan ó Bhré i gContae Loch Gar-
man agus é san áireamh chomh maith. Níl
anseo ach roinnt de na hiarrthóirí neamh-
spleácha atá ag seasamh ar fud na tíre. 
Beidh ár dTeachtaí Dála agus Seanadóirí,
chomh maith le 856 Comhairleoir Contae
agus Cathrach, ag caitheamh a gcuid vótaí
chun 43 as an 60 Seanadóir a thoghadh,
rud a chaithfidh siad a dhéanamh roimh
an 26 Aibreán.  Is iad céimithe ollscoile a
thoghfaidh seisear eile faoin 27 Aibreán
agus roghnóidh an Taoiseach Enda
Kenny an 11 seanadóir eile don 24ú
Seanad.  
Seanad.  

Láithreoir TV3 Elaine
Crowley lena gal pal Jules
Fallon ag seoladh ‘Buddy
Up for Barretstown' don
mhion maratón. Tá
Barretstown ag iarraidh
daoine a spreagadh chun
an maratón a rith i
mbliana le cara chun an
iarracht tiomsaithe airgid
a dhúbailt ó 250 anuraidh
go 500 agus €63,000 a
bhailiú.  (Pic: Leon
Farrell/Photocall Ireland)

Tuairisc an 
Choimisinéara 
Teanga Seolta 

700 gearán
sa bhliain
2010, 41%
acu sin ón
phríomh-
chathair

Ciarán Dunbar 

SHEOL an Coimisinéir Tean-
ga Seán Ó Cuirreáin
Tuarascáil Bhliantúil a oifige
do 2010 in ócáid i mBóthar na
Trá Dé Máirt na seachtaine
seo.

Tugadh le fios “gur theip go
leanúnach ar bhreis agus an
ceathrú cuid de Ranna agus
Oifigí Rialtais fiú an leibhéal
seirbhíse is bunúsaí ar fad a
sholáthar trí Ghaeilge ar an
teileafón agus gur theip ar
29% eile oiread seirbhíse trí
Ghaeilge a chur ar fáil agus a
chinnteodh go raibh a ndual-
gais reachtúla á gcomhlíon-
adh acu.”

Más olc an scéal sin éiríonn
sé níos measa arís mar bhain
an t-iniúchadh sin le comh-
lachtaí poiblí a raibh plean
reachtúil teanga acu le cei-
thre bliana ar a laghad. 

Tugadh le fios ag an ócáid
nár thuig roinnt mhaith de na
státseirbhísigh ar cuireadh
ceist orthu go raibh aon
cheangal teanga orthu mar
gheall ar Acht na dTeangacha
Oifigiúla ar chor ar bith. 

Ó Bhaile Átha Cliath a
tháinig cuid mhór acu sin le
41% de na 700 gearán a rin-
neadh ag teacht ón
phríomhchathair. Dar leis an
daonáireamh is deireanaí,
labhraíonn 10,720 an
Ghaeilge go laethúil taobh
amuigh den chóras
oideachais i mBaile Átha
Cliath, thart ar an séú cuid
den iomlán sa Stát.

Tháinig 9.5% acu ó Chon-
tae an Chláir, contae gan aon
Ghaeltacht oifigiúil, tháinig
9% ó Ghaillimh, 6% ó Chiar-
raí, 4% ó Dhún na nGall, 4% ó
Chorcaigh agus 3% ó Chontae
Mhaigh Eo. Tá Gaeltacht
oifigiúil i ngach contae acu
sin. Léirigh an Coimisinéir go
bhfuil an-imní air faoin moill
a bhaineann le daingniú
scéimeanna teanga faoin
Acht. Chomh maith leis sin
d’imigh 51 de na scéimeanna
daingnithe, beagnach leath
acu, “in éag” gan scéimeanna
úra curtha ina n-áit.

Tá 12 scéim imithe in éag le
breis is dhá bhliain. 

Tá 10 gcomhlacht phoiblí
ann nár ullmhaigh dréacht-
straitéis ar bith ceithre bliana
i ndiaidh gur iarradh orthu
sin a dhéanamh. 

Ta 26 comhlacht poiblí eile
ann a raibh na chéad
dréachtscéimeanna iarrtha
orthu ach nach bhfuil na
scéimeanna sin daingnithe
acu. 

Dúirt an Coimisinéir go
raibh sé “scanrúil” nach
bhfuil ach 1.5% d’fhoireann
riaracháin na Roinne
Oideachais ábalta seirbhís
Ghaeilge a chur ar fáil. Agus é
ag caint Dé Máirt leag an
Coimisinéir an-bhéim ar
chúrsaí earcaíochta. 

“Tá mise den bharúil nach
féidir dul i ngleic leis seo
muna bhfuil polasaí dearfach
earcaíochta ann,” a dúirt sé,
“a chuireann san áireamh
scileanna sa Ghaeilge.” 

Fáiltíonn an Coimisinéir Teanga roimh athbhreithniú
ar Acht na dTeangacha Oifigiúla
“Mholfainn go cinnte
athbhreithniú a
dhéanamh ar chóras
na scéimeanna”: 
An Dr. John Walsh,
saineolaí ar an Acht
Teanga  

Ciarán Dunbar

MAR chuid de phlean an
chomhrialtais, tá sé beartaithe
athbhreithniú a dhéanamh ar
Acht na dTeangacha Oifigiúla –
tá an Coimisinéir Teanga, Seán
Ó Cuirreáin, ag cur fáilte roimh
an phróiseas seo.  Dar le Fine
Gael agus an Lucht Oibre i
bplean rialtais a foilsíodh i
mBéarla amháin : “We will
review the Official Languages Act
to ensure expenditure on the lan-
guage is best targeted towards the
development of the language and
that obligations are imposed
appropriately in response to
demand from citizens.”

“Mhol mise go ndéanfaí
athbhreithniú ar an Acht sa bhli-
ain 2013 mar chuid den Straitéis
20 bliain don Ghaeilge. Ghlac na
comhairleoirí a bhí ag obair ar
an dréacht-straitéis leis an
moladh sin ach níor cuireadh é
san áireamh sa straitéis i
ndeireadh an lae.  Creidim go
mbeadh sé tábhachtach go
mbeadh “ath-dhíriú” (re-
focussing) i gceist san athbhrei-
thniú atá beartaithe. Tá eolas
agus tuiscint bhreise againn
anois ar fheidhmiú na reach-

taíochta, idir laigí agus
láidreachtaí, agus is ceart sin a
chur san áireamh,” a dúirt sé le
Gaelscéal.

Ach cheana, chuir sé ina luí
gurbh fhéidir nárbh ionann an t-
athbhreithniú atá molta aige
agus an t-athbhreithniú a bheas
ar bun ag an chomhrialtas úr.
“An rud a ba mhaith liom ná an
tAcht a bheith leasaithe ar
bhealach ar bith a dhéanann
leas na teanga agus phobal na
Gaeilge agus na Gaeltachta, is é
sin go mbeadh an tAcht ag
freastal go cuí ar riachtanais an
phobail teanga,” a deir sé.

Maidir leis an chineál Acht
Teanga atá de dhíth ar na Gaeil
in Éirinn, tá an Coimisinéir ag
iarraidh, “Acht a chinnteoidh go
mbeifear ag méadú líon agus
caighdeán na seirbhísí stáit trí
Ghaeilge ar bhealach eagraithe
in imeacht ama, Acht a chin-
nteoidh go mbeidh deis ag an
bpobal a gcuid gnóthaí a
dhéanamh trí Ghaeilge go
héifeachtach agus go
héifeachtúil le heagraíochtaí
stáit, Acht a chinnteoidh cearta
teanga an phobail.”

Ach nach é sin an rud atá in
ainm a bheith ann le hAcht na
dTeangacha Oifigiúla?  

“Níl mé ag rá ar chor ar bith go
bhfuil na gnéithe sin ar fad in
easnamh sa reachtaíocht reatha
ach níl amhras ar bith gur féidir
úsáid a bhaint as taithí na
mblianta ó 2003 ar aghaidh
chun leasuithe chun feabhais a
thabhairt i bhfeidhm. Tá
láidreachtaí agus laigí ann san

Acht go cinnte agus is deis
mhaith í seo le hathbhreithniú a
dhéanamh le súil gur féidir, dá
thoradh sin, freastal níos fearr
ar riachtanais agus ar mhianta
phobal na Gaeilge agus na
Gaeltachta,” a dúirt sé le
Gaelscéal. 

Tá an Dr John Walsh ó Ollscoil
na hÉireann, Gaillimh, atá ina
shaineolaí ar an Acht Teanga, ag
cur fáilte roimh an athbhreith-
niú chomh maith, “Ba chóir
athbhreithniú a dhéanamh ar
gach reachtaíocht tar éis di a
bheith i bhfeidhm ar feadh
tamaill.”

“B’údar imní é dá mbunófaí
an t-athbhreithniú ar sceanairt,
.i. fáil réidh leis na forálacha is
tábhachtaí d’Acht na dTean-
gacha Oifigiúla agus cúngú dá
réir ar na cearta teanga atá ag
pobal na Gaeilge agus na
Gaeltachta,” a deir sé áfach.  

“Is cinnte mar sin féin go
bhfuil gnéithe áirithe den Acht
níos tábhachtaí ná a chéile. Mar
shampla, níl aon fhoráil
dhíreach sa reachtaíocht maidir
le suímh ghréasáin cé gur dócha
gurb é an t-idirlíon an bealach is
coitianta a n-úsáideann an
gnáthdhuine seirbhísí an stáit
anois. Ba thábhachtaí go
mbeadh íosmhéid Gaeilge ar
gach suíomh gréasáin de chuid
na gcomhlachtaí stáit ná an
dualgas reatha go n-aistreofaí
gach tuarascáil bhliantúil go
Gaeilge, mar shampla, nó gach
dréacht-phlean forbartha con-
tae,” ar sé.

“Más buan mo chuimhne,

níor iarr eagraíochtaí na Gaeilge
riamh go mbeifí ag cur Gaeilge
ar na tuarascálacha bliantúla go
léir; ba thábhachtaí dóibh
cáipéisí a mbeadh níos mó éil-
imh ag an ngnáthdhuine orthu
dála foirmeacha, leabhrán nó
bileog eolais. Mholfainn go cin-
nte athbhreithniú a dhéanamh
ar chóras na scéimeanna. Tá
difríochtaí bunúsacha idir
scéimeanna na n-údarás áitiúil i
mBaile Átha Cliath, cé go bhfuil
siad ar fad ag freastal ar an
gceantar céanna agus go bhfuil
na feidhmeanna céanna acu, a
bheag nó a mhór, mar údaráis
áitiúla. Níl ciall dá laghad le cur
chuige mar sin, ” a dúirt sé.

“B’fhearr go mbeadh
íosmhéid forálacha díreacha ó
thaobh soláthar seirbhíse i bhfei-
dhm ar na comhlachtaí poiblí go
léir ach go mbeadh cúpla leib-
héal seirbhíse i gceist. Mar sham-
pla, d’fhéadfaí na comhlachtaí
poiblí a bhíonn ag freastal ar
phobal na Gaeltachta a chur sa
chéad ghrád agus comhlachtaí
eile a mbeadh leibhéal ard
teagmhála acu leis an bpobal
(ach i gceantair nach bhfuil an
oiread sin Gaeilge in úsáid) a
chur sa dara grád. D’fhéadfaí
comhlachtaí poiblí gur beag
baint a bhíonn acu leis an
ngnáthphobal a chur sa tríú háit.
D’fhágfadh socrú mar seo go
mbeadh éagsúlacht sa chóras fós
ach go gcuirfí na leibhéil éagsúla
seirbhíse i bhfeidhm go córasach
trí mheán forálacha díreacha sa
reachtaíocht, ag brath ar chineál
an chomhlachta.”

Lucht Raidió Rí-Rá ar an gclár 'Winning Streak' ag tús Sheachtain na Gaeilge 2011. Tá Raidió Rí-Ra ar an gcóras FM i mBaile Átha
Cliath (92.1 FM), Corcaigh (106.7 FM) agus Gaillimh (99.1 FM) go dtí an 18 Márta 2011 agus ar-líne ag www.rrr.ie tríd an bhliain ar fad!

Caidreamh idir an UUP
agus an SDLP ag láidriú 
Anton Mac Cába

AN tseachtain seo caite, bhí an
SDLP agus Páirtí Aontachtach
Uladh (UUP) ar an taobh
amháin sa vóta ar an cháinais-
néis ó thuaidh.  Vótáil an UUP
ina éadan, beirt aire an pháirtí
ina measc. Vótáil an SDLP ina
éadan chomh maith, ach
amháin an tAire Alex Attwood.
Staon seisean ón vóta.

Bhí cosúlachtaí sa teanga ón
dá pháirtí. Sa díospóireacht,
labhair urlabhraí airgeadais an
UUP,  David McNarry, ar
“DUP/Sinn Féin cut proposals”
agus “joined-up intentions of
DUP and Sinn Féin Ministers to
cut and slash.” Labhair Mar-
garet Ritchie, ceannaire an
SDLP, ar an “DUP/Sinn Féin

Budget” agus “DUP/Sinn Féin.”
Sa Tionól, tá an tromlach ag

Sinn Féin agus an DUP. “Ní
bhíonn sé deas in amanna, ach
oibríonn sé,” a dúirt foinse sa
DUP. Dúirt an fhoinse go bhfuil
anois cairdeas éigin idir Robin-
son agus McGuinness. Tá sin
riachtanach le go mbeadh siad
ag obair lena chéile.  Mar sin,
bíonn caidreamh idir an dá
pháirtí bheaga, an SDLP agus
an UUP. Cinnte, tá faiscean sa
UUP a bheadh i bhfabhar
comhoibrithe níos fearr leis an
SDLP. Bhí an comhcheangal a
rinne an UUP leis na Coimeá-
daigh i Sasana tubaisteach don
UUP. 

Tá idir an SDLP agus an UUP
ag éirí comhcheangail a
dhéanamh le páirtithe eile.

Bheadh dream amháin san
SDLP i bhfabhar comhchean-
gail le Fianna Fáil, dream eile i
bhfabhar Pháirtí an Lucht
Oibre. Níl an ceangal le Fianna
Fáil ina fhéidearthacht ag an
bhomaite. Ní ghlacfadh dream
mór san SDLP leis an Lucht
Oibre, ainneoin go bhfuil siad
beirt ina mbaill den
Idirnáisiúntas Sóisialach. Níor
labhair ach duine amháin san
SDLP ar son an cheangail leis an
UUP; ba chomhairleoir i bhFear
Manach a rinne.

Glactar leis go mbeadh cean-
gal ar bith deacair faoi chean-
nasaíocht Tom Elliott ar an
UUP. Baineann Elliott le faic-
sean buí, traidisiúnta, taobh
istigh den pháirtí. 

Níos tábhachtaí ná pearsan-

tacht, bheadh fadhbanna ó
thaobh polasaithe. Dúirt ion-
adaí tofa fad-bhunaithe sa UUP
go raibh caidreamh maith
pearsanta idir ionadaithe an dá
pháirtí. Mar sin féin, ní maith
leis an treo mar a raibh an SDLP
ag dul. “Tá Aontachtóirí in
amhras faoin SDLP,” ar seisean.
“B’shin a chonaiceamar le bli-
ain anuas. Tá cur chuige an
SDLP anois níos glaise ar cheis-
teanna a bheadh ina ábhar imní
ag Aontachtóirí.”

Tugann an DUP sampla an
chéad Fheidhmeannais, ó 1998
go 2002. Bhí David Trimble ón
UUP agus Seamus Mallon ón
SDLP ina gCéad-Aire agus ina
LeasChéad-Aire faoi seach.
Bhí fíor-dhroch-chaidreamh
eatarthu.

Cuairt
O’Bama 

Treasa Bhreathnach 

NÍL Henry Healy, col ochtair
de chuid Uachtarán Mheiriceá,
buartha go gcaillfidh Muine
Gall amach nuair a thagann
Barack Obama anseo ar cuairt,
nó Barack O’Bama mar a
ghlaoití air i Muine Gall.
“Thug Enda Kenny geallúint
dúinn nuair a tháinig sé anseo
le linn a fheachtas toghchá-
naíochta, go mbeadh cuireadh
á thabhairt aige do Barack
Obama, ní hamháin go hÉirinn
ach go Muine Gall go sonrach.
Tá áiteanna eile sa tír ina bhfuil

gaolta níos gaire d’Obama ina
gcónaí.  Mar shampla i dTio-
braid Árainn tá na ‘Donovans’
ann a bhfuil gaol níos gaire acu
don Uachtarán, agus i gCill
Chainnigh tá bean atá fós beo
atá gaolta lena shin- sin-sea-
nuncail, ach tá nasc díreach
againne.  Is lena shin-sin-
seanathair Falmouth Kearney
atá mise gaolta,” a deir Henry.
Is le linn a fheachtais uachtará-
nachta in 2007 a fuarthas
amach gurbh as Muine Gall a
tháinig sin-sin-seanathair
Obama agus ó shin i leith tá
muintir an bhaile tar éis tab-
hairt faoi bhreis taighde agus
teagmhálacha a dhéanamh
chun cinntiú go dtiocfaidh
Obama ar cuairt.  D’fhág a
shin-sin-seanathair Éire in
1850 agus phós sé in Ohio agus
bhí ochtar páiste aige. 

Mar sin, céard iad na
socruithe atá déanta ag Muine
Gall agus iad ag iarraidh an
tUachtarán a mhealladh?  Dar
le Henry, “ An rud amháin ar

mhaith linn a bheith cinnte
faoi ná go cloífidh muid leis na
socruithe don chuairt áitiúil,
agus nach mbeidh na
cumhachtaí móra i mBaile
Átha Cliath ag teacht anseo
agus ag deachtú dúinn céard
ba cheart dúinn a dhéanamh.
Tá tacaíocht faighte againn ó
Ambasáid Mheiriceá agus tá
muid tar éis an chuairt a phlé
leo.  

Braitheann sonraí na cuairte
ar an uair den bhliain a thioc-
faidh sé, mar shampla más le
linn na scoilbhliana a bheas sé
bheadh muid ag súil go dtab-
harfaidh sé cuairt ar an scoil
áitiúil.  

Chomh maith leis sin tá an
teach inar tógadh a mhuintir
fós ag seasamh, agus an scoil
ar fhreastail siad air agus an
séipéal fiú inar baisteadh iad,
mar sin bheadh muid ag súil go
dtabharfaidh sé cuairt ar na
háiteanna seo ar fad.  Ar
ndóigh, tar éis an lá fada sin,
bheadh dúil aige i bpionta cin-
nte agus deireadh an lae.” 

Cé nár bhuail Henry Healy
leis an Uachtarán Obama go
fóill, thaistil sé go Meiriceá don
oirniú agus tá súil aige go gcas-
faidh sé leis nuair a thagann sé
anseo.  Tá deartháir agus
ceathrar deirfiúr aige atá ag
súil leis an rud céanna.  Beidh
an tUachtarán Obama ag tab-
hairt cuairte ar Shasana idir an
24 agus 26 Bealtaine agus ag
freastal ar an gcruinniú G8 ar
an 26 agus 27 Bealtaine.
Bheadh súil go dtabharfadh sé
cuairt ar Éirinn ag an am sin. 

Nuair a fógraíodh go raibh
an nasc seo le Muine Gall ag an
Uachtarán Obama tháinig
amhrán nua amach, ‘There’s
no one as Irish as Barack
Obama’ in 2008.  Níl aon dabht
ach go mbeidh ar an mbanna
‘Hardy Drew and the Nancy
Boys’, nó na deartháireacha
Corrigan, tabhairt faoi amhrán
eile dá chuairt.  Deir Henry,
“Má tá aithne agam ar na
deartháireacha Corrigan tá
gach seans ann go bhfuil siad
ag obair air cheana féin.” 

Tá muintir Mhuine Gall ag
fanacht tamall fada ar chuairt
Barack Obama.  Céard iad na
pleananna atá acu?  Labhraíonn
Treasa Bhreathnach le col
ochtair Obama, Henry Healy

Ealaíontóirí 
Éireannacha ag
obair ar son
mhuintir Gaza
Meadhbh Ní Eadhra

TÁ ealaín álainn le feiceáil ar an suíomh
gréasáin www.irishart4gaza.com, ealaín atá
cruthaithe ag ceathrar ealaíontóir mór le rá in
Éirinn, ar son muintir Gaza. Is iad Felim Egan,
Robert Ballagh, Pat Harris agus Guggi na
healaíontóirí atá i gceist. An aidhm atá leis an
ealaín seo ná airgead a bhailiú ionas go mbeidh
long Éireannach in ann a bheith mar chuid den
“Chabhlachán Saoirse (freedom flotilla)” nua a
bheidh ag taisteal go Gaza le cuidiú leis na
daoine ann. Tá na ceithre shaothar ealaíne le
feiceáil ar líne agus cruthaíodh iad go léir trí
mheáin éagsúla. Athraíodh iad ansin go prion-
taí d’ardchaighdeán, ag úsáid próisis darb
ainm giclée. Níl ach 100 prionta de gach íomhá
ann, agus tá gach prionta sínithe ag an ealaíon-
tóir, agus uimhir curtha air. Tá baint ag gach
pictiúr le Gaza ar bhealach éigin, mar shampla
phéinteáil Pat Harris pictiúr de bhláthanna ó
Gaza. 

Tá an ceathrar ealaíontóir i ndiaidh na prion-
taí seo a thabhairt saor in aisce ionas go mbei-
dh an t-airgead a íocfar orthu in ann dul i dtreo
Gaza. Tá na healaíontóirí féin ag íoc as costas
priontála agus trealaimh, agus mar sin beidh
gach uile euro ag dul i dtreo mhuintir Gaza. 

I mí na Bealtaine seo caite, chuaigh “Cabh-
lachán Saoirse” go Gaza agus bhí cúpla Éirean-
nach ar bord, a coimeádadh in Iosrael. I
mbliana, beidh tuilleadh gníomhaithe Éirean-
nacha ag seoladh go Gaza ar long Éireannach
chun soláthairtí agus cúnamh a thabhairt
chuig na Palaistínigh. Is féidir tuilleadh eolais
faoin long Éireannach a fháil ar
www.irishshiptogaza.org agus más spéis leat
saothar ealaíne a cheannach ar son na cúise, is
féidir dul ar irishart4gaza.com nó scairt a chur
ar 086 2474951 le haghaidh tuilleadh eolais.

Grúpa cairde as Cleethorpes sa Ríocht Aontaithe a tháinig go Baile Átha Cliath inné
le haghaidh cóisir na mbáb agus Lá Fhéile Pádraig.(PIC: MARK STEDMAN/PHOTOCALL IRELAND)

Maidin Mhaith

Dáta Deireadh 31.03.2011

Neart tacaíochta ann do
Martin Ferris thíos ó dheas
Labhair sé le Meadhbh Ní Eadhra

D’éirigh le Martin
Ferris suíochán a
fháil i ndáilchean-
tar Chiarraí
Thuaidh/Luimnig

h Thiar in olltoghchán 2011, le
20.3% den vóta, agus 9282 vóta
san iomlán. Is iad Arthur Spring
ón Lucht Oibre agus Jimmy
Deenihan ó Fhine Gael, an tAire
Gaeltachta nua, an bheirt eile a
toghadh sa dáilcheantar seo.
Anois agus é tofa sa Dáil, deir sé
go bhfuil sé iontach sásta gur
éirigh leis a shuíochán a choin-
neáil.

“Ar ndóigh, tá an-áthas ar fad
orm don pháirtí go léir agus do
na gníomhaithe poblachtacha a
ghlac páirt san olltoghchán seo
agus a chuidigh chun suíochán
a chinntiú do Shinn Féin sa
Dáilcheantar seo,” ar sé. “Tá
muinín curtha ag muintir na
háite agus na tíre i Sinn Féin. Is
onóir é sin dúinn agus déan-
faimid gach rud gur féidir linn
chun freastal ar mhuintir an
dáilcheantair seo, chomh
maith agus is féidir linn. Ní hé
Martin Ferris amháin a bhuaigh
an suíochán seo, ach an páirtí
go léir. Obair agus iarracht
foirne a bhí i gceist. Bhí an vóta
a fuaireamar in iarthar
Luimnigh dochreidte ar fad!
Ceapaim gur thuig go leor
daoine i ndiaidh an vóta sin go
bhfuil an-seirbhís agus an-
obair déanta ag Sinn Féin don
cheantar sin ón uair a tháinig
siad faoinár ndáilcheantar.”

D’éirigh go maith le Sinn Féin
ar fud na hÉireann san oll-
toghchán seo, le 14 suíochán
san iomlán faighte acu. Fuair
Gerry Adams os cionn 15,000
vóta.

“Léiríonn sé seo an meas atá
ar Gerry Adams ar fud na hÉire-
ann, mar gheall ar an obair a
rinne sé sa phróiseas síochána,
sna cainteanna agus mar sin
de,” a deir an tUasal Ferris.

Bhí baol ann le Gerry Adams
ag seasamh i gContae Lú go
gcaillfeadh sé a shuíochán.

“Bhí an baol sin ann, ach
d’fhéadfadh Gerry Adams
seasamh i ndáilcheantar ar
bith,” arsa Martin Ferris TD.
“Sin an cineál duine atá ann.
Bíonn dáimh ag daoine leis. Tá
tuiscint sármhaith aige ar
mhothúcháin na ngnáthd-
haoine agus na ndaoine ar an
talamh. Thug sé ceannaireacht
iontach do Shinn Féin ar feadh
a shaoil ar fad.”

An raibh an tUasal Ferris
neirbhíseach faoin olltoghchán
seo, agus an raibh imní air go
gcaillfeadh sé a shuíochán?

“I ngach Olltoghchán, bím
muiníneach i gcumas an
pháirtí, ag leibhéal náisiúnta
agus ag leibhéal áitiúil. Bhí mé
muiníneach faoin Olltoghchán
seo, ach ní raibh an iomarca
muiníne agam. Ní ghlacfadh
mise ná duine ar bith sa pháirtí
riamh leis go bhfuil an
suíochán seo againn sula
gcomhairtear na vótaí. Is leis na
daoine an suíochán seo,” ar sé.

Deir Ferris go bhfuair siad
tacaíocht mhillteanach ag na
doirse.

“Seo toghchán inar bhuail
mé le go leor daoine a bhí an-
fheargach, ní orainne, ach ar an
rialtas agus ar staid na tíre. Bhí
daoine thar a bheith díomách
leis an gcóras,” ar sé.

An dúshlán is mó d’ionadaí
ar bith i gContae Chiarraí ná
poist, dar leis. Cad a dhéan-
faidh seisean chun poist a

chruthú agus an ráta
dífhostaíochta a laghdú?

“Táim ag obair in éineacht le
comhlacht domhanda
cógaisíochta, atá ag iarraidh
togra ollmhór a thabhairt chuig
an gcontae seo. Athróidh an
togra seo gach rud, ní amháin i
gCiarraí ach sa réigiún ar fad. Tá
cruinniú ar an 16 Márta agus tá
an tríú comhlacht cógaisíochta
is mó ar domhan ag teacht go
Ciarraí. Tá súil agam go dtioc-
faidh rud éigin as sin.”

Cad é a thuairim ar na páir-
tithe eile agus an rialtas nua?

“Ceapaim gur chaill Páirtí an
Lucht Oibre deis iontach mar
nár thug siad le fios go raibh
siad sásta comhaontas de chuid
na heite clé a dhéanamh, chun
fíor-dheiseanna a thabhairt do
na daoine. Bhí siad meáite ar
dhul isteach sa leaba le Fine
Gael agus a bheith i gcumhacht.
Tá siad i ndiaidh díomá a chur
ar an-chuid daoine. An rud ba
mhaith liom a fheiceáil ná nach
mbeidh siad mar chuid den

“Feicim an áit ina bhfuil muid anois mar motor
struggle, motor struggle le haidhmeanna agus
cuspóirí Poblachtacha a chur i gcrích; agus ar
cheann de na haidhmeanna sin tá Éire aon-
taithe. Ach, dá mbeadh Éire aontaithe againn
gan seirbhísí sóisialta cearta, gan Cothrom na
Féinne ag a lár, gan cothromas eacna-
maíochta; níorbh fhiú an páipéar ar a mbeadh
sé scríofa.”

chomhdhearcadh do chior-
ruithe, agus go seasfaidh siad
leis na hoibrithe agus leis na
ceardchumainn agus na daoine
atá ar an imeall. Freisin, tá súil
agam go seasfaidh siad suas in
aghaidh na mbulaithe, an IMF
nó an tAontas Eorpach nó a
gcomhpháirtí sa rialtas,” ar sé.

Níor sheas iníon Martin,
Toiréasa  Ferris, san Oll-
toghchán seo. Céard a cheap-
ann sé faoi seo?

“Smaoinigh muid ar feadh i
bhfad faoi Thoiréasa  a chur ag
seasamh i gCiarraí Theas. Dá
ndéanfadh muid sin, bheadh
muid ag gearradh na n-

acmhainní a bhí ar fáil dúinn,
ina leath. D’oibrigh muid ar
bhuiséad shoestring san oll-
toghchán seo. Bhí géarghá le
gach acmhainn dhaonna a bhí
ar fáil dúinn.”

Deir Ferris go raibh
“tacaíocht 100%” aige i gcónaí
óna theaghlach; nuair a bhí sé
sa phríosún, nuair a bhí sé
páirteach i ngníomhaíochtaí
polaitiúla, agus ag gach am eile.

An gceapann sé go bhfuil
Sinn Féin chomh Poblachtach
céanna agus a bhí siad ariamh?

“Feicim an áit ina bhfuil
muid anois mar motor struggle,
motor struggle le haidhmeanna

agus cuspóirí Poblachtacha a
chur i gcrích; agus ar cheann de
na haidhmeanna sin tá Éire
aontaithe. 

Ach, dá mbeadh Éire aon-
taithe againn gan seirbhísí
sóisialta cearta, gan cothrom na
Féinne ag a lár, gan cothromas
eacnamaíochta; níorbh fhiú an
páipéar ar a mbeadh sé scríofa.
Mar Phoblachtach Éireannach,
táim ag lorg sochaí ina mbeidh
cothrom na Féinne ag cách
agus beidh mé féin agus mo
chomhghleacaithe ag
déanamh tréaniarrachta chun
sin a bhaint amach,” ar sé. 

Martin 
Ferris 

Tubaiste na Seapáine
ag dul in olcas
Labhraíonn Meadhbh Ní Eadhra le Feithín Ó Ceoinín, Gaeilgeoir as
Uachtar Ard i nGaillimh, atá ina chónaí sa tSeapáin le blianta fada.
I NDIAIDH an chreatha talún agus an
tsúnámaí uafásaigh sa tSeapáin
seachtain ó shin, tá an domhan ar fad
ag feitheamh ar nuacht agus ar eolas
a thabharfaidh le fios cad atá ag tarlú
thall ann anois. 

Anois agus formhór den damáiste
déanta, tá daoine ag éirí imníoch faoi
chontúirt eile, contúirt núicléach. Tá
stáisiún núicléach Fukushima á
fhuarú faoi láthair mar gheall ar an
mbaol go bpléascfaidh sé, ach tá
ábhar radaighníomhach ón stáisiún
ag scaipeadh ar fud na háite.

Is é Yokohama an dara cathair is mó
sa tSeapáin, agus tá sé suite 200 míle
ón áit ar tháinig an súnámaí. Tá Gaeil-
geoir agus fear Éireannach, Feithín Ó
Ceoinín, ina chónaí i Yokohama le 22
bliain anuas. Is as Uachtar Ard i nGail-
limh dó féin agus is as Carna i
nGaeltacht Chonamara dá mhuintir. 

Tá taithí aige ar chreathanna talún,
a deir sé: “Bíonn creathanna talún
ann go minic sa tír seo. Ní thugaimid
mórán airde orthu de ghnáth. Ba é an
súnámaí an rud ba mheasa faoi seo go
léir. Cé go raibh an crith talún an-
mhór, ba é an t-uisce ba chúis le
formhór an damáiste. Níl aon cho-
saint againn in aghaidh na toinne.”

Cé nár tháinig an fharraige ná an t-
uisce chomh fada le Feithín i Yoko-
hama, tá imní ar go leor daoine sa
cheantar faoi sceitheadh radaíochta
agus faoin ábhar radaighníomhach
atá i mbaol a phléasctha i Fukushima,
atá lonnaithe níos lú ná 140 míle ó
Tóiceo. 

“Tá imní ar dhaoine anseo mar
gheall ar an mbaol go scaipfear an t-
ábhar radaighníomhach,” a deir an
tUasal Ó Ceoinín. “Tá gach duine ag
fanacht ar eolas maidir leis an
bhfuarú atá ar siúl ar an stáisiún núi-
cléach. Mura n-éireoidh leo é a
fhuarú, beidh daoine an-bhuartha ar
fad.”

Rud eile a luann Feithín ná go raibh
gaoth aduaidh an-láidir ag séideadh i
dtreo Yokohama agus bhí ábhar
radaighníomhach san aer.

“Gaoth fhíorláidir a bhí ann,” ar sé.
“Ach tá treo na gaoithe athraithe agus
tá sí ag teacht ón iarthar anois.”

Deir Feithín go gcuireann an focal
‘núicléach’ eagla ar dhaoine agus go
smaoiníonn siad ar thubaiste Cher-
nobyl láithreach. Tá sé féin “togha”
dar leis, ach ag an am céanna, tá pas
nua ordaithe aige agus beidh sé á
bhailiú san ambasáid go luath.

“Má bhím ag iarraidh imeacht ón
tír caithfidh mé a chinntiú go bhfuil
mo phas oiriúnach,” ar sé. “Nílim ag

iarraidh a bheith coinnithe anseo ná
rud ar bith mar sin!”

Bíonn Feithín ag obair i scoil
idirnáisiúnta sa tSeapáin, ar a mbíonn
daltaí bunscoile agus meánscoile ó
thíortha éagsúla ar fud an domhain
ag freastal. 

“Is scoil mhaith í agus tá na páistí
go deas,” ar sé. “Táimid i ndiaidh
saoire nach raibh muid ag súil leis a
fháil anois agus beimid dúnta go dtí
an 4 Aibreán. Tá go leor daoine ag
fágáil na háite agus ag filleadh abhaile
mar gheall ar an méid atá tarlaithe.”

Dar le Feithín, tá muinín ag muintir
na Seapáine sa rialtas agus tá sé féin
ar aon intinn leo. Ach, is iad an comh-
lacht Tokyo Electric Power Company
nach bhfuil muinín ag daoine ann.

“Tá daoine feargach leis an gcomh-
lacht, ach ní leis an rialtas,” arsa Fei-

thín. “Thug siad eolas tábhachtach
do na meáin sular thug siad don rial-
tas é agus tá daoine an-amhrasach
faoi chuid de na rudaí atá á rá ag an
gcomhlacht. An rud atá scanrúil faoin
stuif radaighníomhach ná nach bhfe-
iceann tú é ná ní chloiseann tú é.”

Tá Feithín lánchinnte de rud
amháin agus is é sin nach dtagann
anbhá ar mhuintir na Seapáine go
héasca. 

“Tá gach duine an-socair,” ar sé.
“Níl aon anbhá ar dhaoine sa tír seo.
Tá siad in ann smacht a choinneáil
orthu féin.”

Deir sé go bhfuil sé uafásach dóibh
siúd go léir a fágadh gan dídean mar

gheall ar an gcrith talún agus an súná-
maí.

“Tá a muintir, a gclanna agus a
gcairde scaipthe chuile áit agus tá
daoine ag tóraíocht bia, uisce agus
ola. Tá siad cráite agus tá sé ag cur
sneachta ann anois freisin,” ar sé. 

Deir Feithín nach bhfuil an aimsir
go dona i Yokohama agus go mbeadh
sé níos fuaire in Éirinn ag an tráth seo
den bhliain ná mar a bheadh sé ansin.

“Ach tá sé an-fhuar ó thuaidh, áit ar
tharla an crith talún,” ar sé. “Agus
bíonn sé te anseo sa samhradh.”

Téann Feithín go Tóiceo uair sa
tseachtain de ghnáth ach ní bheidh sé
ag dul “in áit ar bith” ar feadh tamaill.
Lá Fhéile Pádraig a bhí ann inné agus
de ghnáth bíonn ceiliúradh ar siúl i
Tóiceo ach cuireadh ar ceal i mbliana
é mar gheall ar an tubaiste. 

Agus Gaelscéal ag dul i gcló, tá
héileacaptar á úsáid chun uisce a chur
ar an stáisiún cumhachta agus chun
gach rud a fhuarú. Tá go leor áiteanna
gan leictreachas agus tá os cionn
500,000 duine fágtha gan dídean mar
gheall ar an tubaiste seo. 

Tá 14,650 duine marbh nó ar iar-
raidh, agus tá an figiúr sin ag ardú i
gcónaí. Gortaíodh beagnach trí mhíle
duine eile freisin, ach dar le tuairiscí,
beidh an figiúr seo i bhfad níos airde
faoin deireadh. 

Ar ndóigh, tá na mílte duine i ndi-
aidh teitheadh chuig na haerfoirt
áitiúla, iad ag iarraidh eitilt ar bith a
fháil amach as an tSeapáin.

Tá gach duine an-socair,”
ar sé. “Níl aon anbhá ar
dhaoine sa tír seo. Tá siad
in ann smacht a choinneáil
orthu féin.”



Ba é Phil Graham, foil-
sitheoir agus comhúinéir
an nuachtáin cháiliúil,
“The Washington Post,” a
dúirt tráth gurb í an

nuacht an chéad dréacht den stair.
Bíodh sin amhlaidh nó a mhalairt, is
dóichí go líonfar na leabhair staire lá
éigin lena bhfuil ag titim amach sa
Mheánoirthear agus san Afraic
Thuaidh ó thús na bliana. Tá réabh-
lóid gan stad gan staonadh ar siúl ann
a bhfuil mar thoradh uirthi cheana go
bhfuarthas réidh le beirt deachtóirí.
Níl an scéal ach ina thús! Is cinnte gur
le teann fraochtachta atá gaoth na
réabhlóide ag séideadh thall agus is
mór liosta na dtíortha a fuair
blaiseadh de chrithfhuacht
cumhachtach na gaoithe céanna.

Sa Túinéis a thosaigh an réabhlóid
ar an 17 Nollaig 2010 agus is iomaí cor
is casadh a chuir an saol polaitiúil de
ó shin.  Ruaigeadh an tUachtarán Ben
Ali amach as oifig 29 lá ina dhiaidh sin
agus theith sé chuig An Afraic Theas,
tar éis dó bheith 23 bliain i mbun na
Túinéise. An Éigipt an chéad
mhórstop eile ar ród na réabhlóide,
agus in ainneoin laethanta fada
frithbheartaíochta, sheas an
tUachtarán Mubarak siar tar éis 18 lá.
Bhí 30 bliain i gcumhacht curtha
isteach aige gan trácht ar a chuid
déileálacha le cúigear Uachtarán na
Stát Aontaithe! Is beag deor a shilfear.
Bhog lorg na réabhlóide ansin go
tiubh gasta siar go dtí an Libia, agus
go leic dorais an Choirnéil Gaddafi. Is
ann atá sé ina chogadh dearg fós,
faraor, idir fórsaí atá dílis agus doirte
do Gaddafi agus na reibiliúnaigh. Tar
éis tús iontach maith, is amhlaidh go
bhfuil na fórsaí frith-rialtais faoi
fhíorbhrú le laethanta beaga anuas.
Tá lucht leanúna Gaddafi ag athghab-
háil cuid mhaith de na cathracha is
bailte arís de réir a chéile de chionn
ionsaithe aeir is tancanna. Leath-
naigh an t-éirí amach, ní nach ionadh,
thar an teorann agus isteach sna
tíortha béal dorais, inar tharla agóidí
móra millteacha chomh maith; ina
measc siúd áirítear Maracó, An Ail-
géir, An Iordáin, Bairéin agus
Poblacht Éimin.

Síolta na Réabhlóide Jasmine

Céard ba chúis leis na gluaiseachtaí
daonlathais a tháinig ar an bhfód sa
domhan Arabach le déanaí? Táthar
siúd ann a mhaíonn gur seo an dara
ceannairc Arabach i stair na linne seo.
D’éirigh na hArabaigh amach in
aghaidh chuing Impireacht na
nOtománach sa chéad chogadh
domhanda. Is sa tréimhse tar éis
thitim Impireacht na nOtamánach
cúpla bliain i ndiaidh an chogaidh a
tháinig cuid mhaith de na stáit
Arabacha chomhaimseartha ar an
saol. Is iomaí fadhb a thaithigh na
stáit nua seo tar éis a mbunaithe, lena
n-áirítear, ar ndóigh, an oiread sin
cogaí in aghaidh Iosrael (1948, 1956,
1967, 1973, 1982). Deachtóirí den
chuid is mó a bhí i réim sna tíortha
Moslamacha seo.  Chothaigh a gcean-
nasaíocht neamhéifeachtach an t-
iliomad fadhbanna, bochtanas is
cruathan is éadóchas ina measc. Bhí
cos ar bolg agus caimiléireacht, dians-
macht agus táimhe go forleathan. I
mbeagán focal theip ar uathlathas na
gceannairí, agus is fada a bhí anáil
aimhleasach na teipe sin ag siúl leis
na Moslamaigh. Lean rudaí mar sin ar
feadh na mblianta.

Mohamed Bouazizi – chéad
mhairtíreach na réabhlóide

Agus ansin, gan fógra fainice fiú,
tharla ar tharla sa Túinéis le deire-
anas. Mohamed Bouazizi, fear óg sna
fichidí, a chuir é féin trí thine agus leis
sin tús leis an réabhlóid. Is ea gur le
teann déistine is frustrachais in agóid
i gcoinne na gcoinníollacha eacna-
maíocha agus bhrúidiúlacht na

bpóilíní a rinne sé amhlaidh. Scaip
scéal na mairtíreachta ina loscadh
agus sul i bhfad bhí na mílte i mbun
léirsithe ar shráideanna na tíre, agus
níos faide anonn, mar gheall ar
shaincheisteanna polaitíochta is
sóisialta. Ag féachaint siar dúinn
anois ón bport faire sábháilte seo, is
léir go raibh siombalachas nach beag

ag baint le tragóid bhás Mohamed
Bouazizi chomh maith – las sé solas
an dóchais agus níor múchadh fós é.
Bhí an réabhlóid Jasmine (is í an
tseasmain bláth náisiúnta na
Túinéise), mar a thugtar air, ar bun.

Réabhlóid an Ghréasáin Shóisialta
Is léir go raibh claochlú as cuimse

ag teastáil ó Mhoslamaigh óga, agus
ní beag líon na n-aghaidheanna óga a
bhí le feiceáil i measc léirsitheoirí na
sráideanna. Le blianta beaga anuas tá
daoine, an t-aos óg go háirithe, ag
éileamh daonlathais agus a gcuid
cearta, mar is dual dóibh. Ní féidir
fuinneamh na hóige a phlúchadh, ar
ndóigh. A bhuíochas do theilifís, don
Idirlíon, don fhón póca, Youtube,
gréasáin shóisialta leithéidí Facebook
& Twitter srl, agus do chaighdeán
oideachais atá níos fearr, a bhuíochas
dóibh uile, tá an ghlúin úr níos
oscailte do smaointe nua agus
athruithe ná riamh. Is suntasach, ní
nach ionadh, an ról a d’imir

léirscaoileadh an gheilleagair sna
críocha Arabacha san athrú meoin
seo freisin. Is amhlaidh gur fágadh
daoine in áit na leathphingine, ina n-
aonair, toisc nach raibh siad réidh
don athrú mór millteach a thug an
léirscaoileadh leis le linn theacht i
bhfeidhm ré domhandaithe na mar-
gaí. Tá an t-uafás saibhris ann, ach fós
féin is ag tíortha Arabacha atá an ráta
dífhostaíochta is airde sa domhan. Is
fiú a lua freisin a thábhachtaí is a bhí
ról an spóirt agus an phopcheoil
araon. Fuair daoine spléachadh
soiléir ar mhór-réaltaí an
phopchultúir, réaltaí Angla-
Mheiriceánacha ach go háirithe, agus
is dócha ná a mhalairt gur thaitin an
saol sin leo. Is mór leo a leithéid de
shaibhreas agus de ghalántacht. Tá
rogha stíl mhaireachtála ann anois
agus níorbh fhéidir stop a chur leis an
ngluaiseacht daonlathais a thuilleadh
atá faoi lán seoil sna tíortha Arabacha.
Ní hé le gunnaí ach le Youtube, Face-
book agus Twitter den chuid is mó a
chuir na léirsitheoirí ruaig ar na
deachtóirí dúra. Agus nuair a chuir
deachtóirí seirbhísí Idirlín agus fón
póca ó mhaith, agus cosc ar stáisiúin
teilifíse leithéidí Al-Jazeera, níor leor
sin a thuilleadh ach an oiread, óir go
bhfuil athrú poirt ag teastáil go géar
agus is domhain i gcroíthe agus in
anamacha na cosmhuintire atá an
tiúin nua á cumadh.

An Réabhlóid
Jasmine -
Claochlú an
Domhain
Arabaigh
Anailís le Seosamh Ó Riain 

Mohamed Bouazizi – chéad
mhairtíreach na réabhlóide
Fear óg sna fichidí é Mohamed
nach raibh in ann obair a fháil,
ach amháin mar dhíoltóir torthaí
agus glasraí. Ba as cathair Sidi
Bouzid san Éigipt ó dhúchas é
agus is ar shráideanna na
cathrach sin a bhíodh sé go rialta i
mbun díola a chuid earraí. Ar lá a
bháis, bhí an tUasal Bouazizi ag
obair go dian dícheallach nuair a
tháinig póilíní na háite air agus
thosaigh á chiapadh - ní annamh
a tharla amhlaidh, ar ndóigh - de
bharr easpa ceadúnais le
haghaidh díola earraí. Maítear
nach raibh sé d’acmhainn ag

Mohamed breab a thabhairt dóibh
ar an lá céanna agus mar bharr ar
an masla, dúirt ceannasaí oifig
stáit Sidi Bouzid ní ba dhéanaí nár
ghá fiú do Mohamed ceadúnas a
bheith aige ar an gcéad dul síos!
De thoradh an náirithe phoiblí a
d’fhulaing Mohamed ó na póilíní,
amach leis agus síos chuig oifig an
ghobharnóra le gearán a
dhéanamh, áit ar tugadh,
monuar, cluas bhodhar dó. B’shin
buille na tubaiste. Dealraítear gur
díreach ina dhiaidh sin a chuir
Mohamed Bouazizi é féin trí
thine. 

Mohammed Bouazizi,  a las é féin i rith na hagóidí sa Túinéis.

Mohammed Bouazizi,  a las é féin i rith na hagóidí sa Túinéis.



Scéalta Chonamara

Traenáil
Cailíní Faoi 12
CLG na
Ceathrún Rua
Caroline Ní Chualáin

TÁ Coiste Pheil na nÓg ar an
gCeathrú Rua ag cur tús le traenáil
do chailíní faoi 12 , Dé hAoine, 25

Márta le haghaidh foireann cailíní
faoi 12. Beidh an traenáil ar siúl ar an
bPáirc Astroturf ar an gCeathrú Rua
ag an 5.00. Is é Ciarán Ó Cualáin a

bheidh mar thraenálaí ar an bhfoire-
ann. Cuireann Coiste Pheil na nÓg
foirne gasúr faoi 16 síos go dtí gasúir
faoi 8 chun páirce. Is í aidhm Choiste
Pheil na nÓg ná imeachtaí peile a
chur ar fáil do ghasúir agus go
mbainfidh na gasúir taitneamh agus
sásamh as.  Tá fáilte roimh chailíní
faoi 12 páirt a ghlacadh sa traenáil.
Cosnaíonn sé  €40 chun clárú agus
cosnaíonn sé €60 ar theaghlach
chun clárú.

Turas
Oidhreachta
Cheantar na
nOileán
Treasa Bhreathnach 

TÁ Ionad Oidhreachta Leitir Meal-
láin agus Gharumna i gcomhpháirt
le Muintearas ag cur turais
oidhreachta ar fáil do scoileanna,
ollscoileanna agus grúpaí foghlama
Gaeilge, mórthimpeall Cheantar na
nOileán.  Cuirtear tús leis na turais
ag ionad Muintearas agus tugtar na
rannpháirtithe ar thuras den chean-
tar uile go dtí go gcríochnaítear é ag
an Ionad Oidhreachta i Leitir Meal-
láin.  Mar chuid den turas tugtar
eolas faoi Chrannóga, agus úsáidtear

an chrannóg atá lonnaithe ar oileán
Gharumna ar Loch an Bhalla.  Tugtar
cuairt ar Theampall Reilig na Trá
Báine chomh maith, séipéal meá-
naoiseach a bhfuil tagairt déanta ag
staraí ón seachtú haois déag,
Ruaidhrí Ó Flaithbheartaigh, dó mar
shéipéal na nOilithreach.  Tá costas
de €12 an duine i gceist don turas
agus sólaistí san áireamh sa
phraghas sin, agus tá lascaine de
phraghas €8.50 do ghrúpaí a bhfuil
ar a laghad 12 dhuine iontu.  Is in
2009 a osclaíodh an tIonad
Oidhreachta ar dtús agus tá na tais-
peántais inti bunaithe ar bhail-
iúcháin phríobháideacha de chuid
John Bhaba Jeaic Ó Confhaola.  Is
féidir tuilleadh eolais a fháil faoi na
turais nó faoin Ionad Oidhreachta
féin trí ghlaoch ar (091) 551145 nó
(091) 551744.

Connemarathon
Treasa Bhreathnach 

NÍ fada uainn go mbeidh na mílte
duine aclaí cóirithe amach i mbrístí
beaga ag rith timpeall bhóithre
Chonamara ar mhaithe le hea-
graíocht charthanach nó fiú ar
mhaithe le spraoi cuid acu.  Tá sé
beagnach in am do Chon-
nemarathon 2011.  Ar an 10 Aibreán
beidh suas le 4,000 duine ag glacadh
páirte i leathmharatón (13.1míle),

maratón iomlán (26.2 míle) nó an
maratón ultra (39.3 míle) a bheidh á
reáchtáil ar bhóithre Chonamara.
Téann an cúrsa thar phortaigh,
cnoic, lochanna, na Beanna Beola,
An Líonán, timpeall shléibhte Mhám
Toirc agus an Tí Dhóite. Mura bhfuil
sibh cláraithe ag an bpointe seo, ní
féidir clárú ach ar son eagraíocht
charthanach mar go bhfuil na
spásanna uile lán. Tá roinnt spásan-
na fágtha ag Croí más mian leat dul
ag rith ar mhaithe leo nó ar mhaithe
le Cumann Ailse an Iarthar ar
chostas €250. Mura bhfuil tú ag
glacadh páirte sa Connemaraton is
féidir dul chuige mar dhuine de
lucht féachana ar chostas €8 do
dhaoine fásta agus €4 do pháistí.  Is
féidir libh tuilleadh eolais a fháil ag
www.connemarathon.com.

Cruinniú 
Network
Chonamara
Treasa Bhreathnach 

IS ar an Luan beag seo a bheidh an
chéad chruinniú eile de Network
Chonamara i Siopa Standún sa
Spidéal.  Reáchtálfar an cruinniú ón
6in go dtí 8in ar an oíche chéanna
agus tá fáilte roimh chách atá i ngnó
freastal ar an gcruinniú.  Tugtar
cuireadh daoibh bhur gcártaí gnó
agus litríocht ghnó a thabhairt libh
chomh maith, agus deis tugtha
daoibh iad a scaipeadh ann.  Mar aon
le deiseanna teagmhála a dhéanamh
cuirfidh Clíona Standún dearbhán
lascaine siopadóireachta ar fáil don
lucht freastail agus beidh BabógBa-
by saor in aisce do gach duine a
dhéanann freastal ar an gcruinniú.
Is é seo an cúigiú cruinniú de Net-
work Chonamara agus fáilte curtha
roimh gach éinne a bhfuil suim acu
ann. 

Oíche 
Cheiliúrtha
Óige na
nOileán
Treasa Bhreathnach 

BEIDH oíche cheiliúrtha agus
comóradh ar óige na nOileán á
reáchtáil ar an Aoine beag seo in
Ionad Pobail Leitir Móir ag tosú ag
7.30in.  Is le ceiliúradh agus
comóradh a dhéanamh ar aos óg na
nOileán a fuair bás ró-óg í an oíche,
go háirithe Micheál (Rua) Seoige,

Seoltar scéalta chuig:
nuacht@gaelsceal.ie

CEARDLANN AN SPIDÉIL
Aonad Ceardaíochta

Tá aonad ceardaíochta 52 méadar cearnach le ligean ar
léas i gCeardlann an Spidéil, An Spidéal, Co. na 

Gaillimhe.  Iarrtar tairiscintí ó dhaoine a bhfuil taithí acu i
reáchtáil gnó ceardaíochta. Tabharfar tús áite do thograí

a bhfuil taithí ábhartha, d’ardchaighdeán acu san 
earnáil seo agus a dhéanfadh comhlánú ar dhea-íomhá

Cheardlann an Spidéil.

Seoltar iarratais roimh 1 Aibreán 2011 chuig 
an seoladh thíos:

Údarás na Gaeltachta, Na Forbacha, 
Co. na Gaillimhe. Teil: 091 503100

Plean Forbartha Náisiúnta 2007–2013

Seosamh Ó Curraoin - Oifigeach Seirbhís Eolais Pobail le MFG Teo, Deirdre Nic Dhonnacha - Oifigeach Forbartha,
agus Nóra Ní Ceannabháin - Oifigeach Togra le MFG ag déanamh agóide taobh amuigh d’oifigí MFG in Indreabhán de
bharr go ndearnadh ceathrar iomarcach. Deir an Comharchumann SIPTU nach gá na daoine seo a dhéanamh iomar-
cach. Deir Diane Jackson, SIPTU, go bhfuil sí ag iarraidh go ndéanfaí aistarraingt ar na hiomarcaíochtaí ionas go
mbeadh siad in ann tús a chur le cainteanna gníomhaíochta.



Clerys á
Ghaelú do
mhí an 
Mhárta!
Meadhbh Ní Eadhra

TÁ an Ghaeilge roghnaithe ag Clerys,
an siopa ilrannach, íocónach, i Sráid
Uí Chonaill i mBaile Átha Cliath, mar
théama na míosa do mhí an Mhárta
2011. Mar chuid den cheiliúradh seo
tá Gael Linn agus Clerys ag tairiscint
deis iontach dá gcustaiméirí bheith
páirteach i gCrannchur Saor in Aisce
do chiste scoláireacht Ghaeltachta
dar luach €2,600.  Beidh foirmeacha
iontrála ar fáil i siopa Clerys le linn
na míosa. Bronnfar dhá lán-
scoláireacht, dar luach suas le €900
an ceann, ar bheirt dhuaiseoir, le
freastal ar cheann de Choláistí
Samhraidh Gael Linn i 2011. Bronn-
far dhá leathscoláireacht, dar luach
suas le €425 an ceann, ar bheirt
duaiseoir eile, chomh maith. Beidh
deis ag gach buaiteoir barr feabhais a
chur ar a chuid Gaeilge agus ardtait-
neamh a bhaint as cúrsa i gceann de
Choláistí Samhraidh Gael Linn:
Coláiste Gael Linn Riocaird Bairéid
(Maigh Eo), Coláiste Gael Linn Bhaile
Bhúirne (Corcaigh) nó Coláiste Gael
Linn Bhun an Inbhir (Dún na nGall).
Le linn na míosa freisin, beidh bileog
le fáil ag custaiméirí Clerys a thab-
harfaidh lacáiste fial de 20% ar
chostas aon chúrsa Gaeilge le Gael
Linn.  

Baineann an lacáiste seo le haon
chúrsa, cúrsaí oíche d’aosaigh, cúr-
saí samhraidh Gaeltachta d’aosaigh,
coláistí samhraidh do dhéagóirí agus
cúrsaí neamhchónaitheacha
samhraidh do dhaoine óga san Ard-
chathair. Beifear, chomh maith, ag
bronnadh dlúthdhioscaí ceoil de
chuid Gael Linn ar chustaiméirí
roghnaithe in Clerys le linn na
tréimhse.  Thar bhreis agus 50 bliain
tá sárchatalóg de scothcheol traidis-
iúnta agus de shaibhreas na hamhrá-
naíochta dúchasaigh curtha le chéile
ag Gael Linn.

Theresa Molloy, Marie Stephanie Ní
Chonghaile, Áine (Charles) Ní
Chonghaile agus Siobhán Hynes.  Is
iad Club Óige na nOileán atá á
reáchtáil agus éagsúlacht mhór
ceoltóirí agus siamsaíochta curtha ar
fáil acu chun cuimhne a dhéanamh
orthu siúd nach bhfuil linn a thuil-
leadh. 
Cuirfear tús leis an oíche ag 7.30in le
taispeántas sleamhnán curtha le
chéile ag Christine Molloy, deirfiúr le
Theresa Molloy, le grianghraif ó 1997
ar aghaidh. Beidh idir cheol, rince,
agallaimh bheirte agus amhráin á
gcur i láthair ag dream óg na háite
óna 7.30 go dtí an 9in. Ag a 9in beidh
beannú an Bhinse Comórtha á
dhéanamh.  Is binse é seo a rinne
Andy Hynes de láimh agus é ag
déanamh comóradh agus cuimh-
neacháin ar mhuintir óg na nOileán.
Is é Andy athair Shiobháin Hynes.
Beidh sólaistí ar fáil do chách agus
scoth na gceoltóirí agus damhsóirí i
láthair.  I measc na gceoltóirí beidh
Johnny Phádraic Pheter, Sonny
Cholm Learaí, Mairéad Ní Fhlathar-
ta, Sorcha Ní Chéide, Máirtín Tom
Sheáinín, Seán Ó hÉanaigh, Mattie
Joe Shéamuis Ó Fátharta, agus
Máire-Áine Ní Iarnáin.  Tá fáilte
roimh chách.  

Cathair na Gaillimhe 

Seachtain na
Rothar i 
nGaillimh
Treasa Bhreathnach

REÁCHTÁLFAIDH cathair na Gail-
limhe ceann de na hócáidí oscailte
do Sheachtain na Rothar ar an 18
Meitheamh, tráth a gcuirfear tús le

clár imeachtaí rothaíochta do gach
aoisghrúpa i nGaillimh.  Tá sé i gceist
ag Aonad Iompair na Gaillimhe tais-
peántas poiblí a chur ar fáil don
phobal ón 18 go dtí an 26
Meitheamh.  Tá sé i gceist go
léireoidh na seanghrianghraif an ról
ollmhór a bhí ag rothaíocht i nGail-
limh i rith an 19ú agus an 20ú hAois.  

Táthar ag lorg cabhrach ón bpobal
chun an taispeántas seo a chur le
chéile.    Grianghraif a léiríonn an
tábhacht a bhí leis an rothaíocht i
gcomhthéacsanna éagsúla atá á lorg
acu, daoine a bheith ag dul chuig
damhsa, chuig an obair, ar scoil srl.
Má tá grianghraif agaibh agus más
mian libh go mbeadh bhur ngri-
anghraif san áireamh, seol an gri-
anghraf agus cúpla líne mhínithe
chuig Aonad Iompair na Gaillimhe,
Comhairle Cathrach na Gaillimhe,
Halla na Cathrach, Bóthar an
Choláiste, Gaillimh.  Bí cinnte do
chuid grianghraf a sheoladh roimh
an 21 Márta.  Beidh aire mhaith á tab-
hairt do do ghrianghraif agus tabhar-
far ar ais duit iad tar éis na dtais-
peántas.  Más mian leat tuilleadh
eolais a fháil téigh i dteagmháil le
hAonad Iompair na Gaillimhe ag
(091) 894328. 

Seoda
Phádraig 2011
BEIDH oíche cheol agus amhráin na
hÉireann á reáchtáil ag Músaem
Cathrach na Gaillimhe ar an Domh-
nach beag seo mar chuid de cheil-
iúradh na Féile Pádraig 2011.

I gcomhar leis an bpianódóir agus
cumadóir Tom Cullivan a sheolfaidh
Taibhdhearc na Gaillimhe oíche
cheiliúrtha ceoil agus amhrá-
naíochta sa traidisiún clasaiceach
Éireannach. 

Le baill aonair de chór agus
ceolfhoireann Seoda na Taibhd-
heirce, níl dabht ar bith ach go bhfuil
oíche den scoth i ndán do mhuintir
na Gaillimhe. 

I measc na gcantóirí aonair beidh
leithéidí Sheosaimh Uí Fhlaithearta
agus Chormaic Corcoran ag gabháil
fhoinn faoi stiúir Tom Cullivan.  In
éineacht leo beidh na ceoltóirí
aitheanta Elena Gekker ar an bpianó
agus Sebastian Petiet ar an veidhlín.

Tar chugat féin arís tar éis cheil-
iúradh na Féile Pádraig le blas dár n-
oidhreacht chultúrtha.

Cead isteach  €15. Chun ticéid a
chur in áirithint glaoigh ar
091/532460.

‘Athenry Opticians’
ainmnithe do
Ghradaim 
Radharceolaithe
na hÉireann agus
na Breataine
Treasa Bhreathnach 

TÁ ‘Athenry Opticians’ ar an ngear-
rliosta do Ghradaim Radharceolaithe
na hÉireann agus na Breataine don
bhliain 2011 (UK & Ireland Optician
Awards 2011).  Is sa chatagóir ‘cleach-
tas gan páipéar’ atá siad ainmnithe
agus is iad an t-aon chleachtas Éire-
annach atá ainmnithe sa chatagóir le
trí chleachtas radharceolaithe ón
Ríocht Aontaithe, ó Londain,
Learpholl agus Tyne and Wear in
iomaíocht leo.  Deir Ailbhe Ní
Raighne, úinéir ‘Athenry Opticians’,
“Tá muid iontach sásta a bheith ain-
mnithe agus aitheanta don ghradam
seo.  In 2005, tar éis tabhairt faoi

réimse mór taighde, ghlac muid le
córas cleachtais bainistíochta ar
ríomhairí.  Ba í an phríomhaidhm ag
an am ná an cleachtas a dhéanamh
níos éifeachtaí trí athghair
uathoibríoch ár n-othar, sonraí an
othair a bheith ar fáil go sciobtha
agus a bheith níos neamhdhíobhálaí
don chomhshaol.” Is ar an 9 Aibreán
in Birmingham a ainmneofar
buaiteoirí na ngradam ag an sear-
manas bronnta.  Mar cheiliúradh ar a
n-ainmniúchán tá ‘Athenry Opti-
cians’ ag tabhairt lascaine de 50% ar
fhrámaí agus spéaclaí gréine dá
gcustaiméirí uile go dtí an 19 Marta.
Tá éagsúlacht mhór brandaí acu le
Dior, Cavalli, Gucci agus Prada san
áireamh.  Tá an lascaine seo le fáil
ina siopa sa Chlochán chomh maith.
Chun tuilleadh eolais a fháil téigh
chuig www.athenryopticians.ie

Éadan aitheanta ag
iomramh i gCuan
an Fhir Mhóir do
Chumann Ailse an
Iarthair
Treasa Bhreathnach

CUIREADH tús leis an deireadh
seachtaine bailiúchán airgid do
‘Chumann Ailse an Iarthair’ (Cancer
Care West) aréir, agus leanfaidh sé ar
aghaidh ar feadh an deireadh seach-
taine, eagraithe ag Club Iomraimh
na Ceathrún Rua. Cuireann an
eagraíocht charthanach ‘Cumann
Ailse an Iarthair’ cabhair agus
cúnamh ar fáil go deonach dóibh
siúd atá ag fulaingt le hailse agus dá
muintir.  Beidh ceol le Cillín sa
Chistin ar an Cheathrú Rua anocht
ag tosú ag 9.30in agus le Keith
McDonald ón ‘The Show Band
Show’ i dTigh an Táilliúra.  Tráthnó-
na amárach a bheidh na haíonna
cáiliúla ag glacadh páirte i rás iom-
raimh ó Ché an Tuairín go dtí Béal an
Daingin.  Beidh Micheál Ó Muirc-
heartaigh ag déanamh trách-
taireachta ar an rása a thosóidh ag
1in.  Is iad na hiomaitheoirí ná: Patri-
cia Ní Chonghaile ó Gaelscéal; Bair-
bre Uí Choistealbha ó Flirt FM; Jo Ní
Chéide agus Eibhlín Ní Chonghaile ó
RTÉ Raidió na Gaeltachta; Sinéad Ní
Loideáin agus Páidí Ó Lionáird ó
TG4; Máire Breathnach, Brídín Ní
Mhaoldomhaigh agus Eithne Henry
ó Ros na Rún agus Fergal d’Arcy ó
i102-104fm. Cuirfear oíche shi-
amsaíochta ar siúl san oíche
amárach tar éis an rása féin in Ostán
Chonamara sna Forbacha.  Beidh
seirbhís bhus ar fáil chun daoine a
thabhairt ón gCeathrú Rua go dtí an
t-óstán, ag fágáil na Ceathrún Rua ag
7.30in agus ag taisteal ar ais arís ag
1in an oíche chéanna.  Is í Máire
Treasa Ní Dhubhghaill a dhéanfaidh
bean an tí agus cuirfear ceol ar fáil ó
‘Soldiers can’t Dance’, ‘Karate Pencil
Case’ agus ‘A Band Called Wanda’. Is
é aidhm an deireadh seachtaine ná
aigéad a bhailiú do ‘Chumann Ailse
an Iarthair’, agus dá bharr tá costas
ar thicéid, téigh chuig www.clubio-
mramhancheathrurua.ie chun tuil-
leadh eolais a fháil.  

RÉIGIÚNACH • 9GAELSCÉAL 
Dé hAoine, 18 Márta, 2011

LAIGHIN
NUACHT

Seoltar scéalta chuig:
nuacht@gaelsceal.ie

Ailbhe Ní Raighne, dílseánach Athenry Opticians, An tSráid Trasna, Baile Átha an Rí. Tá an cleachtas ar an  ngearrlios-
ta don ‘Comhlacht gan pháipéar’ sna  Gradaim na Radharceolaí in Éireann agus an R.A. Fógrófar na buaiteoirí ar an 9
Aibreán  2011 PIC: REG GORDON.

Gradam
Sheachtain 
na Gaeilge 
Meadhbh Ní Eadhra

BRONNFAR Gradam Sheachtain na Gaeilge
2011 ar Pheadar Tomás Mac Ruairí ar 9in Dé
Satharn 19 Márta 2011 i gClub Chonradh na
Gaeilge, 6 Sráid Fhearchair, Baile Átha
Cliath 2.

Beidh ceol beo agus méaróga bia ar fáil ar
an oíche.

Coirm Gael linn
10 mbliana ar
an bhfód
Meadhbh Ní Eadhra

BHÍ láthair siamsaíochta CLASACH, Fion-
nradharc, Baile Átha Cliath lán go béal

Déardaoin seo caite, 10 Márta, do Choirm
Gael Linn, an fhéile bunscoile bhliantúil.
Tá sé mar aidhm ag Coirm Gael Linn sprea-
gadh a thabhairt do lucht bunscoile seó i
nGaeilge a chur ar ardán a léiríonn na tal-
lanna éagsúla atá ag daltaí na scoile, bídís
ón rang céanna nó ó ranganna éagsúla.
Ghlac tuairim is cúig chéad aisteoir, ceoltóir
agus damhsóir óg ó ocht scoil sa chontae
páirt san fhéile.  Léiríodh seónna ar théa-
maí éagsúla ina raibh meascán de mhírean-
na - ceol, amhránaíocht, scéalaíocht,
aithriseoireacht, rince agus eile -  ag an
ócáid aon lae seo.

Bhí an fear grinn cáiliúil Giggles timpeall
i rith an lae.  Bhain sé gáirí as an slua mór a

bhí i láthair agus chuir sé go mór le hatma-
isféar na Féile!  Bronnadh cuimhneachán
den lá ar gach uile pháiste a ghlac páirt agus
anuas air sin, bhí deis acu na seónna ó
scoileanna eile a fheiceáil.  

Níl comórtas i gceist le Coirm Gael Linn,
ach thug an léirmheastóir Aodh Ó Domh-
naill aitheantas  i  bhfoirm gradam  do
mhíreanna as seónna a léirigh ard-
chaighdeán ag an bhféile. Tá Coirm Gael
Linn ar an bhfód anois le deich mbliana,
agus tá an oiread sin spéise á léiriú inti i
mbliana gur eagraíodh naoi gcinn d’fhéilte
in ionaid éagsúla ar fud na tíre agus bhí
suas le 3,000 scoláire bunscoile ar fad ran-
npháirteach !

CLG lán-Ghaeilge, Na Gaeil
Óga, le seoladh go hoifigiúil
Comórtas Cailín Gaelach 2011 le reáchtáil
Agus an club le páirt a ghlacadh i gComórtas Peile na Gaeltachta!
Meadhbh Ní Eadhra

TÁ sé fógartha go mbeidh an CLG
lán-Ghaeilge, Na Gaeil Óga, a
bunaíodh cúpla mí ó shin i mBaile
Átha Cliath, le seoladh go
hoifigiúil Déardaoin seo chugainn,
24 Márta. 

Is é an tAire Ealaíon, Cultúir
agus Gnóthaí Gaeltachta nua,
Jimmy Deenihan TD, a bheidh i
mbun an tseolta, a tharlóidh ag a
sé a chlog tráthnóna Déardaoin i
gCeannáras Fhoras na Gaeilge. 

Táthar ag súil go mbeidh cuid
mhaith daoine ó CLG Bhaile Átha
Cliath i láthair ag an ócáid stairiúil
seo, agus tuigtear do Ghaelscéal go
mbeidh an t-iar-thráchtaire,
Micheál Ó Muircheartaigh, ag
freastal ar an seoladh chomh
maith. I ndiaidh an tseolta, beidh
fáilte roimh chách dul ar aghaidh
chuig Club Chonradh na Gaeilge,
áit a reáchtálfar Comórtas an
Chailín Ghaelaigh 2011 ag a naoi a
chlog. Tá fáilte roimh éinne gur
mhaith leo cur isteach ar an
gcomórtas seo teagmháil a
dhéanamh leis an gclub ar bacle-
gaeilge@gmail.com. Is í Bláthnaid
Ní Chofaigh a bheidh mar Bhean
an Tí. Beidh an buaiteoir ag fáil
€100 mar dhuais agus geansaí
oifigiúil de chuid Na Gaeil Óga.
Chomh maith leis sin, rachaidh sí
ar aghaidh chun ionadaíocht a
dhéanamh ar an gclub ag Comór-
tas Peile na Gaeltachta, áit a mbei-
dh sí i gcomórtas leis na cailíní
Gaelacha ó na Gaeltachtaí eile.

Is cinnte go mbeidh neart craic i
measc Ghaeilgeoirí Bhaile Átha
Cliath an oíche sin! Tá Na Gaeil
Óga i ndiaidh geansaí dá gcuid féin
a fháil agus tá cuma ghalánta air.

Tá na geansaithe ar díol ar €55 an
ceann faoi láthair. 

Tá an club i ndiaidh dul ó neart
go neart le cúpla mí anuas agus tá
beagnach seasca ball cláraithe acu
sa chlub cheana féin, agus painéal
de 30 imreoir peile. Tá siad i ndi-
aidh cúpla cluiche a imirt go dtí
seo i mbliana agus deir Ciarán Mac
Fhearghusa, a bhfuil dlúthbhaint
aige leis Na Gaeil Óga ón tús, go
bhfuil feabhas ag teacht ar an
bhfoireann pheile i gcónaí, de réir

mar a imríonn siad na cluichí.
“Tá leibhéal aclaíochta agus

cumas peile na n-imreoirí ag ardú
de réir a chéile,” ar sé. 

Bhí cruinniú i nGaillimh coicís ó
shin inar tugadh deis do Na Gaeil
Óga a gcás a chur roimh choiste
Chomórtas Peile na Gaeltachta.
D’éirigh leis an gclub cead a fháil
dul in iomaíocht sa chomórtas, i
ndiaidh dóibh cur i láthair a
dhéanamh faoin gclub agus faoi cé
chomh tiomanta agus atá siad don

Ghaeilge. Is dul chun cinn iontach
é seo don chlub agus mar a deir an
tUasal Mac Fhearghusa, tá ceann
de spriocanna gearrthéarmacha an
chlub bainte amach acu anois. Ach
tá siad ag díriú i gcónaí ar na
haidhmeanna fadtéarmacha agus
ar fhís don todhchaí.

“Táimid thar a bheith sásta go
mbeimid páirteach i gComórtas
Peile na Gaeltachta,” a deir Mac
Fhearghusa. “Is dul chun cinn atá
ann mar chuid den phróiseas

céimiúil le cumann inmharthana a
bhunú do gach aoisghrúpa, gach
grád agus cód i mBaile Átha Cliath.
Tá uimhreacha ag teacht isteach
anois d’fhoirne eile sa chlub, go
háirithe d’fhoireann camó-
gaíochta.”

Más spéis le duine ar bith a bhei-
th mar chuid den chlub nó tacú leo
is féidir dul i dteagmháil leo ag
cumannclg@gmail.com agus tá
leathanach acu ar Facebook
chomh maith.

Na Gaeil Óga ag caitheamh a gcuid geansaithe nua ag seisiún traenála sa Phríomhchathair le déanaí.



Scéalta Chorca 
Dhuibhne 
Breandán Mac Gearailt

Aifrinn i
nGaolainn
molta
LE déanaí agus iad ag caint le Comh-
choiste Uíbh Ráthaigh, mhol Coiste
Réigiúnach Údarás na Gaeltachta go
scríobhfaí go dtí an Easpag ag
moladh go mbeadh an chléir sa
cheantar mar chuid den iarracht an
Ghaolainn a chur ar ais i réim sa
réigiún. Is é a bhí i gceist dúradh ná
go mbeadh aifrinntí as Gaolainn sa
cheantar mar thús. 

Ba í tuairim na coitiantachta, anois
go bhfuil plean fiche bliain ar na
bacáin, go mbeifi ag súil go mbeidh
gach dream ag déanamh a ngnímh
féin. Bailíonn brobh beart, arsa fear
amháin agus má bhíonn spreagadh
beag ag teacht as gach aird, is ion-
tach an feabhas a d’fhéadfadh a
theacht ar chás na teangan anso.

Bhí daoine ann a dúirt go raibh
lámh nach beag ag an gCléir
Chaitliceach i gcaomhnú na teanga
beo beathach suas dtí an naoú haois
déag. As san amach nuair a tháinig
na bunscoileanna, neart Mhaigh
Nuad agus cleasaíocht Shasana gur
thug scata de chléir na hÉireann cúl
lena ndea-ghníomhartha ar son na
teangan agus gur luíodar isteach leis
na Sasanaigh. Dúradh leis go raibh
na heagraisí feirmeoireachta an-
leachta agus an-mhíthuisceanach i
leith na teangan agus go mba
dhream iad go raibh sé de dhualgas
orthu a gcion féin a dhéanamh
anois, don ré nua i leith na Gao-
lainne.

Pé ar domhan é, tá an-iarracht á
deanamh i gceantar Uíbh Ráthaigh
lena n-oidhreacht a athghabháil
seachas bheith in áit na leathph-
ingine.   Dúradh leis nach Uíbh
Ráthach amháin a bheadh i gceist
ach go mbeifí ag súil go mbeadh
ceannasaíocht na Cléire ag ceannró-
daíocht ina slí féin i gcás na teangan.
Bhí eagraisí feirmeoireachta chomh

holc leo. Tá sé ráite ag an eaglais
Chaitliceach ná fúthu siúd atá an
Ghaeilge a shlánú mar gur cúrsaí
creidimh a ndualgas. Ach léiríonn
stair an chreidimh gur sheasadar go
láidir leis an ndúchas agus leis an
dteanga agus ansan gur chasadar an
treo eile, rud a bhréagnaíonn an
chaint úd fé dhualgas teangan.

Má thagann a dtacaíocht de réir a
chéile is mór an t-athrú aigne a
d’fhéadfadh tarlúint, arsa cailín óg, a
bhí ag éisteacht leis an gcur is
cúiteamh.

Griaghre an
Chaisleáin
BHÍ go leor cloiste againn fé
Ghriaghre de hÓra a thóg caisleán
agus a d’ainmnigh ina dhiaidh féin é.
Fear Gallda ba ea an tiarna talún seo
agus, mar ba ghnáthach, is beag a
bheadh buíoch de, de thoradh an
chíosa agus an éirí anairde agus an
mhór is fiú a bhain leis.

Dé Sathairn seo caite i ‘Halla Le
Cheile’ i mBréanainn an Leitriúigh,
sheol Mícheál de Mórdha ó Dhun
Chaoin leabhar fé Ghriaghre, a
mhuintir agus mar a phós a mhac
Aodh, Mórach. Bhí an ghráin áidh ag
an dá dhream ar a chéile dar leis an
údar Mícheál Ó Ruairc, gur ó Lios na
Caolbhuí do in iarthar an Leitriúigh.
Dúirt Mícheál go raibh go leor
taighde déanta aige ar an ábhar seo
agus b’aisteach mar a bhí scéalta, nó
eachtraí, an-chosúil le scéal a leab-
hair, forleathan ar fuaid an domhain.

Tá snas agus dealramh curtha ag
Mícheál ar an scéal, mar a phós mac
Ghriaghre de hÓra, Aodh, cailín
scéimhiúil áitiúil, Eibhlín de Mórd-
ha, iníon do Liam ‘Glic’ de Mórdha,
ón Seantalamh ansúd.

Dúirt Mícheál gur casadh Eibhlín
de Mórdha ar Aodh ar dtúis le beirt
chomrádaí di in aice Loch Gile. Áit
álainn. Is ansan a aighneadh tine an
ghrá agus cé nár aontaigh aon taobh
leis an bpósadh, tharla sé.

Chaith Eibhlín scaitheamh ar
altramas ag gaolta dá muintir,
Móraigh i gCam Dhíneol, i nDún
Chaoin. Pé dílseacht a bhí aici don
teanga roimhe sin agus d’Éirinn, tar
éis filleadh abhaile di bhí an ghráin
dhearg aici ar Shasana agus gach a
mbain léi, foréigean, daor-chíos agus
Béarla.

Cé gur leabhar beag é, tá sé fuinte
fáiscithe. Níl deireadh an scéil mar
ba mhaith leat, mar is baolach gur
bhuail tragóid an bháis Aodh mar a
bhuail a athair, agus gur ceannaire
barbartha Sasanach a bhí thar oíche
sa Chaisleán ar a shlí go Marú an Dún
an Óir, le Raleigh, Grey, agus Spenser
sa bhliain 1580, a dúnmharaigh
Eibhlín de Mórdha go huafásach
scanrúil gan chiall ná réasún. Cé go
raibh éileamh ag Aodh ar
nósmhaireacht na Sasanach, rud nár
thaithn le hEibhlín bhris marú grán-
na a chéile a chroí agus thit an t-
anam as.

Dar le Mícheál de Mórdha seans
gur dócha go bhfuil gaol ag a mhuin-
tir le Móraigh seo Chaisleán
Ghriaghre. Bheadh ionadh orm
mura mbeadh.

Coiscéim a d’fhoilsigh agus tá an
leabhar ar díol ar €7.50. 

Mícheál Ó
Ruairc ar an
mBuailtín
BHÍ Mícheál Ó Ruairc ar a thriail arís

an tseachtain seo, mar go raibh sé ag
aithris cuid dá dhánta agus é mar aoi
ag an ngrúpa Aos Cró, atá lonnaithe
ar an mBuailtín agus go mbíonn
oíche mar seo acu uair sa mhí.
Fáiltíonn siad roimh fhilíocht agus
prós. Is ábhar iontais é a bhfuil d’fhilí
sa cheantar.

Is sa láthair ar a dtugtar ‘Siar ó
Thuaidh’, seomra atá laistiar de
thábhairne Uí Chatháin, a bhíonn an
gabhar fileata agus próis á róstadh.
Dar leis an bhfear eagair Simon Ó
Faoláin, fear go bhfuil scata
duaiseanna buaite aige féin, gur áis
na hoícheanta seo do dhaoine go
bhfuil féith nó fonn na filíochta
orthu, nó gur deas leo cluas le héis-
teacht a bheith acu lena leithéid.
Cuireann ócáidí mar seo, dar le
Simon, misneach ar aon duine a
bhíonn ag cumadh rann nó a bhíonn
i mbun na scríbhneoireachta
cruthaithí, as Gaolainn. Dúirt
Mícheál, fear go bhfuil raidhse
mórdhuaiseanna gnóthaithe aige
chomh maith, as filíocht agus prós,
gur bhain sé ana- shásamh as an
oíche agus mhol sé Simon agus gach
duine eile atá bainteach leis an obair.

Rás don
tSeanad
TÁ daoine á réiteach féin don
Seanad i gContae Chiarraí. Orthu
siúd a bheidh sa chlibirt tá triúr ó
Fhianna Fáil, Ned O’Sullivan ó Lios
Tuathail, Tom McEllistrim a chaill a
shuíochán Dála i dtoghcheantar
Chiarraí Thuaidh agus Mark Daly ón
Neidín a bhí ina sheanadóir sa sean-
Seanad. Tá sé i gceist ag Pól Cough-
lan FG ó Chill Airne seasamh arís
agus gach seans go mbeidh an t-ádh
leis. Bheadh ana-sheans ag an

gComhairleoir Michael Finucane FG
ó Thrá Lí chomh maith.

Cé gur mhol ceannaire Fhianna
Fáil Mícheál Martin do dhaoine
aosta gan dul ar aghaidh, meastar go
bhfuil go leor acu ag dul ach beidh
dáréag iarrthóir le hainmniú ag an
Máirtíneach, a bhformhór óg, is
cuma cén líon aosta a sheasfaidh ar
aon cheann den gcúig chlár nó
painéal. Tá vóta FF fé bhun trí
chéad, mar sin caillfidh siad ar a
laghad ceann ar gach painéal. Roinnt
blianta ó shoin bhí FG ag iarraidh
Seanadoirí óga a chur san iomaíocht
agus moladh do dhaoine breac-aosta
éirí as a suíocháin agus scor. Meastar
ná raibh an lucht ceannais ró-shasta
gur sheas Paul Coughlan, ach
bhuaigh sé go rábach. Bheadh ana-
sheans ag Finucane FG mar a dúrt
ach beidh sé rí-dheacair ar Ned
O’Sullivan FF agus ar McEllistim FF.
Bheadh sé deacair a thuiscint mura
mbeadh an lá le Marcas Ó Dálaigh,
óir tá ana-mheas air ar fuaid na tíre. 

Fear ceoil
agus
amhrán
DROCHSCÉAL an tseachtain seo do
lucht ceoil agus amhrán i gCorca
Dhuibhne, go bhfuair Jack Hardy bás
gan choinne de thoradh ailse
scamhóg a d’éalaigh air, is léir. Bhí sé
anso um Nollaig agus a bheirt iníon
lena chois agus é lán de cheol.
Tháinig sé d’aon ghnó leis an sean-
nós a chlos ar an mBuailtín. Ghlac sé
agus iníon dó páirt sa chomórtas
sean-nóis i dtigh Bhric ina dhiaidh
sin. Is ceann d’amhráin Sheáin ‘ac
Donncha a chas sé. Thagadh sé ar
feadh scathaimh gach bliain le scata
maith blianta agus chaith sé
tréimhse fhada i nDún Chaoin
blianta ó shoin. Bhíodh sé páirteach i
gcoirmeacha ceoil go minic nuair a
thagadh.  Saolaíodh in Indianapolis
é in 1947, ach chaith sé formhór a
shaoil i Nua-Eabhrac i saol an cheoil.

Bheadh meas air mar amhránaí
agus go mór mhór mar chumadóir
ceoil agus amhráin. Bhí baint aige le
daoine mar Susanne Vega, Tracey
Chapman agus Lyle Lovett. Bhí
eagraíocht mar chomharchumann
bunaithe ag Jack agus cairde inar
scríobhadar morán amhrán agus
ceoil choitianta. Bhuaigh an
cumann, agus Jack féin, scata
duaiseanna. Bhíodh sé féin coitianta
ag amhrán. Dúirt cara dhó gur
measadh gur de shliocht na mbard
in Albain agus in Éirinn Jack.
D’éirigh leis cinn a chumadh a bhí go
hard sna cairteanna i Meiriceá. 

Bhí ana-aithne agus ana-mheas air
ag an amhránaí Ben Ó Loinsigh ón
Riasc, a dúirt gur fear uasal ceart ba
ea é. Bhí aithne mhaith leis ag
Stiúrthóir Oidhreacht Chorca Dhuib-
hne, Máire Uí Shíthigh, ar fhear
séimh go raibh a ainm anairde, ach
nár chuir san isteach ar a mheon, dar
léi. Maireann bheirt iníon, mac agus
garchlann.

Solas agus sólás shíoraí dá anam
geanúil sárthréitheach.

Ba mhaith le Chomhlucht Forbartha na nDéise Teoranta míle buíochas a ghabháil le gach éinne a thug tacaíocht don
Díolachán “Car Boot” a bhí ar siúl ai Halla Pobail na Rinne le déanaí chun airgead a bhailiú ar son An tIonad Só,
Bunchlub na Rinne, agus Seirbhís Iarscoile na Rinne.  Bhí roinnt airgid bailithe agus bhain gach duine sult as an aim-
sir álainn agus as an gcaife a bhí sa chistin ag Anne Marie, Ger agus Maud. Chaith neart daoine tréimhse ann ag
comhrá agus ag baint suilt as an anraith álainn, arán donn agus na cistí iontacha. Go raibh maith ag gach éinne a thug
tacaíocht don ócáid!



Scéalta Thír Chonaill

Míshásamh
fá sheirbhís
fóin
Eoin Mc Garvey

TÁ mí-shasamh á léiriú an tseach-
tain seo ag lucht gnó agus ag an
ghnáthphobal fá dhroch-sheirbhís
fón soghluaiste in iarthuaisceart
Thír Chonaill.

Ó bhí tús na seachtaine ann tá
fadhbanna leis an chorás O2 atá ag
cur as ní amháin d’fhóin shoghlu-
aiste ach don tseirbhís
leathanbhanda chomh maith. 

Bhí an ceantar gan seirbhís ar
feadh cúpla uair an chloig ag tús
na seachtaine agus gach lá ó shin
tá an tseirbhís ag teacht agus ag
imeacht.

Tá lucht gnó buailte dá bharr, go
háirithe comhlachtaí daileadh
beartán atá ag brath ar sheirbhís
O2 le heolas fá stádas na mbeartán
a sheoladh fríd na hinnill
scanacháin atá acu. Baineann An
Post úsáid as seirbhís O2 chomh
maith le heolas fá litreacha
cláraithe, beartáin agus a leithéidí
a sheoladh chuig príomh-chorás
s'acu sa dóigh go bhfuil an cus-
taiméir in ann stádas seachadta na
litreach nó an bheartáin a she-
iceáil.

Bíonn daoine chomh maith ag
baint úsáide as seirbhís
leathanbhanda shoghluaiste O2
agus iad buailte dá bharr. 

Dúirt fear gnó, a bhfuil a fhón
riachtanach dó agus é ar an
bhealach, le Gaelscéal go bhfuil a
fhón riachtanach dó ó thaobh
reáchtáil an ghnó agus go gcuire-
ann bristí mar seo isteach go mór
air.

Thug O2 le fios Dé Céadaoine go
bhfuil siad ar an eolas faoi fhad-
hbanna sa cheantar ó bhí an Luan
ann agus go bhfuil foirne ag obair
lena réiteach. Ní raibh se in ann a
rá go díreach cén uair nó lá a bheas
réiteach ar na fadhbanna.

Tá trealamh ag an chomhlacht
O2 i roinnt áiteanna in iarthuais-

ceart Thír Chonaill ach tuigtear gur
le trealamh i nGaoth Dobhair is mó
a bhíonn fadhbanna.

Cás ionsaí
ar
sheanadóir
curtha siar
Eoin Mc Garvey

CUIREADH siar an cás cúirte ina
bhfuil sé curtha i leith fir as Nua-
Eabhrac gur ionsaigh sé an
Seanadóir Brian Ó Dónaill ag Cúirt
Dúiche an Chlocháin Léith.

Tá sé curtha i leith Jim Sharkey
as Bayside, Nua-Eabhrac go ndear-
na sé ionsaí ar Ó Dónaill ag Mín na
Cuinge, Gaoth Dobhair ar an 22ú
Lúnasa. Tá roinnt cúiseanna eile
curtha ina leith chomh maith.

Thug dlíodóir Uí Shearcaigh le
fios sa chúirt chéanna go mbeadh
siad ag cur in éadan na gcúiseanna
agus go mbeadh siadsan ag
déanamh frithéilimh sa chás seo.

Ba iad na Gardaí a d’iarr go
gcuirfí an cás siar agus thug siad le
fios sa chúirt go raibh fiosrúchán
mór déanta sa chás áirithe seo.
Táthar ag fanacht go fóill le treoir
ó Stiúrthóir na n-Ionchúiseamh
Poiblí ó thaobh an cháis.

De bharr go bhfuil cónaí ar Jim
Sharkey i Nua-Eabhrac thug an
breitheamh Denis McLaughlin
cead dó gan bheith i láthair ag an
chéad éisteacht eile den chás ar an
12ú Aibreán.

Bhí an Seanadóir Ó Dónaill sa
rása san oll-toghchán d’Fhianna
Fáil i dtoghcheantar Dhún na
nGall Thiar Theas ach níor éirigh
leis suíochán a fháil. Tá sé
fógartha aige an tseachtain seo go
mbeidh sé ag lorg suíocháin sa
Seanad arís.

Ó bhanc
go bialann
Anton Mac Cába

BEIDH banc ar an Chlochán Liath
ina bhialann agus ina lár-ionad do
chuairteoirí. Sin má éiríonn le hiar-
ratas pleanála a cuireadh chuig
Comhairle Chontae Dhún na nGall.

Druideadh Banc Náisiúnta na
hÉireann ar an bhaile mí Dheireadh
Fómhair anuraidh. Cheannaigh an
fear gnó Pat Nora Gallagher é. An
tseachtain seo caite, chuir Gal-
lagher iarratas pleanála chuig an
Chomhairle Chontae. Tá síniú sun-
tasach leis an teach tábhairne béal
dorais, an Bridge Bar, mar chuid
den iarratas.

Tá lámh ag Gallagher i ngnó na
réadmhaoine. Bhí sé ina stiúrthóir

Scéalta Mhúscraí 
Seán Ó Loingsigh

Sraith Iarthar
Chorcaí
buaite ag
Peileadóirí an
tSuláin
BHÍ ceiliúradh mór i mBaile Bhúirne
Dé Domhnaigh seo caite tar éis don
gcumann sacair áitiúil, Peileadóirí
an tSuláin, Sraith Peile Iarthar Chor-
caí Roinn a 2A a bhuachaint sa
chluiche deireanach den séasúr a
d'imríodar in aghaidh Chumann
Charn Uí Néid.

Bhuaigh Peileadóirí an tSuláin an
tsraith cheana i mbliain na mílaoise,
agus chuathas go dtí an gcluiche
deireanach an babhta so sara
bhfuair foireann na Gaeltachta an
ceann ab fhearr ar Chumann Peile
Charn Uí Néid.

Bhí an líon céanna pointí ag
Peileadóirí an tSuláin agus cumann
Charn Uí Néid  - 32 pointe an fhoire-
ann - roimh chluiche an Domhnaigh
a d’imríodh ar pháirc peile
Chomhaltas Chosanta Chúil Aodha.

Bhí bua iontach ag foireann an
tSuláin sa chluiche a bhuadar leis an
scór 3-0, Seán Ó Ríordáin, Jason Mac
Cárthaigh agus Conor Ó Loingsigh
ag aimsiú na gcúl don fhoireann
bhaile.

Seo an tríú babhta do Pheileadóirí
an tSuláin an tsraith a bhuachaint ó
cuireadh an cumann ar bun 20 bli-
ain ó shin – bhuadar Roinn a Dó
Iarthar Chorcaí sa bhliain 2000, agus
thugadar leo corn Roinn a Trí i
séasúr 1993-94.

Tá ardú céime bainte amach anois
acu go dtí Roinn a hAon don séasúr
seo chugainn, agus beidh siad ag
súil dul chun cinn céim eile go dtí an
bPríomh-Roinn mar a chaitheadar
cúpla bliain cheana. Idir an dá linn
tá na peileadóirí agus a lucht leanú-
na i mBaile Bhúirne agus i gCúil
Aodha ag baint ana-thaitneamh as
an mbua mór a chuireann leis an
ngaisce atá déanta ag foireann sacair
faoi 14 an tSuláin go bhfuil Sraith na
mBuachaillí Scoile Iarthar Chorcaí
buaite acu agus dhá chluiche le
spáráil. Beidh an corn sin á bhron-
nadh orthu go hoifigiúil ag a
gcluiche i gCloch na Coillte an
deireadh seachtaine seo chugainn.

Turas fada
taitneamhach
ó thuaidh
d'óige Chúige
Mumhan
GHLAC 45 ball ó chlubanna óige i
nGaeltachtaí na nDéise agus

Mhúscraí in imeachtaí an chomór-
tais náisiúnta Gael-Factor a bhí ar
siúl i nGort an Choirce, Tír
Chonaill, an deireadh seachtaine
seo caite.

D'fhág bus a raibh 14 ball ó Chlub
Óige an tSuláin ar bord air Baile
Bhúirne ar a 8.00 a chlog maidin Dé
Sathairn agus bhailíodar 15 ball eile
ó Chlub Óige Bhéal Átha 'n
Ghaorthaidh i Maigh Chromtha. Bhí
16 ball ó Chlub Óige na nDéise a
tháinig ar bord an bhus i Mainistir
Fhearmaí chun aghaidh a thabhairt
ar an dturas fada ó thuaidh.

Bhí an t-amhránaí Éilís de Paor ó
Chlub Óige na nDéise ag iomaíocht
sa chomórtas náisiúnta a reachtáil
eagraíocht Óige na Gaeltachta
chomh maith leis na hamhránaithe
beirte Shauna Willems agus Han-
nah Nic Éibhínn ó Chlub Óige an
tSuláin, club ina bhfuil baill ó Chúil
Aodha, Baile Bhúirne agus ó Chill
na Martra. Bhí grúpa ceoltóirí agus
amhránaithe Ruaille agus na Buail-
lettes ag iomaíocht thar ceann
Chlub Óige Bhéal Átha 'n
Ghaorthaidh. Do cháiligh an trí
mhír seo sa bhabhta cúige Fachtóir
na Mumhan a reachtáladh i mBéal
Átha 'n Ghaorthaidh le déanaí.

Cé nár bhain lucht Chorcaí agus
Phort Láirge duais sa chomórtas,
dúirt Oifigeach Forbartha Óige na
Gaeltachta Chúige Mhumhan,
Debra Ní Shúilleabháin, go raibh
gach éinne sásta leis an gcur i
láthair agus gur bhaineadar ana-
thaitneamh as an ócáid. D'fhreast-
ail na déagóirí, 200 ina n-iomláine,
ar dhioscó a reachtáladh i Halla an
Pharóiste, Gort an Choirce, chomh
maith tar éis an chomórtais.

Ba iad Conall Ó Flatharta agus
Breandán Ó hIarnáin ó Ionad Óige
Iorras Aithneach, Conamara, a
bhuaigh an comórtas Gael-Factor -
bhí grúpa ó Chlub Óige na Cran-
nóige sa dara háit agus bhain Ceal-
lach Ní Chanainn ó Chlub Óige
Chríost Rí i dTír Chonaill chomh
maith an tríú duais. 

Is i gCill Chiaráin Chonamara a
bheidh comórtas Gael-Factor na
bliana seo chugainn.

Suirbhé ar
earnáil na
ceardaíochta
i gCiarraí
Róisín Ní Éalaí 

BHÍ breis is 50 táirgeoir ceardaíochta i
láthair ag cruinniú in Oifigí
Chomhairle Contae Chiarraí, an Ráth
Theas, Trá Lí ar an 28 Feabhra seo
caite le ceisteanna maidir le forbairt
na hearnála ceardaíochta sa chontae a
phlé. Bhíothas ar aon fhocal gur gá
straitéis don Chontae uile a bheith
ann le tacaíocht a thabhairt do tháir-
geoirí uile na ceardaíochta atá ag
saothrú san earnáil má tá na táirgeoirí
atá ag déanamh earraí uathúla lámhd-
héanta lena ngnóthaí a mhéadú agus
poist a chruthú. "Má thugtar
dreasacht agus tacaíocht don earnáil
seo le tionscnamh stuama mar-
gaíochta, tá caighdeán agus raon na
ceardaíochta a tháirgtear sa chontae
seo tarraingteach don domhan uile," a
deir Deirdre Johnston ó Fruition atá
ag comhordú na straitéise contae i
gCiarraí. 

I láthair na huaire, tá mapáil á
déanamh ag Deirdre ar riachtanais
uile na hearnála ceardaíochta d'fhonn
pleanáil a dhéanamh dá forbairt agus
tá sí ag brostú táirgeoirí ceardaíochta
agus míreanna bronntanais ar fud an
chontae chun comhlánú a dhéanamh
ar an suirbhé ar líne trí http:/survey-
monkey.com/kerrycraft nó ar iarratas
r-phoist ar an suirbhé go
deirdre@fruition.ie  

Cuirfear torthaí na suirbhéireachta
seo faoi bhráid na hEarnála Cear-
daíochta agus faoi bhráid na
ngníomhaireachtaí cistíochta sa
Chontae ag cruinniú i mí Aibreáin. 

Tuilleadh eolais faoi Bhliain na
Ceardaíochta ar fáil ó Dheirdre John-
ston ach ríomhphost a sheoladh
chuig Deirdre Johnson ag
deirdre@fruition.ie

Cúpla dornálaíochta - na dornálaithe 14 bliain d'aois Micheál Ó Deasúna agus
a leathchúpla deirféar Christina, Cúil a' Bhuacaigh, a bhuaigh boinn óir ag
Craobhchomórtas Náisiúnta Dornálaíochta na nÓg i mBaile Átha Cliath. 
PIC: Ó LOINGSIGH

ar cheithre chomhlacht a bhain le
cúrsaí san earnáil.

Státseirb-
hísigh ó
thuaidh ag
foghlaim
na Gaeilge
Meadhbh Ní Eadhra

TÁ dul chun cinn iontach a
dhéanamh ag an Roinn Forbartha
Reigiúnaí le hoibrithe stáit a chu-
masú go mbeidh siad in ann freastal
ar riachtanais phobal na Gaeilge ó
thuaidh. Roimh an Nollaig
chríochnaigh 23 státseirbhíseach
cúrsaí bunranga agus meánranga
Gaeilge a d’éascaigh Glór na Móna. 

Ag ócáid ar an 24 Feabhra bhronn
an tAire Conor Murphy teastais ar na
daltaí as a gcuid oibre, agus sheol sé
téarma úr de ranganna a ghlacfaidh
Gaeilge na n-oibrithe chuig an chéad
leibhéal eile. Cuireadh tús le bun-
rang úr fosta, comhartha go bhfe-
iceann na státseirbhísigh gur gá an
Ghaeilge a fhoghlaim lena gcuid
dualgas a chomhlíonadh ó lá go lá.

Deir Seán Ó Corráin, Oifigeach
Forbartha Gaeilge le Glór na Móna,
“Is rud iontach é an dul chun cinn
seo a fheiceáil sa Státseirbhís, go
bhfuil Gaeilgeoirí anois in ann lab-
hairt le státseirbhíseach ina dteanga
féin faoi chúrsaí a bhaineann leis an
Roinn. Sin ráite, caithfimid cuimh-
niú, cé gur tús maith leath na hoibre,
go bhfuil an leath eile fós le
déanamh!" 

An t-aos óg chun tosaigh i saol
na Gaeilge ar an Srath Bán
Meadhbh Ní Eadhra

BHÍ oscailt oifigiúil Ionad Ghael-
phobal ar an tSrath Bán i gContae
Thír Eoghain ar siúl Dé hAoine seo
caite agus bhí scaifte mór daoine i
láthair ag an ócáid. Ba iad Ríogh-
nach Ní Dhaimhín agus Aisling
agus Orlaith Nic Giolla Rua a bhí i
mbun na mórócáide Gaeilge. Tá an
triúr ina mball de Chonradh na
Gaeilge sa cheantar agus tacaíonn
siad le ranganna Gaeilge a reáchtáil
do thuismitheoirí agus do
dhéagóirí agus bíonn siad ina
gceannairí ag imeachtaí an chlub
óige, Ógras na dTrí Abhainn, ar

bhonn seachtainiúil.
Labhair an triúr os comhair

cuairteoirí agus toscairí ó
eagraíochtaí Gaeilge náisiúnta,
réigiúnda agus áitiúla. Ina measc
bhí Ríonach Ní Scolaí (ÓGRAS),
Séimí Mac Aindreasa (POBAL),
Marcas Mac Ruairí (Glór na nGael),
Joanne Kyle (Coláiste na Croise
Naofa), an tAthair Boland, Kevin
Goodwin (Comhairle Cheantair na
hÓmaí), Antaine Ó Fearghail (Pobal
Mhuileann an tSiáin) agus Colm Ó
Baoill (Ardoifigeach Fei-
dhmiúcháin le Foras na Gaeilge). 

Sular iarr siad ar Ríonach Ní Sco-
laí cúpla focal a rá faoi chúrsaí óige,

labhair na mná óga faoin dul chun
cinn atá déanta ag pobal na Gaeilge
sa cheantar le ceithre bliana déag
agus faoi na tionscnaimh atá idir
lámha ag Gaelphobal Cheantar an
tSratha Bháin.

Labhair Ríonach Ní Scolaí de
chuid ÓGRAS faoin chlub óige ar
an Srath Bán, faoi na himeachtaí
seachtainiúla agus faoi na turais a
bhíonn ar siúl ag an chlub. Labhair
Marcas Mac Ruairí de chuid Ghlór
na nGael faoin dea-chleachtas agus
faoin taithí atá aige féin le baill de
choiste Ghaelphobal. Dúirt Marcas
gur eiseamláir mhaith atá i nGael-
phobal Cheantar an tSratha Bháin

mar eagras Gaeilge do ghrúpaí eile
fud fad na tíre.

Iarradh ar phríomhchainteoir an
lae, Colm Ó Baoill, Ard-Oifigeach
Feidhmiúcháin le Foras na Gaeilge,
an tIonad a oscailt go hoifigiúil.
Mhol Colm obair na heagraíochta
agus ghabh sé comhghairdeas le
Gaelphobal as maoiniú trí bliana
eile a bhaint amach. Dúirt sé go
bhfuil obair mhaith déanta ag
Gaelphobal leis an ionad nua a
fhorbairt agus an teanga a chur
chun cinn os comhair an mhór-
phobail. Mhol sé fís agus dúthracht
na ndaoine áitiúla agus ghuigh
gach rath agus bláth ar a gcuid

oibre.
Tá Ionad Ghaelphobal mar lári-

onad fá choinne imeachtaí agus
gníomhaíochtaí Gaeilge sa chean-
tar. Bíonn ciorcal comhrá ar maid-
in, ranganna Gaeilge san oíche,
ceardlanna agus imeachtaí eile ar
siúl ann ar bhonn laethúil agus
cuirtear fáilte roimh dhuine ar bith
bualadh isteach i rith an lae, le leab-
har nó iris a léamh, le féachaint ar
na píosaí ealaíne Ceiltí nó le dul ar
na ríomhairí, más mian leo fiafraí
faoi chúrsaí Gaeilge ar an idirlíon.
Tá tuilleadh eolais ar fáil ar Ghael-
phobal ach dul isteach ar a suíomh
idirlín www.gaelphobal.com.

Réalta fhoireann peile Celtic, Lukasz Zaluska, ag síniú
geansaí spóirt do leantóir óg in Aerfort Dhún na nGall le
déanaí. (PIC: EOIN MC GARVEY)

Aisling agus Orlaith Nic Giolla rua, Rioghnach Ní Dhaoimhín, Grian Ní Dhaimhín, Rionach Ní Scolaí, ÓGRAS,  Marcas Maac Ruairí, Glór na nGael, coisteoirí
Gaelphobal Cheantar an tSratha Bain, Co. Thír Eoghain, le Colm Ó Baoill, Ard-Óifigeach Feidhmiúcháin Foras na Gaeilge ag Oscailt Oifigiúil Ionad Gael-
phobail Dé hAoine 11th Márta 2011

Teaghlach Phádraig Mhic
Niocaill ag an lainseáil, a
bhean chéile Máire sa lár
leis an dlúthdhiosca. Seo-
ladh an dlúthdhiosca ‘Mo
Churachín’ le Pádraig
Mac Niocaill in Arena 7 i
Leitir Ceanainn. Bhí slua
mór i láthair nuair a sheol
príomhfheidhmeannach
Gael Linn, Antoine Ó
Coileáin an dlúthdhiosca.
I measc na naíonna eile a
bhí i láthair bhí Leo Bren-
nan a rinne tionlacan ar
an chéad taifead a rinne
Raidió na Gaeltachta faoi
stiúir Chonaill Uí Dhu-
faigh a bhí i láthair fosta
ar an oíche.

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Bhronn Máire Ní Dhonnchadha duais speisialta ar
Rachael Ní Mhaonaigh tar éis Chomórtas Seó Tallainne
Ógras in Uachtar Ard i rith na seachtaine. (PIC. TOM BRODERICK)

Tháinig an grúpa Óg-Ógras ón gCeathrú Rua sa tríú háit i gComórtas Sheó Tallainne Ógras in Uachtar Ard le déanaí. Tháinig an grúpa as
Uachtar Ard sa dara háit agus tháinig an grúpa as Eanach Dhúin sa chéad áit. (PIC: TOM BRODERICK)

Kerrie agus a cairde a bhí ag díol ag an
díolachán “Car Boot” a bhí ar siúl i
Halla Pobail na Rinne le déanaí chun
airgead a bhailiú ar son An tIonad Só,
Bunchlub na Rinne, agus Seirbhís
Iarscoile na Rinne.

Breid Marie Ní Bheirne agus Áine Nic Gairbheith ó Scoil Eoin Pól, Loch
an Iúir i gcuideachta an fhir ghrinn 'Giggles' ag Coirm Gael Linn in
Amharclann an Ghrianáin, Leitir Ceanainn an tseachtain seo, áit ar
bhain an scoil trí dhuais leis an dráma 'Na trí muca beaga agus fear
NAMA'. (PIC: BRID NIC SUIBHNE/EMG PHOTOS)

Ag oíche amhránaíochta i nDún
Mhuire le linn Fhéile an Aonaigh i
dTiobraid Árann bhí Páraic Ó Cur-
raoin, An Spidéal, Conamara agus Cia-
rán Ó Gealbháin ón Sean Phobal i
nGaeltacht na nDéise.

Na haisteoirí sa dráma nua
“Cailíní Gránna” a scríobh
seisear ball den Chumann Drá-
maíochta, Ollscoil Chorcaí agus
a bhí ar stáitse ag Féile Drá-
maíochta na gColáistí Tríú
Leibhéil a bhí i nGaillimh ag an
deireadh seachtaine. Bronnadh
gradam aisteoireachta ar Hilary
Bowen-Walsh agus bronnadh
gradam foirne ar an taispeán-
tas. Páirteach sa dráma bhí
Caoimhín Ó Muireasa, Hilary
Bowen-Walsh, Cáit Ní
Mhaoldomhnaigh, Eoin Mur-
ray, Ruth Nic Ginneá, Éabha Ní
Rinn, Niamh Ó Connor, agus
Méabh Browne. 

Daltaí ó Scoil Naomh Aingeal, Caisleán an Bharraigh, a ghlac páirt i bhFéile Scoil
Drámaíochta, Maigh Eo, a bhí ar siúl i Scoil Raiftéirí leis an dráma "Géarchéim sa
Siopa Éadaí" PIC: JOY HEVERIN

Ardán Ceist an Chomhlathais

Peadar Ó Casaide 

N
í airítear mórán trách-
tas sna meáin phoiblí
ná fiú i measc lucht
cabaireachta an tsaoil
faoi cheist an Chomh-

lathais ó am an bhriste in 1949. Ar
ndóigh tá athruithe móra tagtha
ar chúrsaí ó shin i leith. Táimid i
gcomhpháirt leis an Ríocht Aon-
taithe san AE le fada an lá; tá
dlúthcheangal eadrainn maidir le
socrú Thuaisceart Éireann; freisin
féach an chomóntacht ann i gcúr-
saí cultúrtha, spóirt is eacna-
maíochta!

Tá 54 tír sa Chomhlathas (33
Poblacht san áireamh). Sna
blianta beaga anuas glacadh le
hiarratais na hAfraice Theas,
Mhósaimbíc is Ruanda bheith mar
bhaill den eagras. Tá an bhéim
ann i gcónaí mar pholasaí... an

córas daonlathach, neamh-
spleáchas dlíthiúil is cearta daon-
na do chách. Ó 1922 anonn bhí an
tír seo chun tosaigh ag neartú is ag

feabhsú an fhorais idirnáisiúnta
seo. 

Go fiú Éamon de Valera féin, bhí
díomá air nuair do bhris rialtas

John A Costello an nasc in 1949.
Um an dtaca seo tá na mílte

Éireannach ina gcónaí is ag obair
sa Bhreatain, a lán acu i bpostan-

na proifisiúnta. 
Glacadh le han-chuid mná óga

ón tír seo mar bhanaltraí sa
tSeirbhís Sláinte Náisiúnta nua ó
1950 anonn. Do thóg Éireannaigh
mar Dhomhnall Mac Amhlaidh,
údar agus scríbhneoir, bóithre is
tithe ar fud na Breataine. Is beag
baile fearainn nó sráid sa tír nach
bhfuil daoine ann a bhfuil gaolta
acu sa Bhreatain, san Astráil nó i
gCeanada. 

Thar am ar bith tá gá le
caidreamh trádála is tion-
sclaíochta anois; mar sin is cóir
dúinn an ceangal le tíortha eile,
mar shompla an Comhlathas, a
threisiú.

Ar ndóigh ní thugtar an Comh-
lathas Briotanach air anois, ó
1949. Tá an Bhanríon Eilís 2 mar
shiombail i gceannas air ach nuair
a bheas folúntas ann toghfar
duine nua as na baill go léir.

An ‘Reform Group’ an t-eagras
atá taobh thiar den fheachtas seo
maidir leis an Chomhlathas.
Bunaithe i mBaile Átha Cliath is
grúpa beag neamhfhoirmiúil iad a
phléann cúrsaí reatha eatarthu
féin, ar an idirlíon den chuid is
mó. Go dtí seo ní theaspánann na
páirtithe anseo mórán suime sa
cheist, ó thuaidh is iad na
Dílseoirí is Páirtí an Chomhaon-
tais amháin a thugann tacaíocht
dó. 

Is Iar-státseirbhíseach le suim sa
Ghaeilge é Peadar Ó Casaide. Is
ball é den Reform Movement é.

Ba cheart dúinn a bheith níos buartha faoin
ghéarchéim teanga: Léitheoirí Gaelscéal
NÍ raibh mórán idir thorthaí Cheist
na Seachtaine seo a léitheoirí, bhí
na freagraí a thug sibh an-chon-
garach ar fad dá chéile! 

Shíl 38.6% agaibh go bhfuil
muid róréchúiseach faoin
ghéarchéim teanga agus go mba
cheart dúinn a bheith níos buartha
faoi. Ach ní mór an tromlach an
tseachtain seo mar gheall gur
vótáil 31.7% agaibh a chaith vóta ar
www.gaelsceal.ie go bhfuil muid
mar Ghaeilgeoirí róbhuartha i gcó-
naí faoi thodhchaí na Gaeilge. Ní
raibh ach 7% de dhifríocht idir an

dá ghrúpa ba mhó a vótáil. Bhí líon
sách mór agaibh freisin idir dhá
chomhairle maidir leis an cheist –
29.7%. Is léir go bhfuil sé an-doiléir
dúinn mar Ghaeilgeoirí cén dóigh
ar ceart tabhairt faoin ngéarchéim
teanga!

Má bhíonn tú ag iarraidh do
bharúil a thabhairt ar Cheist na
Seachtaine seo chugainn, níl le
déanamh ach labhairt linn ar ár
ngrúpa Facebook. Clóscríobh
“Gaelscéal” sa bhosca cuardaigh
chun muid a aimsiú! Bí linn ar
Twitter freisin...

www.twitter.com/gaelsceal.
Tapaigh do dheis le do thuairimí a
phlé anois! Bí ag breathnú amach
do Cheist na Seachtaine ar
www.gaelsceal.ie! Bíonn sí laistigh
de scéalta ar an suíomh agus ar ár
leathanach baile freisin.  

Ceist na Seachtaine seo
chugainn: Ar cheart go
mbeadh Acht Teanga i
bhfad níos láidre ann ó
dheas?

Róréchúiseach 38.6%

Róbhuartha  31.7%

Idir dhá chomhairle 29.7%

Enda Kenny agus MAD
Conall Ó Móráin 

Daoibh siúd ar bheagán
eolais faoi Ronald Rea-
gan, iaruachtarán ar Stáit
Aontaithe Mheiriceá, is
féidir liom a rá libh gur

tugadh an cumarsáidí ab fhearr air.
Sular imigh sé leis an bpolaitíocht, ar
thaobh na bPoblachtánach, aisteoir
scannán mórchlú ab ea é agus is ag
aisteoireacht a d’fhéadfaí a rá gur
fhoghlaim sé mórchuid dá ábaltach-
taí polaitíochta. 

Ní féidir a rá go minic faoi pho-
laiteoirí an domhain go bhfuil
intleacht ghéar nó dhomhain acu. Is
ar thóir na cumhachta ar son na
cumhachta gur amhlaidh a lorgann
siad an chumhacht. Is leor an
chumhacht don tromlach acu, ach ar
ndóigh lorgann roinnt eile cosúil le
Berlusconi na hIodáile, go bhfuil
cumhacht agus méideanna ollmhóra
airgid aige, buntáistí corportha ón
gcumhacht.

Is ait an rud é faoin Uachtarán Rea-
gan go ndeirtear go minic faoi nach
raibh sé ró-éirimiúil ach níor chuala
mise riamh daoine ag rá go raibh sé
mímhacánta. Cheapfá uaireanta ó
thráchtairí gur fearr é go mbeadh cin-
nirí mímhacánta éirimiúla againn ná
a mhalairt. Is fiú smaoineamh air sin.
Fan go dtí go bhfeicfidh muid na
tráchtairí ag díriú isteach ar an taobh
seo de Enda Kenny, fear go ndéar-
fainn nár thóg milseán ar a chlann
agus é óg, gan a gcead. 

Ar ndóigh ní haon draoi
cumarsáide é Kenny ach an oiread
agus d’fhéadfadh sé roinnt de chleasa
Reagan d’fhoghlaim chun tionchar
níos éifeachtaí a bheith aige orainne
chun go nglacfadh muid leis na
roghanna deacra atá ós ár gcomhair
amach.

Ceann des na cleasa a bhí ag Rea-
gan ná gur thuig sé go gcaithfear
scéalta a shimpliú. Níl céim sa pho-
laitíocht ná san eacnamaíocht ag
breis agus 99.9% den daonra. Nuair a
deir dochtúir leat go bhfuil tú tinn is
annamh a chuireann tú ceist air faoi
bhunús an tinnis. An chéad cheist atá
ag duine réasúnach ná ‘A dhochtúir,
an maróidh sé seo mé’. Shimpligh
Reagan a chuid argóintí polaitiúla
ionas go dtuigfeadh cách iad.

Cé nárbh é Reagan an t-údar ar
fhoirceadal an Scriosta Comhchin-
ntithe, nó mar a tugadh air i mBéarla,
Mutually Assured Destruction nó
MAD, d’úsáid Reagan an téarma chun
brú a chur ar mhuintir na Sóivéide
mar go raibh an coincheap chomh
héasca le tuiscint de bharr an acrainm
sin, MAD. An teoiric a bhí, agus atá go
dtí an lá seo, leis an fhoirceadal ná,
má théann dhá thír i gcogaíocht le
chéile agus armlón núicléach acu

araon, agus iad sásta iad d’úsáid, agus
má phléascann taobh amháin buama
núicléach go ndéanfaidh an taobh
eile amhlaidh agus go scriosfar an dá
thaobh, gan faic fágtha eatarthu chun
troid faoi ina dhiaidh sin. Bheadh
deireadh leo beirt. Dá bharr, de réir an
choincheapa, cuireann sé stop le
cogaíocht núicléach. Is é an bac
deiridh é.

Sna laethanta seo cuirtear an cheist
go minic orm faoi céard atá i ndán
dúinn sa gheilleagar ós rud é go bhfuil
cuma air nach bhfuil seans ag an tír
seo, ná againne mar dhaoine aonair,
na fiacha millteanacha, loiteacha, atá
mar ualach againn, a aisíoc. Is le
himeacht ama amháin go bhfuil rudaí
ag éirí níos soiléire, dar liom, agus
b’fhéidir anois go bhfuil pointe
sroichte againn go mbeidh ar Enda
Kenny téarma MAD Reagan d’úsáid le
muintir na Bruiséile, le Angela Merkel
agus le Sarkozy. Ait go leor b’fhéidir
gurb é Jose Manuel Barrosso,

Uachtarán Choimisiún na hEorpa, is
fearr a thuigfidh an coincheap. Iar
ball é de pháirtí comhchumannach
den eite Maoist, agus dá bharr
bheadh seanaithne aige ar
choincheap Reagan mar gur i dtreo a
chuid, na comh cumannaigh , a
bhíodh Reagan ag díriú a chuid
bagairtí, cé nach raibh an tSín ach sa
dara léig i gcomparáid leis an Aontas
Sóivéadach ag an am. 

Caithfidh an Taoiseach nua an
méid seo a mhíniú.  Níl aon airgead
fágtha sa Státchiste. Níl aon airgead
sa gheilleagar. Má leantar ar aghaidh
leis na hiarrachtaí an tír seo a
bhancbhriseadh, mar sin dar liom an
treo ina bhfuil muid ag druidim, ní
buntáiste d’aon duine é. Má thei-
peann ar an ngeilleagar anseo bí cin-
nte de go dtarlóidh an rud céanna sa
Ghréig agus sa Phortaingéil chomh
maith. 

An tseachtain seo fiú íslíodh arís
rátáil fhiacha náisiúnta na Por-
taingéile,  atá dár leanúint go tapa go
tóin poill. Má chliseann ar na geillea-
gair sin tiocfaidh an Spáinn agus an
Iodáil go tapa ina dhiaidh sin freisin.
Titfidh coincheap an Aontais Eor-
paigh as a chéile agus nach ait an rud
é go mb’fhéidir gur seo an tríú reifre-
ann a bheidh ag an tír seo faoin
Eoraip agus an uair seo ní bheidh ár
gcuid polaiteoirí in ann an toradh a
athrú mar nach mbeidh aon rud ann
le haistriú.

Tá na roghanna lom. Deir an
Taoiseach le polaiteoirí sinsearach na
hEorpa nach féidir linn an t-airgead a
aisíoc. Deir sé gur ar an Eoraip agus ar
an mBanc Ceannais ansin cuid den
locht. Deir sé leo go dteastaíonn ó
mhuintir na hÉireann teacht as seo
ach go bhfuil an t-ualach rómhór
orainn mar atá. 

Agus é ag breathnú isteach sna
súile acu caithfidh sé a rá leo, mura
dtugtar faoiseamh mór, agus tapa,
dúinn mar thír, go mbeidh air an
cnaipe núicléach a bhrú agus
loiceadh ar ár gcuid fiacha…

Is ait an rud é faoin
Uachtarán Reagan go
ndeirtear go minic faoi
nach raibh sé ró-éirimiúil
ach níor chuala mise
riamh daoine ag rá go
raibh sé mímhacánta.
Cheapfá uaireanta ó
thráchtairí gur fearr é go
mbeadh cinnirí
mímhacánta éirimiúla
againn ná a mhalairt. 

Raghnall Ó Riagáin

An suíochán te
Páidí Ó Lionáird 

Níl a fhios agamsa cén
seomra ina mbíonn
comh-aireacht rialtas
na tíre seo ina suí nuair
a bhíonn a gcuid cruin-

nithe seachtainiúla acu. N’fheadar
ach an oiread cén fíor-chruth atá ar
Oifig Ubhach (Oval Office) an Tí
Bháin. Níl tuairim agam ach an
oiread arís cén sort láthair cruinnithe
a bhí ag Iúil Caesar agus a Sheanad.
Tá a fhios agaibh cad atá i gceist
agam, na boird sin ag a mbíonn lucht
na cumhachta ar fad ina suí timpeall
air. 

Cosúil le gach éinne eile, tá na
scannáin feicthe agam agus tá tuair-
im éigin agam cén saghas seomra ag
a suíonn Enda Kenny agus a chomh-
aireacht nua – tá íomhá intinne agam
de ón iliomad pictiúr de chéad-chru-

innithe comh-aireachtaí roimhe seo. 
Tá gach eagrán de gach sraith de

The Westwing feicthe agam – é sin
agus scannáin mar All The Presi-
dent’s Men – mar sin creidim go
bhfuil an Oifig Ubhach de ghlanmhe-
abhair agam. 

Maidir leis an Róimh, tá sé níos
deacra. Sea, bhíos ann ceart go leor.
Chonac seo, siúd agus eile ach fós, tá
an t-achar ama an-fhada. Dhá mhíle
bliain agus go leor lena chois d’fhonn
teacht ar fhíor-íomhá. 

Agus cosúil leis an tsraith theilifíse
thuasluaite, The Westwing, tá na
scannáin feicthe agam. The Fall of
the Roman Empire le Sophia Loren
agus Alec Guinness, Spartacus le
Kirk Douglas, ó, agus ar ndóigh Glad-
iator le Russel Crowe, Dickie Harris
agus Oliver Reed. Agus fós, fós, tá sé
fíor-dheacair greim a fháil ar shochaí
a mhair an fhaid sin ó shin. 

Agus an méid sin ráite agam, faoi
dhó sa tseachtain, nó b'fhéidir faoi
thrí, ag brath ar an aimsir, faighim
blas den sórt rialtais agus den sórt
rialaithe a bhí faoi réir ag na boic
mhóra sin i bhfad siar sa stair.  Téim
chuig ionad aclaíochta (gym) ar leith

sa Ghaillimh. Caithim tréimhse ar
rothar socair, ag faire agus ag éis-
teacht le clár nuachta nó spóirt,
déanaim roinnt rámhaíochta (iom-
radh) ar ghléas nach bhfeicfidh uisce
go brách (muna dtarlaíonn tubaist
uafásach) agus ansan, léimim
isteach sa linn snámha chun mé
fhéin a náiriú óir téim go grinneall na
linne snámha (cnámha troma,
tuigeann sibh). 

Cén bhaint atá aige sin le bord na
cumhachta? Bhuel, i ndiaidh na
linne snámha, isteach liom sa sabh-
na. Anois, más ionann an t-ionad
aclaíochta agus Sráid Chill Dara,
abraimís, nó Executive Avenue i
Washington DC, nó Via Dei Fori
Imperiali gar d’Fhóram na Róimhe,
ann a bhíonn an mórshlua, ag sodar
soir is siar, is ionann an sabhna agus
croílár na Dála. Is ann a bhíonn na
boic is mó ar fad. Impirí, Uachtaráin
agus Taoisigh. 

Sa chás áirithe seo, tá an bhall-
raíocht chomh héagsúil le haon Dáil
Éireann dar shuigh riamh. Ina measc
tá siopadóirí, múinteoirí, gardaí,
búistéirí, altraí, dlíodóirí, saighdiúirí
agus b’fhéidir craoltóir nó dhó. Níl

ainm ag teastáil. Níl aon aicme ann.
Tá gach uile dhuine ar aon chéim –
cuma an íseal nó ard. Tá baill idir aois
sna déaga an tslí ar fad suas go dtí na
ceithre scór ann. Fir agus mná. Níl
aon saibhreas le tabhairt faoi ndeara.
Níl, ná bochtanas. 

Tá gach uile dhuine ar
comhchéim, ag caitheamh a laghad
éide agus atá molta nó ceadaithe i
seomra beag le teas ag thart fá 90˚C
– culaith snámha d’fhonn mod-
húlacht an úinéara a chosaint. Agus
sin sin.  Tá rialacha ann, áfach.
Rialacha nach bhfuil leagtha síos in
aon bhunreacht ná ar fáil i scríbhinn
in áit ar bith. Ní mór a bheith sásta
tuairim a nochtadh. Chuige sin, is gá
go mbeadh tuairim agat. Níl cead
tost a chleachtadh sa chomhluadar
seo.  Toisc go bhfuil an t-ionad
aclaíochta áirithe seo ceangailte le
hóstán, áit a mbíonn daoine ag
caitheamh laethanta saoire, ag
teacht ar ghnó, ag caitheamh
deireadh seachtaine nó ag freastal ar
bhainis, bíonn strainséirí go minic a
thagann an treo. Téid ag snámh agus
tagann siad an doras isteach sa sabh-
na - i ngan fhios dóibh go bhfuil dual-

gais agus freagrachtaí bainteach le
cead isteach. Ní fhanann siad i
bhfad. Éalaíonn siad…ní hea,
sleamhnaíonn siad amach agus
ceacht foghlamtha acu. Ní bheidh
siad ar ais, nó má bhíonn, beidh siad
ullamh. 

Tá breis is bliain caite agam ag
freastal ar an ionad aclaíochta seo.
Bliain luachmhar geallaim duit, a
léitheoir. Tá níos mó foghlamtha
agam, cloiste agam agus teoiricí
nochta dom ann ná mar a bheadh
foilsithe ag an Irish Times, an Inde-
pendent agus an Examiner le chéile.
Tagaim abhaile athnuaite, aclaí agus
líonta le scéalta. 

Tá cód omerta de shórt ann freisin.
Pé ní a deirtear ann, fanann ann. Is é
sin muna dteastaíonn ó na baill go
gcraolfaí a leithéid. Sin scéal eile.

Táim cinnte go bhfuil ceann díobh
seo i ngach baile beag agus mór ina
bhfuil ionad aclaíochta. Is fiú luach
na ballraíochta fhéin é an sabhna
agus beidh ocras sa bhaile sula stop-
far leis an íocaíocht áirithe sin. Anois
cá bhfuil mo thuáille? 

Bainíg taitneamh as ár bhFéile
Naomhphátrúin. 

Spiorad na hathbheochana
chun cinn i mBéal Feirste
Eoghan Ó Néill

B’ionann acu é agus lámh a
chur ina mbás féin. Ach
beag beann air sin thoi-
ligh dornán beag d’oib-
rithe Seapánacha dul

isteach i stáisiún núicléach Fukushi-
ma féacháint leis an truailliú a
smachtú.

An mbeadh sé de mhisneach agat-
sa a dhéanamh? Agamsa?

Cuireann an laochras seo i
gcuimhne duit go bhfuil an mis-
neach is an mhaith chomh coitianta
is atá a mhalairt ar an saol. 

Cé gur minic a chaithimid ár gcuid
ama ag caint faoin taobh diúltach
den chine daonna. 

Dúirt mé paidir ar son na bhfíréan
Seapánach sin ag Aifreann Gaeilge
na Féile Pádraig.

Agus ar son phobal cróga na
Seapáine. 

Tá an tAifreann Gaeilge ina
dhlúthchuid de mo shaol le fada.

Nó is mó ná Aifreann é. 
Tá sé ar an imeacht Gaeilge is faide

saol i mBéal Feirste.
In 1965, nuair a dhiúltaigh an

Eaglais Chaitliceach Aifreann
Gaeilge a chur ar fáil ar bhonn seach-
tainiúil, chuaigh Gaeil Feirste amach
agus léirsigh lena gcearta a fháil.

Reáchtáladh agóidí taobh amuigh
de Theach an Phobail Naomh
Mhuire agus leanadh ar feadh bliana
d’fheachtas agóide go dtí gur ghéill
an Eaglais.

Tá Aifreann Gaeilge ag dul gach
Domhnach ó shin i leith.

Dhá scór bliain agus breis. 
Thuas seal agus thíos seal.
Ach go fiú an t-am ba mheasa sna

trioblóidí lean sé ar aghaidh a bhuí le
sagairt mhaithe Ghaelacha agus le
pobal Aifrinn dúthrachtach.  

Tugann an feachtas ar son an
Aifrinn léargas dúinn ar na bunphri-
onsabail a chuir agus a choinnigh
dlús faoi phobal na Gaeilge i mBéal
Feirste le 40 bliain anuas. 

Tháinig an tAifreann mar gheall ar
éileamh ón phobal – tháinig sé ón
bhun aníos seachas ón bharr anuas. 

Fuair an pobal an tseirbhís a bhí
uathu mar gheall ar ghníomh
seachas caint.

Agus bhí an bua ag na Gaeil chean-

nródaíocha seo cionn is go raibh siad
sásta dul i muinín na hagóidíochta
seachas díreach suí in oifig ag
éisiúint preasráiteas. 

Bhí an múnla sin in úsáid arís is
arís eile ag pobal Gaelach na
cathrach.

Bhí sé ann i gcás Ghaeltacht
Bhóthar Seoighe agus bhunscoil
Bhóthar Seoighe.

Atógáil Shráid Bombay.
Bunú Shiopa an Phobail agus

Gharáiste an Phobail agus, is ea, Iris
an Phobail, nó an ‘Andersonstown
News’ mar a thugtar anois air. 

Bhí sé ina mhúnla do bhunú
Phreas an Phobail agus Lá agus
chomharba Lá, www.nuacht24.com 

Do bhunú Raidió Fáilte agus na
Cultúrlainne agus An Ceathrú Póilí. 

Agus go leor leor eile. 
Meabhraíodh sin ar fad dom an

tseachtain seo nuair a foilsíodh for-
líonadh gleoite san Irish News ag
ceiliúradh agus ag comóradh éachtaí
na Gaelscolaíochta ó thuaidh le 40
bliain anuas.

Tá breis agus 4,000 daltaí sna
Gaelscoileanna sna Sé Chontae anois
i gcomparáid le naonúr in 1971.

Ar bhealaí, cé nach ionann an cás
ar fad, tá leithéidí iad sin a bhunaigh
Gaelscoil is Naíscoil Éanna i nGleann

Ghormlaithe den éadach céanna leo
sin a bhunaigh Bunscoil Phobal
Feirste. Ní hé amháin go mbíonn
Gaeil Ghleann Ghormlaithe ag
reáchtáil scoile. 

Ach dhá uair sa bhliain téann siad
thart ar na mílte teach i dtuaisceart
na cathrach ag cnagadh ar dhoirse
agus ag iarraidh cur ina luí ar thui-
smitheoirí gur mór is fiú dóibh a
bpáistí a chur chuig Gaelscoil.

Sin an spiorad a rinne
príomhchathair na hathbheochana
de Bhéal Feirste.

Agus sílim go bhfuil an spiorad
céanna le sonrú sa chur chuige atá ag
eagrais áirithe in earnáil na Gaelsco-
laíochta ó thuaidh.

Tá Iontaobhas na Gaelscolaíochta i
mbun oibre le deich mbliana anois.

San am sin mheall siad
infheistíocht £5m chuig an earnáil.

Duine amháin atá fostaithe go lán-
aimseartha ag an Iontaobhas. 

Duine amháin atá fostaithe go
lánaimseartha fosta ag TACA, eagras
a bhailíonn airgead do na scoileanna
Gaeilge. 

Le 15 bliain anuas bhailigh siad
£800,000.

Féach www.taca.ie.
Bíonn go leor cainte ann faoi dhea-

chleachtas sna heagrais Ghaeilge.

Is fiú go mór breathnú ar an dóigh
a ghníomhaíonn an dá eagras sin,
chun a fheiceáil an dea-chleachtas
atá acu maidir le maorlathas a
laghdú, luach airgid a fháil as gach
uile pingin, agus gníomhú ar
bhealach éifeachtach trédhearcach. 

Ach ar iomlán na caointe a
dhéanann muid, mise go háirithe,
tchíonn tú neart rudaí i saol na
Gaeilge a thógann do chroí.

An fhoireann Ghaelach CLG atá
díreach curtha ar bun i mBaile Átha
Cliath. 

Foireann Laochra Loch Lao i
mBéal Feirste, agus anois foireann
Ghaelach do mhná atá le bunú gan
mhoill sa chathair. 

Tá cumann do thacaithe ar tí a
bheith bunaithe do Ghaeil ar mhaith
leo tacú le foireann Ard Mhacha.
Raidió Rí-Rá, dlúthdhioscaí ar nós
Ceol ’10, SnaG ’09, imeachtaí ar nós
Rith 2010, agus an fás iontach sna
meáin Ghaeilge ó Foinse is Gaelscéal
go Nuacht24 is an leagan
nuachóirithe de   www.beo.ie

Agus Gaelscoil Ráth Tó. 
Tá gach seachtain ina ‘Seachtain

na Gaeilge’ anois ag scair de phobal
na hÉireann. 

Agus is amhlaidh is líonmhaire ná
riamh muid.   

LITREACHA chuig an Eagarthóir

Díomá 
A chara,
Bhí díomá orm nach raibh tagairt ar bith i

nGaelscéal don scéal náisiúnta a bhí san
Evening Herald and sa Sunday Independent
maidir le Eoin Ó Murchú (eagarthóir
polaitíochta le Raidió na Gaeltachta),
Gearóid MacAdaim, agus Helen McConville. 

Dar le Helen, iníon le Jean McConville, tá
ceisteanna le freagairt ag MacAdaim i
gcomhthéacs dúnmharú a máthair, Jean
McConville.   “Please don’t send me any
more of your obnoxious crap” , an freagra
uafásach ar an ríomhphost a thug Ó Murchú
di. 

Bhí an scéal sin suimiúl is tábhachtach.
An bhfuil cinsireacht ar siúil ag Gaelscéal?

Is mise le mór mheas (bhféidir é),
Irene Montagut

Baile na hInse
Co an Dúin.

A Eagarthóir, a chara,
Bhí díomá orm an t-alt le Aindrias Ó Catha-

saigh a léamh san eagrán is déanaí. Léiríonn
sé meoin nimhneach frith-shasanach. Nach
cuma linn cé ceapann muintir na Breataine
mar ceannaire stáit. Tá spiorad an athmhuin-
tearais ar fud na nOileán Breatnacha anois ó
am an Chomhaontais Aoinne Chéasta. Tá sé
in am ualach na staire a leagaint síos. Bhí a
dhóthain streachailt is coinbhleacht san am
atá thart. Beimid ag súil le ré nua síochána ag
sliocht ár sleachta. Ba chóir duitse a dhuine
chóir an aidhm uasal sin a threisiú.

Le meas,
Peadar Ó Caiside,
Co. an Chabháin

Duine eile a
bhfuil Gaeilge
aige

A Chara,
Is Gaeilgeoir é Joe O'Reilly ( FG ). Bhí agal-

lamh leis ar "Adhmhaidin" go luath i ndiaidh
an olltoghcháin.

Le dea-ghuí,
Frank Ó Néill
Ná bíodh faitíos ar rothaithe!

A Eagarthóir,
Ar fhaitíos go gcuireadh alt Chonaill Uí

Móráin sceimhle ar éinne atá ag smaoineamh
ar rothaíocht san Ardchathair, ba mhaith liom

aird bhur léitheoirí a  tharraingt ar cúpla
pointí ón alt sin. Ar dtús, an aimsir.

Is fíor do Chonall nach bhfuil an aimsir
anseo chomh chóiriúil is a d'fhéadfadh sí a
bheith, agus go deimhin bíonn ráigeanna
baistí agus rachtanna ghaoithe amanntaí.
Ach níl cúrsaí aimsire chomh "naimhdeach"
is a deireann do chomhfhreagraí uasal. Tá
mise sa diallait ar bhonn  laethúil, ó cheann
ceann na mbliana, agus

ní chuimhin liom an uair dheireannach a
bhí orm na héadaí plaisteach a chuir orm. An
ghaoth i do éadan ar maidin, bíonn sí ag
cabhrú leat agus tú ag filleadh abhaile! 

Níl na fíricí agam, ach ní dóigh liom go
"maraítear agus go ngortaítear" an oiread sin
rothaithe anseo thar aon chathair eile ar
domhan. 

Aontaím leis go bhfuil an chathair seo
againne plúchta, tactaithe, ní ag lucht na
bpleann, mar a dúirt Conall, ach ag lucht na

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

TÁ jóc ag dul thart san Iodáil. Dá dtit-
feadh Silvio Berlusconi amach as
fuinneoig Skyscraper ní bhfaigheadh
sé bás. D’athródh sé dlíthe na fisice
ar a bhealach síos.

Chuaigh Silvio Berlusconi isteach
sa pholaitíocht sa chéad dul síos de
bhrí nach raibh rogha ar bith eile
aige; dá mba rud é nach ndéanfadh
sé sin agus nár athraigh sé na dlíthe

a bhain le cúiseanna ina aghaidh, tá
gach seans ann go mbeadh sé i
bpríosún inniu. 

Dá olcas na líomhaintí atá á gcur i
gcoinne Berlusconi anois, gur íoc sé
as gnéas le cailín faoi aois (sin faoi 18
bliain d’aois san Iodáil), táthar ann a
mhaífeadh go bhfuil na líomhaintí
ina choinne a bhaineann le caim-
iléireacht níos measa. 

Tá Berlusconi ar a thriail anois san
Iodáil agus tá dochar á dhéanamh dó
go cinnte ach ní bheidh sé ag éirí as
go luath.

I mbeagnach gach tír eile ar an
domhan, dá mba rud é gur tuigeadh
go raibh an príomh-aire i mbun
cóisirí gnéis le breis is 30 bean óg,
bheadh air éirí as. Níl baol ar bith go
dtarlóidh sé sin san Iodáil áfach.

Is ceist do mhuintir na hIodáile, tír
atá 150 bliain d’aois i mbliana, cé atá
i gceannas orthu ach tá an-dochar
déanta ag Berlusconi don daon-
lathas sa tír, tír ina bhfuil an daon-
lathas leochaileach mar gheall ar an
choiriúlacht eagraithe agus rian den
fhaisisteachas a bheith beo i gcónaí. 

Cá bhfios cé nó cad a bheas ann ina
dhiaidh.

Glacaimis lenár gcearta, nó caillfimid iad
NÍ maith leis an chuid is mó againn a
bheith ag gearán. Ní maith linn raic a
tharraingt. Ní maith linn aird a thar-
raingt orainn féin.

Mar sin de, in amanna, nuair nach
bhfuil seirbhís Ghaeilge ar fáil, ní
deir muid faic. Téann muid leis an
Bhéarla.

In amanna eile, tarlaíonn rud níos
measa arís. Tá seirbhís bhreá
Ghaeilge ar fáil ar chostas don
cháiníocóir. Ach arís, ní iarrann
muid é. Táimid ro-náirithe an cheist
a chur. 

Cé gur intuigthe an dá dhearcadh
thuas, níl ceachtar acu inghlactha. 

Is mionlach teanga na Gaeil in
Éirinn agus is teanga shinsear an
chuid is mó de na daoine in Éirinn,
agus na milliún eile ar fad na cru-
inne, í an Ghaeilge. Is í an Ghaeilge
príomhtheanga oifigiúil an stáit.

Is ceart agus is cóir go bhfuil cearta
teanga ann agus seirbhísí trí mheán
na Gaeilge ar fáil. Ní ceart go
mbeadh aon leisce orainn chun iad a
iarraidh. 

Ní ‘lifestyle choice’ ná ‘hobby’ é
cultúr na tíre seo, is é sin an fáth go
bhfuil stát ann sa chéad dul síos.

Glacaimis leis na cearta atá againn
nó caillfidh muid iad. Ní bhfaighfear

ar ais iad. 
Maidir le Tuarascáil an Choimis-

inéara Teanga do 2010 a foilsíodh an
tseachtain seo, d’ainneoin sar-iar-
rachtaí an Choimisinéara agus a
fhoirne, tá cuma ar an scéal gur
féidir le státseirbhísigh neamhaird a
dhéanamh ar an reachtaíocht,
neamhaird a dhéanamh ar thoil na
Dála agus mar sin de, ar thoil mhuin-
tir an Stáit.

Níl sé sin daonlathach. Níl sé sin
inghlactha. 

Mar gheall ar an bhac ar earcaíocht
státseirbhíse, níl ach cúigear ag obair
in Oifig an Choimisinéara nuair ba

cheart go mbeadh ochtar ann. Cuire-
ann sé seo isteach ar obair an
Choimisinéara gan amhras chomh
maith. 

Pé scéal é, níl Acht na dTeangacha
Oifigiúla maith go leor. Ní fíor-
shochaí dhátheangach í Éire go fóill
agus ní fíor-reachtaíocht do shochaí
dhátheangach í Acht na dTeangacha
Oifigiúla.

San athbhreithniú atá beartaithe
ag an chomhrialtas úr, ba cheart go
láidreofar an tAcht agus fíor-Acht
Teanga a reachtú, rud atá de dhíth
má tá muid chun fíor-shochaí
dhátheangach a bhunú. 

Dochar á dhéanamh ag Berlusconi don
daonlathas féin

gcarr. Níl sceithphíopa ar bith ar rothair, níl
cáin nó árachas i gceist ach oiread, ní bheidh
tú sáinnithe in aon tranglam tráchta riamh,
agus, mar mhaise ar seo uilig, beidh do chuid
folláine ag dul i bhfeabhas i gcónaí.

Mar sin, ná bí drogallach, múscail do mhis-
neach, agus bí leis na mílte rothaithe ar
bhealach an dá roth!

Antaine Mac Mathúna,
BÁC 15.

Íonsaí ar an
Ghaelscolaíocht

A Eagarthóir,  a chara,
Is mian liom aird do léitheoirí a tharraingt

ar ionsaí na Roinne Oideachais agus Scilean-

na  ar an nGaelscolaíocht, is é sin an cóimheas
daltaí le múinteoirí a ardú go suntasach ó
Meán Fómhair na bliana seo. Is é an toradh a
bheidh ar seo ná go gcaillfidh roinnt mhaith
gaelscoileanna múinteoirí ranga agus beidh
líon na bpáistí i ranganna sna scoileanna sin
níos airde dá bharr.

Táim i mo Chathaoirleach ar Ghaelscoil
Phádraig i mBaile Breac, Co. Atha Cliath. De
réir an sceideal nua do cheapacháin múin-
teoirí ó Mean Fómhair 2011 caillfimid post
amháin. Freisin bhíomar ag súil go mbeimid i
dteideal múinteoir breise a fhostú  i Meán
Fomhair 2011 bunaithe ar na sean figiúrí. Tá
Gaelscoil Phádraig tar éis fanacht ar an saol
agus tar éis fás tríd an-chuid deachrachtaí -
easpa aitheantais le dhá bhliain tar éis oscailt,
easpa airgid, easpa foirgnimh. Táimid i
gceantair atá faoi míbhuntáiste agus níl stá-
das DEIS againn cé go bhfuil ag na scoileanna
eile sa cheantair. Táimid fós ar shuíomh

bheag sealadach i seomraí réamhdhéanta.
Agus anois buille uafásach eile!

Tá daoine buartha faoi stádas na Gaeilge sa
tír. Is iad na gaelscoileanna an rud is dóchasaí
atá ann don teanga agus anois tá an Roinn ag
tabhairt buille eile dúinn. Níl cothrom na
féinne ann in aon chor. Conas is féidir le
héinne a rá go bhfuil sé ceart go leor ardú 20
páistí a thabhairt isteach in aon bhuille
amháin? Rud amháin a sheas amach sa scei-
deal nua ná gur fágadh an uimhir coinneála
faoi mar a bhí sna scoileanna Ghaeltachta
don 3ú-10ú múinteoir ach athraíodh é dona
gaelscoileanna. Conas is féidir leis an Roinn é
sin a chosaint? 

Tá an-ghrá agam do Gaelscoil Phádraig
agus táim an-bhródúil aisti. Feicim an dea-
obair atá ar siúl ag na múinteoirí. Feicim an
dul chun cinn atá á dhéanamh ag na daltaí.
Cloisim iad ag labhairt Gaeilge le chéile taobh
amuigh de na seomraí ranga. Inné bhí orm

dul isteach chuig cruinniú fóirne agus a rá
leis na múinteoirí go bhfuil an sceideal nua
tagtha amach agus dá bharr go mbeadh post
amháin á chailliúint againn, nach mbeadh an
post breise nua á fháil againn agus go
mbeadh  an-chuid de na ranganna scoilte.
Agus bhí orm féachaint ar mhúinteoir óg eile
a chaith dhá bhliain linn i post sealadach ag
sileadh na ndeor mar go dteastaíonn uaithi a
bheith ag obair i ngaelscoil agus tuigeann sí
nach mbeidh postanna le fáil dá leithéad leis
an sceideal nua. Mar a deirim is ionsaí é an
cinneadh seo ar an ngaelscolaíocht a bhréag-
naíonn ráitisí ón rialtas agus eile go bhfuil
tábhacht agus éifeacht ag baint leis na
gaelscoileanna agus ba chóir don Roinn an
cinneadh a mhalartú laithreach.

Is mise, le meas  
Hilda de Róiste 
(Cathaoirleach an Bhoird, Gaelscoil

Phádraig)  

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

Tá trua agam do Joan Burton
Bernie Ní Fhlatharta 

Bhí mé idir dhá
chomhairle aon rud a
scríobh faoi Joan Burton
mar nach bhfuil an t-
eolas ar fad agam ach níl

mé in ann stopadh ag smaoineamh
ar an gcinneadh aisteach a rinne
Eamon Gilmore.

Le blianta is í an Teachta Dála
Joan Burton a bhí mar urlabhraí do
Pháirtí an Lucht Oibre ar chúrsaí
airgidis and eacnamaíochta. Tá sí
cáilithe mar chuntasóir agus fós
féin is fear (múinteoir scoile) a fuair
an post, an ceann mór in aon rial-
tas.

Bhí mé ar an meon nach raibh gá
mná a chur isteach i bpostanna
muna raibh siad tuillte acu ach sa
gcás seo creidim go raibh sé tuillte
go maith aici.

Tá iontas mór orm go mbeadh
páirtí cosúil leis an gceann seo atá
in ainm a bheith níos oscailte agus
níos mó suime a bheith acu i
gcomhionannas in ann a leithéid a
dhéanamh. 

Is cosúil dhomsa gur lig an páirtí
síos an bhean seo.

Chuala mé i rith na seachtaine go
gcuireann sí déistin ar dhaoine,
nach maith leo a glór ard agus go
gcuireann sé as do dhaoine go
mbaineann sí an oiread úsáide as a
cuid lámha agus í ag caint.

Tá daoine ag cur lochta ar an
chaoi ar iompair sí í féin ar chlár
teilifíse Vincent Browne roimh an

toghchán nó ar an chaoi a
ndéanann lucht grinn aithris uirthi.

Baineann sé seo ar fad geit asam.
Cuireann sé faitíos orm, má tá aon
fhírinne anseo, go mbeadh cin-
neadh déanta ar fháthanna chomh
fánach.

Ach, mar a dúirt mé, níl an scéal
ar fad agam. Ní ball don pháirtí mé,

níl mé sa Dáil agus níl aon aithne
phearsanta agam ar an mbean.

Fós féin, tá olc orm go mbainfí
úsáid aisti suas go dtí seo agus
ansin go dtabharfaí an post do
Bhrendan Howlin. Níl locht air bith
agam ar an bhfear ach ní raibh súil
ar bith ag tromlach an phobail go
dtarlódh sé seo, agus is cosúil nach

raibh Joan Burton ag súil leis ach
oiread.

Agus más amhlaidh atá, tá trua
agam di agus ceist mhór agam
anois faoi inchreidteacht an Rial-
tais.

Is buille sa bpus ceart é seo do
mhná na hÉireann agus is droch-
thosach é leis an 31ú Dáil.

An tAire Coimirce Sóisialaí, Joan Burton,
ar chlé,  atá  díomách nach bhfuair sí
post  “níos mó”  sa rialtas nua. (Pic. Leon
Farrell/Photocall)

Bhí mé ar an meon nach
raibh gá mná a chur
isteach i bpostanna muna
raibh siad tuillte acu ach sa
gcás seo creidim go raibh
sé tuillte go maith aici.

Teacht an Earraigh – Athrú   
Treasa Bhreathnach 

Tá na cnuasaigh éadaigh
don Earrach agus don
Samhradh le feiceáil sna
siopaí le roinnt seachtainí
anuas ach tá na cinntí do

na cnuasaigh seo déanta ón bhliain
seo caite, an uair go raibh na seónna
faisin don séasúr le feiceáil. Bíonn
inspioráid áirithe ó na deichbhlianta
atá caite le feiceáil gach séasúr, agus
don séasúr seo beidh muid ag tar-
raingt ó na 70idí don chuid is mó.   Idir
‘hippy-chic’ agus na 70idí sofaisticiúla

– bristí le bástaí arda agus iad spréite
(flared), neart blúsanna déanta as
síoda nó sról (satin) le muinchillí an
easpaig, gúnaí fada rímhíne (sheer)
nó má tá tú ag aireachtáil cróga tá
rogha agat culaith léime nó hotpants
a chaitheamh. Bí cinnte neart oiriúin-
tí a chaitheamh don stíl seo; neart
leathair d’ardchaighdeán do mhalaí
nó chriosanna móra, agus cairn fáin-
ní, bráisléid agus muincí coirníní
(beaded necklaces).  Ag leanacht ar
aghaidh ó threochtaí an Gheimhridh
feicfidh muid tionchar ó na 50idí agus
60idí arís agus iad ag díriú ar éadach
níos baininne mar sciortaí lána, scior-
ta do mhamó (níl ann ach an t-ainm
a thugtaí air!), agus an sciorta pinn
luaidhe le básta ard air a thagann go
dtí díreach faoi do ghlúine.  

Má tá na treochtaí sin ró-éadrom
agus má theastaíonn uait a bheith

beagán níos crua le do stíl éadaigh, ná
bíodh imní ort mar, ar an taobh eile
den scála, tá an stíl rothach (biker)
agus an stíl punc linn an Samhradh
seo chomh maith. Ní hamháin go

mbeidh leathar le feiceáil i stíl na
70idí ach tá an seaicéad leathair
rothach ar ais arís.  In áit na stíle
míleata beidh seaicéid, brístí agus
buataisí rothacha.  Más ag
smaoineamh ar sheaicéad rothach a
cheannach don séasúr seo atá tú, tá
dhá gné de atá iontach tábhachtach
chun a chinntiú go bhfuil tú ag luí le
treocht an tséasúir – sip ar na muin-
chillí, agus cuilteáil. Ó thaobh na stíle
punc de, b’fhéidir go mbeadh tú níos
fearr as beagán di a thabhairt isteach
i do chulaith agus do vardrús.  Leis an
stíl seo tá an-bhaol ann go rachaidh tú
thar fóir, le stodaí, buataisí móra agus
bioráin dhúnta (safety pins) ina
measc. B’fhearr an treocht a úsáid
chun culaith níos boige nó culaith
bhláthach a dhéanamh níos crua.

Tá an sciorta agus gúna rúitín linn
arís i mbliana le hathrú beag
amháin, iad rímhín. Tá an stíl lása ag
cloí níos mó le stíl éadaí seanré, ná
stíl shínteach na n-80idí a bhí feic-
the againn le tamall. Táthar ag tógáil
ar stíl an lása, le héagsúlacht éadaí
cróise le feiceáil chomh maith. Le
brístí tanaí chomh coitianta sin agus
nach bhfuil siad in aon bhealach

neamhghnáthach anois tá na
fashionistas ag tabhairt droim

láimhe do brístí ar a bhfuil
cosa leathana agus osáin
chloigín (bellbottoms). Ach,
ós rud é gurb é an tEarrach
atá ann tá stíl brístí ‘Capri’
níos giorra i gceist chomh
maith. Mar aon le cúpla bli-

ain anuas, tá stríocaí linn arís

don Earrach, chomh maith le
culaith léime & spraoi agus barra
giortaithe (crop tops).  

Díreach cosúil lenár ngairdíní ag
dul faoi bhláth ag an am seo den
bhliain is iad na dathanna cean-
nann céanna seo a bhí le feiceáil
sna seónna faisin.  I measc na
bpastal ar fad a bheidh le feiceáil
sna siopaí beidh neart neon le
feiceáil chomh maith – neon bán-
dearg, neon uaine agus buí & srl. 

Ó thaobh oiriúintí don séasúr,
beidh muid ag tarraingt ó na 20idí
don hata ‘cloche’ agus beidh muid
ag cloí le stíl na 70idí don hata eile
a bheidh mór don séasúr – an hata
mór gréine flapach.  

Mura n-oireann hataí duit beidh
deis agat tabhairt faoi stíl eile na
scairfe síoda agus d’fhéadfaí í a
úsáid in aon bhealach gur mian
leat.  Níl aon chosúlacht ann go
mbeidh criosanna ag dul as faisean
go luath, agus gach méid díobh á
úsáid don séasúr seo.  

Tá málaí beaga bídeacha i
bhfaisean chomh maith le málaí
móra, mar sin braitheann sé ar do
chulaith agus ar do rogha féin stíle
cén cineál mála ba mhaith leat.  Tá
na muincí ag suí ar an dealrachán
(collarbone) agus iad ag tógáil ó stíl

Tá an sciorta agus gúna
rúitín linn arís i mbliana le
hathrú beag amháin, iad
rímhín. Tá an stíl lása ag cloí
níos mó le stíl éadaí seanré,
ná stíl shínteach na n-80idí
a bhí feicthe againn le
tamall. Táthar ag tógáil ar
stíl an lása, le héagsúlacht
éadaí cróise le feiceáil
chomh maith. 

Spléaclaí Gréine ó
Urban Outfitters.

Littlewoods Ireland,
seaicéad leathair
rothach

Littlewoods 
Ireland, brístí
giorra le básta
ard. 

Monsoon, Barr feirbthe (£150)
agus sciorta maxi (£180)

Gúna
1970idí ó
River 
Island

  aimsire agus athrú éadaigh
sheanré na hÉigipte.  Tá a lán bráis-
léad i bhfaisean agus meall mór acu
cruachta ar an dá lámh an chaoi le
hiad a chaitheamh.

Mar aon le dathanna éadaigh úra a
chaitheamh le linn an Earraigh, tá
dathanna úra smididh i bhfaisean
chomh maith agus muid ar fad ag
súil leis an Samhradh grianmhar te
teolaí a bheidh againn!  

Tá béaldath láidir ach má
bhaineann tú triail as an treocht seo
coinnigh an chuid eile de do chuid
smididh sách nádúrtha.  Tá tóir fós
ar smideadh nádúrtha, nó an stíl
‘smideadh gan smideadh’ sna seón-
na faisin.  

Tá an tsúil thoiteach fós i
bhfaisean agus is dóigh nach n-
imeoidh sí as faisean go brách ach tá
treochtaí eile smididh súl i
bhfaisean i mbliana más mian leat
triail a bhaint astu. Tá treocht ann do
smideadh na súl a bheith breá geal,
smaoinigh ar smideadh súl ar
dhathanna geala a úsáid – oráiste,
bándearg, glas agus gorm.     

Cibé cén treocht a leanann tú don
Earrach agus don Samhradh bí cin-
nte go bhfuil tú compordach i do
chuid éadaí agus an chaoi a bhfuil tú
cóirithe amach agus bíodh píosa
spraoi agat!  

Goid stíl an Black Swan!

Fiona Ní Mháille

Leis an rath domhanda ar
an scannán ‘Black
Swan’, tá níos mó agus
níos mó tithe faisin ag
tarraingt na stíle bailé

isteach ina gcuid éadaí. Bí cois-
céim amháin rompu - déan stíl
cailín bailé i do ghruaig ar maidin,
ní thógann sé ach dhá nóiméad
agus beidh do ghruaig déanta don
lá ar fad. 

De ghnáth, nuair a chuireann
cailín a gruaig suas i stíl cailín
bailé, breathnaíonn sí níos cosúla
leis an Nutty Professor ná Nut-
cracker-chic, ach le cúpla leid, is
féidir leat dul ó swan-fake go dtí
swan-lake gan fadhb ar bith. Don
stíl seo, beidh sprae gruaige, fáis-
ceáin gruaige, bobbin agus bun
volumizer uait. Is féidir bun volu-
mizer a fháil i Penneys le haghaidh
€1.50 agus in an-chuid de na
cógaslanna timpeall na tíre.
Breathnaíonn siad cosúil le líontán
gruaige mór agus tugann siad tuil-
leadh toirte don stíl agus tuilleadh
va-va-voom don ghruaig.

Tosaigh an stíl seo leis an ghru-
aig ar fad a tharraingt amach as an
aghaidh agus isteach i bpónaí. Má

tá stíl níos airde uait, cuir an pónaí
níos airde ar an gceann. Is féidir an
ghruaig a chur suas fliuch nó tirim,
mar sin, tá an stíl seo iontach mura
bhfuil mórán ama agat agus tú ag
léim amach as an gcith ar maidin.

Daingnigh an ghruaig le bobbin
nó le banda leaisteach. Má tá glib
agat, ná cuir ar ais é le fáisceáin
gruaige. Ba chóir go mbeadh an
ghruaig ag dul isteach sa bun
smúdáilte, mar sin, fág síos í nó
cuir blasta sprae gruaige tríthi agus
brúigh siar í le do lámh.

Deir a lán daoine gur cheart an
ghruaig a mhíniú siar le cíor, ach
fágann sé seo marcanna ar an
ngruaig, mar sin, déarfainn gur
cheart do lámh a úsáid. Má
fhaigheann do lámha grea-
maitheach tar éis an sprae gruaige
a úsáid, nigh iad. Má tá bun gru-
aige beag uait, cas an ghruaig tim-
peall do mhéire agus ansin cas é
seo timpeall an bobbin. Cuir é seó
faoi urrús le bobbin eile thairis nó
sleamhnaigh fáisceáin gruaige
isteach ar an bun agus séid sprae
gruaige air. Más maith leat an stíl
gruaig bhailé ach má cheapann tú
go bhfuil sé ró-sheanfhaiseanta
duit, cuir an stíl ar bharr nó ar
thaobh do chinn. 

Má tá tú chun an stíl a chur ar
bharr an chinn á la Sarah Jessica
Parker, déan bun gruaige ollmhór.
Má dhéanann tú róbheag é,
breathnóidh tú cosúil le duine ón
scannán ‘The King and I’. Nuair atá
an ghruaig ar fad tarraingthe
isteach i bpónaí, cuir an bun volu-
mizer air, agus brúigh é síos go dtí
an bobbin. Brúigh an ghruaig ón
bpónaí síos faoin volumizer agus
cuir fáisceáin gruaige isteach air
chun é a choinneáil in áit. Séid
Sprae gruaige air. Tá síneadh gru-
aige ar fáil i Penneys le haghaidh
€8. Má tá tuilleadh glam uait sa stíl
seo, ceannaigh síntí gruaige, tóg
píosa den ghruaig seo agus grea-
maigh é de bhun na stíle. Cas é
timpeall na stíle gruaige agus
daingnigh é le fáisceáin gruaige i
gcruth ‘x’. 

Críochnaigh an stíl seo le
séideadh de sprae gruaige. Is féidir
leat bláth nó ribín a chur isteach sa
ghruaig má tá tú ag iarradh oir-
iúintí gleoite a chur leis. Is féidir
leat bláthanna ar fháisceáin gru-
aige a fháil i Penneys agus Acces-
sorize. Tógann an stíl seo dhá
nóiméad agus tá sé cosúil leis an
glamour a fheicimid i Hollywood
chuile lá. 

New Look,
Barr dubh
agus bán
dearg, €21.99.
Hata €9.99

New Look, Gúna 1970idí
€54.99, bráisléid €8.99,
bróga €34.99

Culaith ó
New Look

SEACHTAIN NA GAEILGE

Buaiteoir Chomórtas Rósanna Chlub Áras na nGael,
Áine Pyne, le Rós 2010 Aishling Scanlon.

Brian Ó Gáibhín, Séan Ó Dochartaigh, Rónán Ó Snodaigh, Karen  agus
Liam Ó Maonlaí i rith cheolchoirm Liam agus Rónáin i rith Sheachtain
na Gaeilge in Áras Chrónáin, Baile Átha Cliath.

Ceardlann an Aerchóir – Maitiú  agus an
Capt. Tomás Ó Ceallaigh a bhí ag ceiliúradh
SnaGÁCT (Seachtain na Gaeilge Átha Cliath
Theas) in Áras Chrónáin Ionad Cultúrtha,
Baile Átha Cliath.Scoláirí Choláiste Naomh Eoin a ghlac páirt i Seachtain na Gaeilge 2011

John Spillane ag seinm i gceolchoirm in Áras
Chrónáin le linn Sheachtain na Gaeilge.

Oíche Airneán sa Chathair le Nan Tom Teamín a bhí ar siúl mar chuid de
Sheachtain na Gaeilge i gClub Áras na nGael.

TD nua na Gaillimhe Thiar, Seán Kyne, le buaiteoirí comórtas póstaer a d’eagraigh Conradh na Gaeilge, Maigh
Cuilinn mar chuid de Sheachtain na Gaeilge.

Liam Ó Maonlaí agus Gillian Cassells i rith Sheachtain na Gaeilge in Áras
Chrónáin, Baile Átha Cliath.

COMHSHAOL

Blúiríní Chomhshaoil
McDonalds – cairde de
chuid an chomhshaoil? 
Tá clár inbhuanaitheachta seolta ag
McDonalds a deir go mbreathnóidh
siad níos géire ar an áit as a dtagann
a gcuid beatha.  Beidh siad ag díriú
ar chúig phríomhphointe buairimh
sa phlean mar atá aitheanta ag an
eagraíocht WWF dóibh: mairteoil,
éineoil, caife, ola phailme agus
pacáistiú.  Ní bheidh aon mhairteoil
in úsáid acu a thuilleadh ón ‘Biome’
Amasóin agus tá cosc curtha acu ar
bheatha soighe ó cheantair den
Amasóin ina bhfuil na coillte gear-
rtha.  Tá 32,000 suíomh ag McDon-
alds ar fud an domhain, ach beidh
iomaíocht acu ón bhliain seo
chugainn. Tá sé i gceist ag iar-
Uachtarán McDonalds, Mike
Roberts, sreang mhearbhia ‘Lyfe
Kitchen’ a bhunú i Meiriceá. Beidh
siad ag baint úsáide as ábhar
inbhuanaithe agus áitiúil agus súil
aige 250 bialann a oscailt taobh
istigh de roinnt blianta. 

30 bó maraithe os
comhair páistí

Scaoileadh 30 bó i lár an lae os
comhair páistí óga sa Bhreatain
Bheag an tseachtain seo.  Chonaic
muintir an bhaile iad ag spais-

teoireacht i ngairdíní áitiúla agus
chuir siad glaoch ar na Gardaí chun
déileáil leis an fhadhb.  Chuir na
póilíní glaoch ar na húdaráis áitiúla
agus ansin scrúdaigh saineolaithe
leas ainmhithe iad agus shocraigh
siad gur cheart iad a scaoileadh.  Ní
fios go cinnte cén fáth a raibh orthu

iad a scaoileadh chomh tobann sin,
ach ba é fadhb mhuintir na háite ná
go raibh páistí óga taobh amuigh ag
spraoi ag an am agus nár tugadh
aon rabhadh dóibh go raibh a lei-
théid chun tarlú. 

Uair an Domhain
Tagann ‘Uair an Domhain’ nó
‘Earth Hour’ uair sa bhliain agus, i
mbliana, is ar an Satharn 26 Márta ó
8.30in go dtí 9.30in a bheidh sé á
reáchtáil.  Is é an aidhm atá leis an
uair an chloig seo ná nithe beaga a
dhéanamh a mbeidh tionchar mór
acu ar an timpeallacht.  Don uair an
chloig seo, iarrtar ar gach duine ar
domhan a gcuid soilse a chasadh
dhó ar feadh na tréimhse. Tá súil go
nglacfaidh os cionn 1.3 billiún
duine san uair an chloig seo. 

Fukushima Dai-ichi
Ar an gCéadaoin seo caite a shroich
ochtar saineolaí núicléach
Meiriceánach an tSeapáin. Beifear

ag cur cabhair comhairleoireachta
teicniúla ar fáil dóibh agus iad ag
iarraidh dul i ngleic le fadhb an
stáisiúin núicléach Fukushima Dai-
ichi.  Is é plútóiniam atá á úsáid mar
chumhacht ar cheann de na
himoibreoirí sa stáisiún agus dar le
hoifigeach de chuid fhuinneamh
leictreach Tokyo, “Níl cúrsaí go
maith le himoibreoir 4, ach faoi
láthair tá tosaíocht á tabhairt
againn d‘imoibreoir 3.”

Buidéal Pepsi déanta
as ábhar planda
Ní bheidh an comhlacht Pepsi ag
baint úsáide as na buidéil phlais-
teacha dá ndeochanna a thuilleadh.
Táthar tar éis buidéal a fhorbairt atá
déanta go hiomlán as ábhar planda:
fear craobhóige, coirt péine, crotail
arbhair agus ábhar eile.  Chomh
maith leis sin deir siad go bhfuil
siad tar éis bob a bhualadh ar Coca-
Cola nach bhfuil ábhar planda ach i
30% dá mbuidéil.  

Cad atá cearr má tá mo
pheata ag cur amach?
Comhairle ónár dtréidlia, Sínéad Ní Mháille faoi urlacan nó cur amach

TOSAÍONN ainmhí ag cur amach
nuair a bhíonn air a bholg a fholmhú
mar gheall ar fhrithluail (reflex) atá faoi
chúram an bhoilg agus na hintinne.

Bíonn a lán cúiseanna leis seo:

1) Gaistríteas baictéarach
Tarlaíonn sé seo go hiondúil tar éis

don ainmhí rud éigin lofa a ithe. Is
iondúil go dtagann biseach orthu tar

éis cúpla lá ach uaireanta beidh cúrsa
frithbheathach ag teastáil.

2) Gaistríteas ailléirgeach
Bíonn ailléirge ar an ainmhí le bia a

bhíonn siad ag ithe. Bíonn orthu bia
speisialta a ithe chun é a sheachaint.

3) Gaistríteas othrasach
Tá sé seo an-phianmhar go deo agus

feictear fuil go minic san urlacan a
chuireann siad amach. Tarlaíonn sé
seo go minic má bhíonn an t-ainmhí ar
chúrsa táibléidí i ngeall ar phian. Tar-
laíonn sé freisin má íosann siad ábhar
greannach (irritant).

4) Gaistríteas tocsaineach
Tarlaíonn sé seo má theipeann ar an

ae nó ar na duáin. Bíonn tocsain ag dul
tríd an chorp.

5) Péisteanna
Beidh an t-ainmhí ag cur amach go

háirithe má bhíonn méid mór péis-
teanna ina bholg. Is minic a chuireann
siad péist amach freisin. Beidh orthu
táibléid a fháil chun na péisteanna a
mharú.

6) Ábhar deoranta
Má íosann siad ábhar deoranta is

féidir leis a bheith sáinithe sa bholg nó
sa stéig. Go hiondúil beidh obráid ag
teastáil uathu chun é a bhaint amach.

7) Víoras
Is é víoras parva ceann de na víorais

is coitianta go háirithe i madraí óga.
Bíonn siad ag cur amach ar dtús agus
ansin bíonn buinneach orthu. Go
hiondúil bíonn siad an-tinn leis agus is
minic a chailltear iad leis. Is féidir é a
sheachaint le vacsaín.

8) Neamhdhualas ó bhroinn
Uaireanta bíonn an oscailt idir an

bolg agus an stéig róchúng agus ní
bhíonn bia in ann dul tríd. Bíonn an
coileán ag cur amach tar éis dhó bia a
ithe. Beidh obráid ag teastáil chun an
fhadhb sin a leigheas.

9) Siadaí (tumours)
Ma bhíonn ailse bhoilg nó ailse in

aon áit eile sa chorp ar an ainmhí is
minic a bhíonn sé ag cur amach. Má
bhíonn an ailse san inchinn beidh sé
ag cur amach mar gheall go bhfuil sé
ag fás san áit ina rialaítear an fhrithlu-
ail a bhaineann leis an mbolg.

10) Paincréitíteas
Seo athlasadh sa bhriseán milis

(paincréas). Bíonn siad an-tinn leis
seo. Tiocfaidh biseach orthu ach an
chóir leighis cheart a fháil.

11) Pyometra
Seo galrú sa bhroinn. Tarlaíonn sé

go hiondúil i madraí baineanna níos
sine. Bíonn fiabhras orthu agus bíonn
siad an-tinn leis. Is iondúil go mbíonn
orthu obráid a fháil chun an bhroinn a
bhaint amach.

Conas déileáil le madra atá ag cur
amach:

Má thosaíonn an t-ainmhí ag cur
amach ba cheart é a fhágáil gan bhia ar
feadh 24 uair an chloig. Níor cheart
ach uisce a thabhairt dó lena ól. Ma
thagann biseach air tabhair bia séimh
cosúil le rís nó sicín dhó ar feadh cúpla
lá. Mura dtagann aon bhiseach air ba
cheart é a thabhairt chomh fada le do
thréidlia ar fhaitíos go mbeadh sé
díhiodráitithe agus go mbeadh sreab-
háin ag teastáil uaidh.

Go hiondúil bíonn ar an tréidlia níos
mó scrúduithe a dhéanamh ar an ain-
mhí; tástáil fola nó x-ghathú le fáil
amach céard is cúis leis an tinneas.

Cad chuige nach féidir liom amharc
ar an chluiche ar mo fhón póca?
Diarmuid Ó Muirgheasa

AN deireadh seachtaine seo caite bhí
mé le dul go hárasán cara liom le
breathnú ar an gcluiche rugbaí mór.
Ar an drochuair bhí moill air féin ag
filleadh abhaile. Ag a cúig a chlog bhí
mé suite liom féin san fhuacht las-
muigh dá bhloc árasán, seachas
bheith laistigh ag breathnú ar an
gcluiche ar an teilifís agus an t-aon
fhuacht sa scéal i ngloiní beorach
mórthimpeall an tseomra. 

Rith sé liom, agus mé suite ansin,
go mbeadh sé iontach dá bhféad-
fainn breathnú ar an gcluiche ar
m’fhón póca. Cad chuige nár chóir
dom bheith ábalta? Nach bhfuil an
Samsung Galaxy S lánábalta dona
leithéid de rud? 

Nach bhfuil comhlachtaí ar nós
Samsung gorm san aghaidh ag cur
fáilte romhainn ag an “todhchaí”
agus iad ag labhairt maidir leis na
gléasanna seo? Más bua mo
chuimhne, bhí an frása díreach sin i

bhfógraí don Galaxy S féin.
Díreach sular éirigh mé le dul sa

tóir ar theach tábhairne a mbeadh an
cluiche ar taispeáint ann, rith sé liom
go mb’fhéidir go raibh seans éigin
ann nach mise an chéad duine riamh
a cheap go mbeadh sé iontach a lei-
théid de rud a dhéanamh. Threo-
raigh mé brabhsálaí an fhóin go
www.rte.ie, lean mé nasc nó dhó,
agus 30 soicind i ndiaidh dom an
smaoineamh a bheith agam bhíos
suite ansin, breá sásta, ag breathnú
ar an gcluiche nach mór beo (ó mo
thástáil sciobtha air bhí sé b’fhéidir
60 soicind taobh thiar den teilifís,
achar ama atá iomlán réasúnta).

Anois níl an tseirbhís foirfe go fóill;
ós rud é go mbraitheann sé ar Adobe
Flash ní cosúil go bhfuil aon rud ann
do lucht Apple le iPhone, iPad nó
iPod Touch. Ó thaobh Android de, tá
gléas ag teastáil le leagan 2.2 nó níos
nuaí de Android. Tá sé rud beag
stadach chomh maith, anois agus
arís, ach is dócha go bhféadfá an

locht mar gheall air sin a chur ar
ghréasán Meteor freisin. Lasmuigh
den dá rud sin, áfach, is deacair fiú
dom drochrud a rá faoi agus mé ag
lorg drochruda le rá faoi. Bím uaire-
anta rud beag cáinteach mar gheall
ar RTÉ, ós rud é go bhfuil siad fós gan
seirbhís HD mar shampla. Sa chás
áirithe seo, áfach, comhghairdeas a
lucht RTÉ – tá éacht déanta agaibh! 

Ach cé go bhfuilim ag iarraidh
lucht RTÉ a mholadh anseo, tá
cáineadh ag teacht do dhream eile
fós. An dream úd ná na gréasáin,
Meteor, Vodafone, O2, 3 – chuile
cheann acu, i ndáiríre – agus an fhad-
hb ná an costas a ghearrann siad ar
sheirbhís sonraí (“data service”). Tá
aithne agam ar chailín amháin ach
go háirithe a fuair fón cliste (an Sam-
sung Galaxy Europa) saor in aisce ó
O2. 

Ní hé nach bhfuil sí buíoch de
lucht O2, an dtuigeann tú, ach
caitheann sí leath an lae, chuile lá, ag
déanamh seiceála le cinntiú nach

bhfuil an fón ag nascadh leis an
idirlíon. De réir mo thuisceana ar an
scéal, glaonn sí uimhir ar leith leis an
tseirbhís sonraí a dhí-nascadh, ach i
ndiaidh méid áirithe ama déanann
an fón iarracht nasc nua a aimsiú.
Muna nglaonn sí an uimhir arís sula
n-aimsítear an nasc gearrfaidh O2
99c (sin gnáthphraghas laethúil don
idirlíon) uirthi. Níos mó ná rian de
bholadh “Lost” uaidh, nach bhfuil?
Bheadh sé deacair orm a chreidiúint
go bhfuil sé chomh deacair cosc a
chur ar sheirbhís sonraí ach go bhfa-
ca mé le mo shúile féin é.

Fiú má tá conradh agat, agus seirb-
hís sonraí mar chuid de, níl tú slán go
cinnte. I gcás an tSathairn seo caite,
d’úsáid mise timpeall ar 160MB le
breathnú ar an gcéad leath nó mar
sin den chluiche, agus ós rud é go
bhfuil conradh agam le 1GB mar
chuid de ní raibh orm bheith buartha
mar gheall air. Sa chás go raibh mé
thar lear, áfach, agus ag breathnú ar
fhíseán dá leithéid, ghearrfadh

Meteor os cionn €10/MB orm – sin os
cionn €1600 don fhíseán 40
nóiméad!

I gcás an chailín úd, bheadh sí ag
íoc 99c don chéad 50MB, agus ansin
99c eile do chuile MB ina dhiaidh sin!
Níl sé chomh dona leis an gcostas
“roaming”, ach tá sé áiféiseach a
dhóthain mar sin féin. Is deacair ciall
a dhéanamh as figiúirí mar sin uaire-
anta, ach cad faoi seo mar shlí le
breathnú air: sin €111 le breathnú ar
an gcluiche a bhí saor in aisce domsa
atá ar chonradh! 

Tá ceacht le foghlaim as seo ar fad,
dar ndóigh – bí cinnte go bhfuil a
fhios agat cén costas atá á ghearradh
ort ar úsáid idirlín, agus bí cinnte go
bhfuil do theorainn ar eolas agat.
Muna bhfuil, d’fhéadfá bheith fágtha
le bille iontach mór ar fad, agus ní
dócha go mbeadh aon trua ag lucht
na ngréasán duit. Bíonn cluichí rug-
baí na sé náisiún ar fáil aon áit ar
oileán na hÉireann ar rte.ie/live, mar
aon le han-chuid eile.

Gearrliosta Ghradam 
Sheosaimh Uí Ógartaigh fógartha
Treasa Bhreathnach 

FÓGRAÍODH sé chomhlacht ar
ghearrliosta do ghradam Sheosaimh
Uí Ógartaigh i gcathair na Gaillimhe
an tseachtain seo.  Bhí slua i láthair
in Ionad na Faiche Móire, áit ar fhó-
gair Méara Cathrach na Gaillimhe an
gearrliosta. Is é aidhm na ngradam
ná aitheantas a thabhairt do
ghnólachtaí dátheangacha i gcathair
na Gaillimhe.  
Is iad an comhlacht ‘An Seomra
Yoga’ a fuair ‘Gradam Speisialta na
Moltóirí’ mar gheall ar cé chomh
dáiríre agus atá siad i leith chur chun
cinn na Gaeilge sa ghnó ar bhonn
laethúil.  
Tá dhá chatagóir éagsúla i gceist do
na gradaim, catagóir do ghnólachtaí
a bhfuil idir 1-20 duine fostaithe
iontu, agus catagóir eile do
ghnólachtaí a bhfuil scór nó níos mó
duine fostaithe iontu. 
Sa chatagóir 1-20 fostaí is iad na

gnólachtaí a bhain an gearrliosta
amach ná EmployAbility Services
Galway, Food 4 Thought agus Scoil
Tumadóireachta na Gaillimhe.  Sa
chatagóir 20 fostaí nó níos mó is iad
Óstán Menlo Park, Monroe’s Tavern
agus Ollmhargadh Seoige a bhain an
gearrliosta amach.  
Deir Sinéad Ní Neachtain, ó OÉ Gail-
limh, duine de na moltóirí, “Chuir
naoi gcomhlacht déag isteach ar an
nGradam i mbliana agus iad ar fad
ag úsáid na Gaeilge ag leibhéil
éagsúla ina gcuid gnólachtaí.  Rogh-
naigh muid na sé chomhlacht seo
mar go raibh sé soiléir go raibh an
Ghaeilge fite fuaite ina gcuid
gnólachtaí agus tarraingthe isteach
in go leor réimsí d’obair na
ngnólachtaí chomh maith.  Bhí na
moltóirí ar fad an-tógtha le tioman-
tas agus le sprid na ngnólachtaí i
leith na teanga. Úsáideann siad an
teanga ar bhealach nuálach atá ag luí
isteach go nádúrtha leis an mbranda

a atá acu’.  
Is iad Carmel Brennan, Uachtarán
Chumann Tráchtála na Gaillimhe,
Séamus Ó Gríofa ó Bhácús Uí Ghrío-
fa, iar-bhuaiteoir an Ghradaim, agus
Pádraic Ó Ráighne ó TG4 na moltóirí
eile ar an ngradam.  Is pacáiste gnó
ar fiú €15,000 é atá ar fáil do
bhuaiteoir an Ghradaim.  
I measc na n-urraitheoirí tá an Gal-
way Advertiser, Snap Galway, Gal-
way Bay FM, Acadamh na hOllsco-
laíochta Gaeilge, OÉ Gaillimh,
Aerfort na Gaillimhe, Cumann
Tráchtála na Gaillimhe agus Údarás
na Gaeltachta. 
Tá searmanas speisialta á reáchtáil
chun buaiteoir Ghradam Sheosaimh
Uí  Ógartaigh a ainmniú i lár mhí
Aibreáin in Óstán an Glenlo Abbey,
Páirc na Sceach i nGaillimh óna 6.30
go dtí 8.30in. 
Is féidir tuilleadh eolais a fháil faoi ar
shuíomh idirlín Gaillimh le Gaeilge,
www.gleg.ie

Ó Chlé: Fergus McGinn, Monroe's Tavern, Rachael Stewart ionadaí do Seán Ó Flaithearta,
Ollmhargadh na Seoige, Charlie Brehony, Scoil Tumadóireachta na Gaillimhe, Pauline O'D-
wyer, EmployAbility Services, Ken Walsh, Food 4 Thought, Paul Hardiman, An Seomra Yoga
agus David Keane, Óstán Menlo Park.Chun tosaigh: Carmel Brennan, Uachtarán Cumann
Tráchtála na Gaillimhe,Méara Cathrach na Gaillimhe, an Comhairleoir Michael Crowe, &
Cathaoirleach Ghaillimh le Gaeilge, Iggy Ó Muircheartaigh. 

FOLÚNTAS & CÚRSAÍ

An bhfuil folúntas
agat?

Tóg fógra le Gaelscéal, lascaine le fáil ar
leathanach folúntais.

Déan teagmháil le Patricia ag 
086–0234251 nó 

fograi@gaelsceal.ie

Raidió Fáilte 107.1fm 
Éist ar líne/Listen online www.raidiofailte.com

Tá duine de dhíth le hardchumas Gaeilge agus le cáilíochtaí nó taithí cuí, le 
hoiliúint i scileanna raidió a sholáthar agus le traenálaithe a threorú le cláir raidió 
nua a chruthú do Raidió Fáilte - an stáisiún raidió pobail Gaeilge i mBéal Feirste.

Le haghaidh tuilleadh eolais agus le foirm iarratais a iarraidh, déan teagmháil le: 
oifig@raidiofailte.com nó 028 (048) 90310013 (Fergus nó Máire).  

Tuarastal:  Stg£24,108 sa bhliain (Tá an post seo maoinithe go dtí
   31/03/2012) 
    
Spriocdháta:  12.00in meán lae, Dé Luain, 21 Márta 2011 

Beidh agallaimh ar siúl: Dé hAoine, 25 Márta 2011 

Tá an post seo maoinithe ag an Chiste Craoltóireachta Gaeilge de chuid Scáileáin 
Thuaisceart Éireann.                                        
        

Is fostóir comhdheise é Raidió Fáilte.

An bhfuil céim mhaith agat sa Ghaeilge?

Ar mhaith leat cur le do dheiseanna fostaíochta?

Cuirfidh Lárionad de Bhaldraithe do Léann na Gaeilge, Scoil na Gaeilge, an Léinn 
Cheiltigh, Bhéaloideas Éireann agus na Teangeolaíochta, UCD, cúrsaí dioplóma 
iarchéime/máistreachta ar fáil i Meán Fómhair 2011 le freastal ar na deiseanna 
fostaíochta do chéimithe le sainscileanna Gaeilge:

•  Dioplóma Iarchéime/MA: Scríobh agus Cumarsáid na Gaeilge 
(Dlí agus aistriúchán)

•  Dioplóma Iarchéime/MA: Scríobh agus Cumarsáid na Gaeilge (Aistriúchán)

•  Dioplóma Iarchéime/MA: Scríobh agus Cumarsáid na Gaeilge 
(Aistriúchán agus Ateangaireacht*)

•  Dioplóma Iarchéime/MA: Scríobh agus Cumarsáid na Gaeilge 
(Eagarthóireacht & Cóipeagarthóireacht)

• Dioplóma Iarchéime/MA: Scríobh agus Cumarsáid na Gaeilge (Riarachán)

• Dioplóma Iarchéime/MA: Scríobh agus Cumarsáid na Gaeilge (Iriseoireacht)

Tá líon áirithe scoláireachtaí ar fáil do na cúrsaí seo.

Sprioclá Iontrála: 30 Bealtaine 2011

Gheofar eolas breise faoi na cúrsaí agus faoi na scoláireachtaí ó:
Kathleen Clune, Riarthóir na Gaeilge, nó Cathal Billings
Ríomhphost: kathleen.clune@ucd.ie, cathal.billings@ucd.ie
Teileafón: + 353 1 7168385

Is cúrsaí iad seo atá á gcur ar fáil mar chuid lárnach de gheallúint UCD chun oideachas 
ceannródaíoch ceathrú leibhéal a sholáthar agus a ndéantar comhordú orthu tríd an Scoil 
Iarchéime, Coláiste na nEalaíon agus an Léinn Cheiltigh, UCD. Tá na cúrsaí seo á gcur ar bun le 
tacaíocht ón Roinn Gnóthaí Pobail, Tuaithe agus Gaeltachta tríd an Údarás um Ard-Oideachas.
*nua i Meán Fómhair 2011

www.ucd.ie/icsifl

Plean Forbartha Náisiúnta 2007–2013

FOLÚNTAIS AR NA
SCÉIMEANNA SÓISIALTA TUAITHE

Beidh folúntais ag teacht aníos go luath ar na 
Scéimeanna Sóisialta Tuaithe atá á riaradh ag 

Údarás na Gaeltachta.  Más spéis leat a bheith ar 
an liosta feithimh d’fholúntas, ní mór foirm 

iarratais a bheith líonta agus seolta ar ais chuig 
Údarás na Gaeltachta.

Tá an fhoirm iarratais le fáil ag www.udaras.ie nó trí 
theagmháil a dhéanamh le:

Tadhg Ó Conghaile, Bainisteoir Forbartha Pobail,
Údarás na Gaeltachta, Na Forbacha, Co. na Gaillimhe

Teil:  (091) 503100       Facs:  (091) 503101
Rphost:  t.oconghaile@udaras.ie

Eolas breise le fáil freisin ó na saoistí áitiúla

Turas Teanga 
Cé chomh láidir is atá an Bhreatnais gar don teorainn le Sasana? Shiúil
Diarmuid Johnson ceantar an oirthuaiscirt ag fiosrú na ceiste sin.

Is í abhantrach an Severn an
ceantar teorann idir Sasana agus
cuid mhór den Bhreatain
Bheag. Ar thaobh Shasana den
teorainn sin tá contaetha

Gloucester, Herefordshire agus
Shropshire. Ar thaobh na Breataine
Bige di, tá Powys. 

Is iomaí céad bliain ó bhí an Bhreat-
nais i réim i gcuid mhaith de dheis-
ceart Powys. Ach ní hamhlaidh an
scéal san oir-thuaisceart. Athraíonn
cúrsaí tíreolais ó thuaidh de Shrews-
bury. Ní in abhantrach an Severn
dúinn feasta, ach sa limistéar tim-
peall ar Wrexham, baile atá cón-
garach d’abhainn an Dee, sruth a
théann i bhfarraige idir an dá thír ó
dheas de Learpholl. 

Is i stáisiún na mbusanna is fearr a
gheobhas duine léargas ar chúrsaí
taistil in áit mar seo. Is ann a chuaigh
mé ag iarraidh eolais. ‘Cén t-am a
mbeidh bus go Chester?’ arsa mise
leis an mbean uasal a bhí romham. (In
aice le Learpholl atá Chester.) ‘Bíonn
ceann ann gach ceathrú huaire,’ ar sí.
‘An bhfuil sé i bhfad?’ ‘Tuairm is cúig
mhíle dhéag bóthair...’  

Bhreathnaigh mé ansin ar an gclár
ama. Bus go Rhuthun. Cúig mhíle
dhéag ó bhaile siar faoin tír. Ceantar
Breatnaise. Bus go Rhosllanerchru-
gog. Deich míle ar éigean. Ceantar
Breatnaise. Bus go Llangollen. Scór
míle. Chuir mé cluais orm féin. Bean
óg agus a máthair ar ardán a seacht.
‘An bhfuil a fhios agaibh cá bhfuil an
stáisiún traenach?’ arsa mise leo i
mBreatnais ar mhaithe le caint a thar-
raingt. Is sa tseanteanga a freagraíodh
mé.

Ó tharla ticéad traenach agam,
thug mé cúl le busadóireacht go fóill.
Shuigh mé fúm i gcarráiste nach raibh
brú daoine orm. Ar thaobh mo
dheiseoige bhí triúr ban meánaosta
agus iad ag Breatnaiseoireacht lena
chéile. Chuir mé cluais orm féin, agus
nuair a tháinig tost ar an gcomhrá,
chuir mé mo ladar isteach. Cé as sibh,
munar mhiste fiafraí? Is gearr ina dhi-
aidh sin gur inis Gwenda Jones an
scéal seo a leanas dom.

A Daideo, ba dhuine de chúigear
deartháireacha é. Rugadh é in
Flintshire in 1915 ar fheirm ar an teo-
rainn le Sasana. B’eisean an t-aon
duine den chúigear a labhair Breat-
nais. Cé is moite den té a d’fhan sa

mbaile i mbun na talún, chuaigh
clann mhac an tí le Béarla tar éis an
chogaidh mhóir. Céad bliain ó shin
más ea, bhí an Bhreatnais á labhairt
go nádúrtha, traidisiúnta i measc
daoine a théadh ar an margadh go
Chester, daoine a théadh go Learpholl
le carr agus capall uair sa mbliain
seans ar cuairt chuig a muintir,
daoine a mbíodh amharc acu ar an
loingeas ag tarraingt le céibheanna
Merseyside. ‘Tá muileann páipéir
anois san áit a mbíodh an fheirm,’
arsa Gwenda i ndeireadh a scéil. Cén
fáth? Lonnaíodh an muileann ar an
talamh sin leis na tabloids a
dháileadh go héasca ar Learpholl
agus ar Mhanchain. 

Tar éis an oíche a chaiteamh in
Chester, baile rí-shlachtmhar a bhfuil
lorg na staire air ó aimsir na Róimhe i
leith, chaith mé siar le cósta go Rhyl.
Is anseo a bhíonn na Sasanaigh ar
saoire sa samhradh ina gcuid cara-
vans. D’fheicfeá a leithéid in Éirinn i

mBrí Chulainn, i mBun Dóráin, nó i
mBóthar na Trá i nGaillimh, ach
chuirfeadh sé déistin ar dhuine brat
Shasana a fheiceáil ar foluain san áit a
bhfuil logainmneacha breátha na
Breatnaise go follasach ar na
comharthaí bóthair. Bhí aiféala orm

gur i Rhyl a bhí an
oíche le caitheamh
agam, ach b’fhiú
oiread sin carghais a
dhéanamh le go
mbeadh blas ar an
gcéad chuid eile den
turas. 

Lá arna
mháireach más ea,
chas mé ó dheas go
Gleann Clwyd, go
Llanelwy, go Din-
bych agus go
Rhuthun. Is i
nGleann Clwyd a
bhí cuid mhaith de
thraidisiún liteartha

na Breatnaise sa 15ú haois déag, nuair
a bhí uaisle na Breatnaise ina
bpátrúin ar fhilí móra na linne – Dafy-
dd ap Edmwnd agus Guto’r Glyn ina
measc. Agus is i Llanelwy, deoise
Naomh Asaph, a d’fhoilsigh an tEas-
pag William Morgan Bíobla na Breat-

naise in 1588.  Más ea féin, ní hí an
stair ach cúrsaí muintearais is mó a
chuaigh i gcion orm i Rhuthun agus
mé ar ais i bhfoisceacht 15 míle de
Wrexham agus cuairt an oirthuaiscirt
déanta agam. 

Tharla isteach sa siopa leabhar agus
ceardaíochta mé áit a ndíolann
Sioned Wyn Davies earraí de chuid na
Breataine Bige. Chuir sí ar mo shúile
dom go raibh féile dramaíochta ar an
mbaile an dá lá sin: “Tá pobal beag
Breatnaiseoirí an-láidir anseo bíodh is
go bhfuil muid gar go maith don teo-
rainn,” ar sí. Ach chuir sí spéis i mo
chanúint Bhreatnaise: “Cé as thú
féin?” ar sí. Ní fada go bhfuair muid
amach gurb as Llangeitho i gCeredi-
gion muintir na beirte againn. Bhí
ríméad uirthi. “Phós mise anseo
fadó,” ar sí. “Tiocfaidh tú arís?” Agus
tiocfaidh. Tá an Bhreatnais slán go
fóill i gClwyd ach imeacht den
bhóthar mór agus aghaidh a thabhairt
faoin sliabh agus faoin gceo. 

Ag scríobh chun an fhírinne
a nochtadh: Alex Hijmans
In agallamh le Meadhbh Ní Eadhra

Idteach tábhairne ar Shráid an
Droichid i nGaillimh, buailim
leis an údar, iriseoir agus Gaeil-
geoir Ollannach, Alex Hijmans,
den chéad uair. Tá sé tagtha ar

ais go Gaillimh ar cuairt, chun a
úrscéal nua, ‘Aiséirí’, a sheoladh. Tá
gach rud athraithe ó bhí Alex ina chó-
naí anseo. Tá an teach tábhairne féin
athraithe, ainm nua air, úinéir nua,
scaifte nua ina suí thart ar na boird. Is
mar gheall go ndearna Alex staidéar
ar an Léann Ceilteach san ollscoil gur
tháinig sé go Gaillimh ar bhliain ‘Eras-
mus’. Chaith sé  dhá bhliain déag i
nGaillimh ina dhiaidh sin, agus ag
breathnú siar, tá sé deacair air é sin a
chreidiúint. 

“Tá cónaí orm anois i gcathair ina
bhfuil 3.5 milliún duine ina gcónaí
[Salvador], agus níl ach b’fhéidir
70,000 i nGaillimh! Deirim liom féin,
cén chaoi nach raibh leadrán orm
anseo le 12 bliain? Ní fhéadfainn mé
féin a shamhlú i mo chónaí i nGail-
limh arís.”

É sin ráite, creideann Alex go raibh
Gaillimh i mbarr a réime idir 1995
agus 2001, agus go raibh go leor ag
tarlú inti ag an am. Bhunaigh sé féin
an caife dátheangach Banana
Phoblacht agus é i nGaillimh, áit a
mbíodh daoine ag caint i nGaeilge
agus iad ag ól caife.

“Ag an am, cheap mé go raibh Gail-
limh an-mhór,” ar sé, ag smaoineamh
siar. “Ceapann go leor de mhuintir na
Gaillimhe gurb í Gaillimh lár an
domhain agus is dócha go bhfuair mé
amach an-sciobtha nach í agus nach
bhfuil lár ag an domhan!”

Ach cad faoin úrscéal nua dá chuid
atá díreach foilsithe, an chéad saothar
ficsin dá chuid? Cén scéal a insíonn
Alex ann?

“Is faoi bhean óg as an Ísiltír a tha-
gann go Gaillimh atá an leabhar;
ealaíontóir is ea í, péintéir, agus cea-
pann sí go mbeidh sí in ann teacht i
dtír ar a cuid ealaíne i nGaillimh agus
go mbeidh sí in ann maireachtáil air
sin, ach faigheann sí amach nach
amhlaidh an scéal, agus caithfidh sí
gnáthphost a lorg. Aimsíonn sí gnáth-
phost i gcaife dátheangach, caife ina
bhfuil Gaeilge agus Béarla á labhairt,
agus nuair atá an t-agallamh á
dhéanamh aici leis an úinéir, geallann
sí go bhfoghlaimeoidh sí an Ghaeilge.
Ach, de réir a chéile, tógann an caife
ceannas ar a saol, agus déanann sí

dearmad ar an ealaín, ar an rud a thug
go Gaillimh sa chéad áit í. Ansin lá
breá éigin, siúlann strainséir dorcha
isteach sa chaife, agus téann an scéal
ar aghaidh uaidh sin,” a deir an t-
údar. Tá cosúlachtaí, mar sin, idir an
bhean óg, Rebekka, agus Alex féin,
nach bhfuil?

“Tá cinnte,” ar sé. “Ach tá ar a
laghad beirt eile sa leabhar inar chuir
mé cuid mhór díom féin freisin. Nuair
a bhí caife Banana Phoblacht agam,
maidineacha ag a 7 agus mé ag baint
na gcathaoireacha de na boird, dúirt
mé liom féin, lá breá éigin scríobh-
faidh mé leabhar faoi seo ar fad.
Ceann de na comhairlí is minicí a
thugtar do scríbhneoirí ná a bheith ag
scríobh faoi rudaí atá gar don chroí nó
gar don chnámh, agus bhí an caife ar
bharr an liosta.”

Agus muid ag caint faoin difríocht
idir ficsean agus neamhfhicsean,
cuireann Alex béim ar thábhacht an
phlota sa scéal.

“Le go n-oibreodh scéal, go háirithe
úrscéal atá réasúnta fada, teastaíonn
plota chun é a thabhairt ón tús go dtí
an deireadh. Ar an ábhar sin, caith-
fidh tú teacht aníos le carachtair a
bhfuil dúshláin rompu agus ansin
caithfidh siad na dúshláin sin a
réiteach,” ar sé.

Go fisiceach, bhí Alex sa Bhrasaíl
agus é ag scríobh an leabhair, sa bed-
sit beag a bhí á roinnt aige lena fhear
céile i Salvador ag an am (tá árasán

nua acu anois)! Ach ina chloigeann,
bhí sé i bhfad ón mBrasaíl.

“Bheinn ag scríobh liom, agus
ansin shiúlfainn go dtí an t-ollmhar-
gadh nó rud éigin agus bheinn leathb-
healach ann sular thuig mé go raibh
mé sa Bhrasaíl,” ar sé. “I ndiaidh
cúpla uair an chloig ag scríobh faoi
Ghaillimh agus ag siúl timpeall na
sráideanna i mo chloigeann, is ann a
bhí mé.” 

Níl an oiread sin scríbhneoirí a
úsáideann peann agus páipéar na
laethanta seo agus úrscéal á scríobh
acu, ach is eisceacht é Alex.

“Scríobhaim le peann ar dtús agus
ansin clóim isteach sa ríomhaire é. Tá
an ceangal idir an intinn agus an
páipéar níos tapa. Rud greannmhar
faoi ‘Aiséirí’ ná gur oibrigh sé amach i
bhfad níos greannmhaire ná mar a
bhí i gceist agam. Tá sé aisteach, mar
ní cheapaim gur duine an-ghreann-
mhar mé!” ar sé.

Is é ‘Aiséirí’ a chéad úrscéal, agus
thaitin sé go mór leis é a scríobh.

“Tugann sé [ficsean] go leor saoirse
duit nach bhfuil agat leis an
iriseoireacht,” ar sé. “Rud a thuig mé
le bliain anuas ná uaireanta tá ficsean
níos fearr le rud éigin a mhíniú ná
tuairisc nuachta. I bhficsean, éiríonn
leat na rudaí sin a bhfuil a fhios agat
go bhfuil siad fíor, a léiriú gan aon
deacracht, agus b’fhéidir ar bhealach
níos cumhachtaí.”

Deir sé go bhfuil sé ag bogadh i

dtreo an fhicsin go mór, ach nach
féidir teacht i dtír mar scríbhneoir fic-
sin, ach amháin má scríobhann tú
bestseller i mBéarla.

“Má dhíolann leabhar ar bith i
nGaeilge 500 cóip tá sé ag déanamh
go han-mhaith; tá súil agam go
mbainfidh mé an 500 amach!” ar sé.

Sa Bhrasaíl, áit a bhfuil cónaí ar
Alex anois, tá an costas maireachtála
níos ísle ná anseo, rud a thugann
deiseanna breise dó.

“Caithim dhá lá go leith ag plé leis
an iriseoireacht agus íocann sin na
billí. Agus tá dhá lá go leith eile agam
le bheith ag plé leis an scríbh-
neoireacht chruthaitheach agus sin
buntáiste mór nach bhfuil ag go leor
daoine eile.”

Faoi láthair, tá sé ag obair i dtreo
cnuasach gearrscéalta a chur le chéile
a bheidh lonnaithe sa Bhrasaíl. Le
hAiséirí, rinne Alex cinneadh coinsi-
asach gan focal faoin mBrasaíl a lua sa
leabhar.

“Bhí mé tar éis an oiread rudaí a
chur amach faoin mBrasaíl – clár fais-
néise, ailt mar chomhfhreagraí
idirnáisiúnta, agus an leabhar Favella

– gur theastaigh uaim rud éigin iom-
lán difriúil a scríobh,” ar sé.

Chuir Alex go leor oibre isteach in
eagarthóireacht an leabhair seo, rud
atá fíorthábhachtach, dar leis.

“Chaill an leabhar go leor
meáchain. Chaill sé an tríú cuid dá
mheáchan ón am ar chuir mé an
chéad dréacht isteach ag Cois Life,” ar
sé.

Tá an teanga mar chineál ‘fo-
chruth ’ san úrscéal seo.

“Shleamhnaigh ceist na Gaeilge
isteach sa leabhar,” a mhíníonn Alex.
“Ní rud é sin a theastaigh uaim a
dhéanamh, mar tá an oiread scríofa i
nGaeilge faoin teanga féin go raibh
mé ag iarraidh sin a sheachaint, ach
ansin fuair mé amach nach bhféad-
fainn i ndáiríre leabhar a lonnú i
gcaife Gaeilge gan ceist na teanga a
lua. Tá sí ann, ach tá sí ann ar
bhealach úrnua, mar gheall go bhfuil
muid ag breathnú ar cheist na Gaeilge
trí shúile duine ó thír iasachta.”

Tá ‘Aiséirí’ ar fáil sna siopaí anois
ar €16 nó ar €14 ar litríocht.com. Tá
sé ar fáil mar ríomhleabhar freisin. Is
iad Cois Life a d’fhoilsigh é.

Comórtas
Ar mhaith leat cóip d’úrscéal
nua Alex Hijmans, 
Aiséirí, a
bhuachan?

Freagair na ceiste seo:

Cén comhlacht a
d’fhoilsigh Aiséirí?
Seol freagraí, le d’ainm agus do sheoladh, chuig
meadhbh.nieadhra@gaelsceal.ie nó Gaelscéal, 
An Chuasnóg, Contae na Gaillimhe.

Alex Hijmans

TEILIFÍS agus RAIDIÓ
Le Treasa Bhreathnach

Don Stiffe in iomaíocht don
‘All Ireland Talent Show’ 
Treasa Bhreathnach 

Is é an Gaillmheach Don Stiffe
duine de sheisear atá tar éis dul
tríd go dtí an clár ceannais den
‘All-Ireland Talent Show’ a bhei-
dh le feiceáil ar RTÉ 1 ar an

Domhnach beag seo ag 6.30.  Is fear é
a d’fhás aníos leis an gceol ina chroí
aige, ach ní hé go raibh sé sa chlann
aige.  “Bhí mé i gcónaí ag seinm nó ag
canadh nuair a bhí mé óg, tiúin anseo
agus ansiúd nó ag dordán fiú.  Ansin
nuair a bhí mé timpeall 7 nó 8
mbliana d’aois cheannaigh mo dhaid
giotár dom agus ó shin chuaigh mé go
dtí ranganna ceoil ar scoil agus is mar
sin a thosaigh sé dom,” a deir Don.  

Is amhránaí tíre den chuid is mó
Don a sheinneann an giotár freisin,
ach tá taithí mhaith aige ar gach
cineál ceoil.  “Chaith mé timpeall 9
mbliana sa bhanna práis (brass band)
áitiúil Naomh Pádraig ag seinm dhá
uirlis cheoil, an coirnéad (cornet)
agus an t-eofón (euphonium).  Bhí an
t-am sin iontach mar thug sé tuiscint
níos fearr dom ar an cheol,  na har-
móiní agus mar sin de,” arsa Don.  An
síleann sé go bhfuil na struchtúir
cheoil seo sa phobal in easnamh
anois agus gur caillteanas a bheadh
anseo do cheoltóirí na chéad ghlúine
eile?  “Ba struchtúir iad seo, bannaí
práis, cóir phobail agus a leithéid a
bhíodh mar nasc chun na pobail a
choinneáil le chéile.  Tá rudaí ag athrú
sa phobal inniu agus cinnte níl an
oiread agus a bhí thart, ach tá roinnt
mhaith díobh fós ann – rud atá ion-

tach don cheol agus don phobal.”  
Sula ndearna Don an cinneadh a

bheith ina cheoltóir aonarach chaith
sé roinnt mhaith blianta i mbanna
ceoil leis na deartháireacha
Gaillmheacha PJ agus Marcus Hernon
ag casadh ceoil thraidisiúnta agus ag
canadh.  “Le timpeall cúig bliana
anuas táim i mo cheoltóir proifisiún-
ta, ag déanamh gigeanna timpeall an
chontae agus na tíre agus Eugene ag
seinm liom ar an méarchlár.  Tá sé
deacair, cinnte a bheith sa ghnó seo.
Ach, níl sé in aon ní difriúil ná aon
ghnó eile, caithfidh tú dul ar thóir na

hoibre.  Má tá mise ag déanamh
gigeanna i bpubanna agus áiteanna
eile tá sé níos deacra sa gheimhreadh
cinnte, mar gheall nach bhfuil an
oiread beochta sna pubanna ag an am
sin den bhliain.  Ní go dtí tús an ear-
raigh nó an tsamhraidh fiú a
thosaíonn na pubanna ag líonadh
suas agus ansin tá siad folamh arís an-
sciobtha,” a deir sé. 

Mar sin an raibh éifeacht aige seo ar
a chinneadh cur isteach ar an
gcomórtas ‘All Ireland Talent Show’
nó ar chuir duine éigin eile an síol ina
intinn? “Cosúil le gach duine bíonn

oíche Dhomhnaigh mar sórt ‘wind-
down’ domsa agus do mo chlann
agus anuraidh bhí muid ag suí síos os
comhair an telly ar Dhomhnach éigin
ag breathnú ar an gclár leathchean-
nais den ‘All Ireland Talent Show’.
Dúirt duine de na gasúir liom ansin,
‘Deaid, nach gcuimhneofá cur isteach
air sin?’, ní dúirt mise dada ag an am.
Ach ansin nuair a tharla sé go raibh
trialacha i nGaillimh, chuala mé fúthu
agus d’fhág mé an teach luath an
mhaidin sin, timpeall 7.30 ar maidin.
Dúirt mé le mo bhean Elaine go n-
inseodh mé di cá raibh mé imithe
nuair a tháinig mé ar ais tráthnóna –
níor inis mé di ar chor ar bith go raibh
mé chun cur isteach ar na trialacha.
Ach ansin nuair a fuair mé tríd go dtí
trialacha Bhaile Átha Cliath, tháinig
mé abhaile agus dúirt mé léi é ag an
am sin!” Mar cheoltóir proifisiúnta
agus a shaol caite aige leis an gceol, an
raibh amhras ar bith air faoi chur
isteach ar chomórtas dá leithéid?
Comórtas atá á dhéanamh don teilifís
agus riachtanais éagsúla a chaithfidh
an craoltóir a líonadh mar gur sraith
teilifíse atá ann?  “Cinnte, smaoinigh
mé go dian air agus cheap mé ó am go
chéile go bhféadfadh sé tarlú gur leis
an seó seo a rachadh gach rud míc-
heart.  Bhí mé amhrasach mar che-
oltóir proifisiúnta an mbeadh cead
agam fiú cur isteach air, ach ní raibh
aon rialacha ag baint leis sin ar chor ar
bith.  Ar an taobh eile, shíl mé go
mbeadh sé iontach do mo chlann
agus don cheantar agus go gcruthódh
sé cineál buzz timpeall na háite, agus
tá an t-uafás tacaíochta faighte agam
ó mhuintir na Gaillimhe ar fad ó tho-
saigh mé.”  

Turas fada tuirsiúil atá déanta ag
Don chun teacht ag an bpointe seo
agus beidh deireadh seachtaine fada
roimhe an deireadh seachtaine seo

chomh maith.  “Téim suas go Baile
Átha Cliath ar an Aoine go hiondúil
agus bíonn neart cleachtaí againn
agus casann muid leis na moltóirí le
linn an deireadh seachtaine.  Tá na
moltóirí ar fad go hálainn agus fuair
mé an-spreagadh ó Dhaithí an t-am ar
fad.  Ar an Domhnach bíonn tuilleadh
cleachtaidh agus oibríonn tú leis an
stiúrthóir ceoil agus insíonn tú dó cén
t-amhrán atá roghnaithe agat don
tseachtain sin.  Agus sa deireadh thiar
thall b’fhéidir go bhfeicfidh mé mo
chlann, Elaine mo bhean, Róisín (11),
Eoin (8 ½), agus Iarla (5) ag deireadh
na hoíche.”

D’eisigh Don a chéad albam
aonarach ‘Start of a Dream’ in 2006
agus tá súil aige a dhara halbam a
eisiúint i gceann mí nó dhó.  An féidir
linn a bheith ag súil le hamhrán nó
dhó Gaeilge ar an albam nua? “Chaith
mé timpeall 8 mbliana ag obair i
monarcha Maysteel i gConamara, áit
a mbíodh m’athair ag obair chomh
maith, agus gach uile lá bhíodh muid
ag éisteacht le John Beag & na hAn-
cairí.  Is sórt laoich é John Beag dom,
ba bhreá liom amach anseo go
mbeadh roinnt amhrán Gaeilge
agam.  Go dtí seo níl dóthain muiníne
agam, ach tá súil agam sa todhchaí go
mbeidh.”  Bígí ag breathnú ar ‘The
All-Ireland Talent Show’ ar an Domh-
nach áit a mbeidh Don in iomaíocht
leis an gcúigear iomaitheoirí eile sa
chlár ceannais agus iad ar fad in
iomaíocht don duaischiste de
€50,000; ‘Cosa Beoga’ ó Mhainistir
Cnoc Muaidhe i nGaillimh, Daniel
Furlong as Contae Loch Garman,
Brian Sheeran as Dún na nGall, agus
Mad for Road as Luimneach agus
Sean-nós na Sionainne.  Is féidir dul
chuig  www.donstiffe.com  chun
gigeanna agus eolas breis a fháil faoi
Don Stiffe. 

Éist le:
Near 90.3 fm: ‘Europe for Beginners’
Sraith ina mbreathnaítear ar fhorbairt
an Aontais Eorpaigh agus áit na hÉire-
ann san fhorbairt sin.  I gclár na seach-
taine seo díreofar ar pharlaimint na
hEorpa.  Déardaoin @ 6.30in
Lyric fm: ‘Jazz Alley’ An tseachtain
seo tabharfar an lucht éisteachta ar
thuras trí shnagcheol ón am atá caite
agus ón lá atá inniu ann.  Is é ‘must

have milestone’ na seachtaine ná
’blues in Blueprint’ le Duke Ellington.
Dé Céadaoin @7in
RTÉ Raidió na Gaeltachta: ‘Sláinte
mhaith’ An chéad chlár den tsraith úr
ina mbeidh gach ábhar a bhaineann le
sláinte á phlé. Is é an strus téama an
chéad chláir. Curtha i láthair ag Anna
Ní Bhroin agus Aisling Heraughty.
Amárach @ 9.30rn

Féach ar:
RTÉ 1: ‘An Cór’ Is é seo an clár ceannais sa tsraith
nuair a bheidh trí cinn de chóir i gcomórtas le
chéile.  Téann láithreoir an chláir, Aoibhinn Ní
Shúilleabháin, ar thóir stair na n-amhrán.  Feic-
fidh muid í ag tabhairt cuairte ar phríosún Chlu-
ain Meala, agus i nGaillimh téann sí ag
seoltóireacht timpeall ar Chonamara.  Dé Luain @
7.30in 
TG4: ‘Ros na Rún’ An tseachtain seo sa sobaldhrá-
ma tagann Tadhg abhaile go dtí an teach ósta agus
tar éis argóna le Frances bíonn sé ar buile nuair a

chuireann sí glas ar an doras chun é a choinneáil
amach.  Bagraíonn Tadhg go ndéarfaidh sé leis an
phobal uile gur striapach í mura gcaithfidh sí Lee
amach as an teach.  Dé Máirt @ 8.30in 
BBC TÉ: ‘Sisters of the Lodge’ Sa chlár faisnéise
seo, don chéad uair ónar bunaíodh é, tugtar cead
isteach chuig ‘Cumann Mná Dílse Oráiste na
hÉireann’.  Tugtar léargas dúinn ar shearmanas
an chumainn agus a leabhair rialaithe agus ar
bhuaicphointe a bhliana, an ‘Orange Ball’.  Dé
Luain @ 9in. 

‘Ceol ar an bhFeadóg Stáin’
le Donncha Ó Briain
Léirmheas le
Róisín Ní Éalaí 

Ball de chlann che-
olmhar Uí Bhriain
Ó Bhaile Átha
Cliath ab ea Donn-
cha Ó Briain.

D’fhoghlaim sé féin agus a
chuid deartháireacha Mick,
Tom, Andrew agus John a
gcuid ceoil óna n-athair
Dinny. In ainneoin go raibh
an galar diostróife mhatá-
nach air, d’éirigh le Donncha
barr feabhais a bhaint amach
ar an bhfeadóg stáin. Sa bhli-
ain 1979, d’eisigh Gael Linn
fadcheirnín leis a thuill
ardmholadh agus tá breis
traiceanna ar an dlúthd-
hiosca seo a thaifead Raidió
na Gaeltachta. I 1980 bron-
nadh gradam ‘People of The
Year’ ar Dhonncha “as a
mhíchumas a shárú, as feab-
has a chuid ceoil agus as ins-
pioráid a thabhairt don
oiread sin daoine.” Cailleadh
Donncha i 1990 agus é in aois
30. 

Nuair a fuair mé an dlúthd-
hiosca seo, nílim cinnte
céard a bhí mé ag súil leis,
ceirnín ceoil traidisiúnta
iomlán atá ann agus níl
mórán dá leithéid agam go
pearsanta.  Is éard atá i gceist
leis ná meascán de phoirt,
ríleanna agus foinn mhalla ar
an bhfeadóg stáin agus
chomh maith leis sin tá port
le cloisteáil le Johnny Con-
nolly, port a chum Charlie
Lennon in onóir cheoltóir an
dlúthdhiosca seo, Donncha Ó
Briain. 

Caithfidh mé a rá, ó mo
chéad éisteacht leis an
dlúthdhiosca seo, shíl mé gur
ceol álainn bríomhar a bhí á
sheinm ag an gceoltóir le
tionlacan a mhuintire. Bhí
stíl an-éagsúil ag Donncha Ó
Briain ná stíleanna atá cloiste
agam cheana. 

Ba é an t-amhrán ba mhó a
thaitin liom ar an dlúthd-
hiosca ná an fonn mall; “Ní ar
Chnoc ná ar Ísleacht”. Chur
sé an t-amhrán “Ar Éirinn Ní
Neosfainn Cé hÍ” i gcuimhne
dom ach níos áille i mo

thuairim. Ní saineolaí ceoil
traidisiúnta mé ach ba í an ríl
ba dheise ar an chnuasach
seo i mo thuairim ná “The
Maid of Mont Cisco.” Tá cara
mór Dhonncha, Mark Kelly
ag seinnt in éineacht leis ar
an ngiotár ar an traic seo. 

Ar an traic deiridh, mar a
luaigh mé cheana, cloistear
Johnny Connolly ag seinm
‘An Chathaoir Rotha
Scaoilte’, an port a chum
Charlie Lennon in onóir
Dhonncha. Cloistear Johnny
Connolly ar an mbosca ceoil
agus Charlie Lennon ar an
bpianó ar an traic seo.
Thaitin sé thar cionn liom
agus is álainn an meascán
den bhosca agus an pianó, tá
rud éigin séimh faoin
amhrán ach beomhar ag an
am céanna. Is críoch iontach
an port seo le cnuasach ceoil
an ceoltóra óig inspioráidigh
ó Bhaile Átha Cliath.

Tá Ceol ar an bhFeadóg
Stáin le Donncha Ó Briain ar
fáil sna siopaí agus ó Gael
Linn ar www.gael-linn.ie

Bannaí Ceoil Oxegen
Claire Fitzpatrick

RITHFIDH an cheolchoirm Oxegen
ón 8ú Iúil go dtí an 10ú Iúil i mbliana.
Bíonn sé ar siúl i mBaile Phoinse, Co.
Chill Dara. Tagann na daoine ó chian
is ó chóngar chun freastal ar an cheol-
choirm cháiliúil seo. Tá clú agus cáil
ar an gceolchoirm seo de bharr na
mbannaí den scoth a bhíonn acu,
chomh maith leis an bpuiteach agus
salachar ar fad a bhíonn ann.

I mbliana, is iad na bannaí seo a
leanas príomhbhannaí an deireadh
seachtaine: beidh The Black Eyed
Peas agus The Script ag seinm ar an
Aoine, Foo Fighters agus Artic Mon-
keys ag seinm ar an Satharn, agus
dúnfaidh Coldplay agus The Strokes
an cheolchoirm ar an Domhnach.

Beidh neart bannaí ceoil eile le
cloisteáil ann chomh maith, ina
measc: Paolo Nutini, Brandon Flow-
ers, My Chemical Romance, Weezer,

Pendulum, Tinie Tempah, Imelda
May, Bruno Mars, Calvin Harris,
Jimmy Eat World, All Time Low. 

Dár ndóigh, beidh neart bannaí
ceoil eile le hainmniú níos deireanaí. 

Tá neart réimsí de thicéid ar fáil,
ina measc: Ticéid Lae €99.50, Ticéid
3 Lá €199.50, Campáil 3 Lá €224.50,
agus Campáil 4 Lá €244.50.

Má bhíonn breis eolais uait, téigh
chuig www.oxegen.ie nó www.face-
book.com/oxegen.

Electric Picnic – liosta
bannaí ainmnithe
Claire Fitzpatrick

BEIDH Electric Picnic ar siúl 2-4
Meán Fómhair 2011 in Eastát Strad-
bally, Co. Laoise. Tagann daoine ó ar
fud na tíre chun sult a bhaint as an
bhféile. 

Beidh neart bannaí le cloisteáil

ann, ina measc: Arcade Fire, Pulp,
The Chemical Brothers, PJ Harvey,
The Charlatans, Sinéad O’Connor,
The Go! Team, Mundy, Sharon Shan-
non Big Band, Cast of Cheers, Dave
Clarke, Caitlin Rose. 

Dár ndóigh, beidh níos mó ná sin
ann, agus tá breis bannaí eile le hain-

mniú fós.
Tá ticéad campála deireadh seach-

taine €240, ticéad lae le haghaidh an
Domhnaigh €99.50, níl aon ticéad lae
ar fáil don Aoine ná don Satharn,
agus níl cead campáil ar an Domh-
nach.  Chun breis eolais a fháil, téigh
chuig www.electricpicnic.ie

Neamhaird á dhéanamh ag an rialtas
nua ar dhúshláin an Ghaeloideachais
Suas le 40 Gaelscoil chun múinteoirí a chailleadh

Meadhbh Ní Eadhra

“ARDAÍONN an cinneadh seo ceis-
teanna arís maidir le dearcadh na
Roinne i dtreo an Ghaeloideachais. Is
buille marfach i ndiaidh buille mar-
fach atá ag teacht” – Mícheál Ó Broin

Tá sé fógartha ag an rialtas go mbei-
dh deireadh á chur leis an socrú
cóimheas daltaí le múinteoir atá i
bhfeidhm i nGaelscoileanna faoi
láthair. Tá sé beartaithe go mbeidh
Gaelscoileanna ar aon leibhéal leis na
scoileanna Béarla, ó mhí Mheán
Fómhair 2011. 

Is drochnuacht é seo do go leor
múinteoirí, daltaí, tuismitheoirí agus
scoileanna, agus beidh poist á gcail-
leadh mar gheall air. Beidh tionchar
aige ach go háirithe ar scoileanna lán-
Ghaeilge a bhfuil idir triúr agus ochtar
múinteoir acu. Tá feachtas seolta ag
Gaelscoileanna Teo, darb ainm
‘Cosain an Cóimheas!’, le dul in
aghaidh mhian an rialtais ó thaobh na
nGaelscoileanna de. 

Tá siad i ndiaidh dul i dteagmháil

leis na Teachtaí Dála ar an gceist seo
agus chomh maith leis sin tá Cumann
Múinteoirí Éireann (INTO) ar an eolas
faoin bhfadhb, agus beidh siadsan ag
bualadh leis an Roinn Oideachais go
luath. Tá Gaelscoileanna Teo ag súil le
cruinniú a eagrú leis an Roinn iad féin
go luath freisin, agus leis an Aire
Oideachais nua, Ruairí Quinn TD.

Faoin gcóras nua, tá suas le 31 scoil

a chaillfidh múinteoir amháin, caill-
fidh ceithre scoil eile beirt mhúinteoir
agus beidh ar na príomhoidí filleadh
ar ais ar an seomra ranga i gcás sé
scoil. Ardófar líon na ndaltaí sna ran-
ganna agus beidh go leor ranganna
measctha ann le líon ard daltaí iontu
dá bharr. Bheadh ar roinnt scoileanna
idir 17-23 dalta sa bhreis a thabhairt
isteach sa scoil i Meán Fómhair 2011
leis na múinteoirí thuasluaite a
choimeád, líon nach bhfuil réadúil
dóibh mar nach scoileanna atá ag for-
bairt atá iontu den chuid is mó. 

Ag seoladh an fheachtais in aghaidh
na n-athruithe seo, in Áras na Comhd-
hála, Comhdháil Náisiúnta na Gaeilge,
Dé Máirt, labhair Uachtarán
Gaelscoileanna Teo, Mícheál Ó Broin,
faoin gcóras atá i bhfeidhm faoi
láthair agus é á chosaint.

“Faoin gcóras reatha tá cur chuige i
bhfeidhm a aithníonn na dúshláin
bhreise atá ag na Gaelscoileanna, atá
beag, trí chóimheas daltaí le múin-
teoir a cheadú atá níos fabhraí ná an
gnáthchóimheas,” a dúirt sé. “D'aithin
an córas reatha na dúshláin bhreise
atá le sárú sna Gaelscoileanna, ar a n-
áirítear cur i bhfeidhm curaclaim iom-
láin trí mheán na Gaeilge, agus
éagothroime sna hacmhainní agus
sna tacaíochtaí atá ar fáil dóibh.
Ceadaíodh an cóimheas mar léiriú ar
an riachtanas a bhaineann le caomh-
nú agus le láidriú an chórais
tumoideachais agus sainmheon na
Gaeilge sna scoileanna a chosaint. Bhí

bunús láidir oideachasúil agus tean-
geolaíochta leis an gcóimheas a bhei-
th níos fabhraí. Tá cinneadh na
Roinne an cóimheas a athrú bunaithe
ar réasúnaíocht airgeadais amháin
seachas réasúnaíocht oideachasúil.”

I láthair ag an ócáid Dé Máirt bhí
Cathaoirleach an Bhoird Bainistíochta
i nGaelscoil Phádraig i mBaile Breac,
Co. Átha Cliath, Hilda de Róiste.  

“De réir an sceidil nua do cheap-
achán múinteoirí ó Mheán Fómhair
2011, caillfimid post amháin agus
bhíomar ag súil go mbeimis i dteideal
múinteoir breise a fhostú i Meán
Fómhair 2011 bunaithe ar na sean-
fhigiúirí,” ar sí. “Tá forbairt agus fás
tagtha ar Ghaelscoil Phádraig in ain-
neoin cuid mhaith deacrachtaí ar nós
easpa aitheantais ar feadh dhá bhli-
ain, easpa airgid agus easpa foirgn-
imh. Táimid i gceantar atá faoi mhíb-
huntáiste agus níl stádas DEIS againn,
cé go bhfuil sé ag na scoileanna eile sa
cheantar. Táimid fós lonnaithe i
suíomh beag sealadach i seomraí
réamhdhéanta, agus anois, tagann
buille uafásach eile! Níl sé seo
cothrom in aon chor. Conas is féidir le
héinne a rá go bhfuil sé inghlactha iar-
raidh ar scoileanna 20 páiste sa bhreis
a thógáil isteach i Meán Fómhair 2011,
in aon bhuille amháin, lena gcuid
múinteoirí a choinneáil? Conas is
féidir leis an Roinn é sin a chosaint? Is
ionsaí é an cinneadh seo ar an
nGaelscolaíocht a bhréagnaíonn ráitis
an Rialtais go bhfuil tábhacht agus

éifeacht ag baint leis na scoileanna
lán-Ghaeilge. Ba chóir don Roinn an
cinneadh seo a aistarraingt
láithreach.”

Athrú radacach, tromchúiseach atá
san athrú seo a fhágfaidh scoileanna
le caillteanas foirne, ranganna móra
agus laghdú iomlán ar eispéireas
éifeachtach foghlama an pháiste. Dar
le Gaelscoileanna Teo, beidh
‘impleachtaí tromchúiseacha’ ag an
athrú ar fhostaíocht múinteoirí.

Is é Caoimhín Ó hEaghra atá ina
Ard-Rúnaí ar Fhoras Pátrúnachta na
Scoileanna Lán-Ghaeilge, agus cháin
seisean freisin cinneadh an rialtais.

“Braitheann ár scoileanna go bhfuil
neamhaird agus ionsaí á dhéanamh
ag an Roinn orthu. Má leantar leis seo
caillfidh múinteoirí poist agus níl
painéal ceadaithe ag an Roinn
Oideachais agus Scileanna do
scoileanna an Fhorais Pátrúnachta
fós, cé gur aontaíodh i bprionsabal leis
an Roinn go gcruthófaí painéal don
Fhoras in 2004.  Má chuirtear é seo in
éineacht leis an easpa cóiríochta atá
ag tromlach de na scoileanna,
ardaítear ceisteanna maidir le
dearcadh na Roinne i dtreo an
Ghaeloideachais. Tá an Foras Pátrú-
nachta tiomanta chun cinntiú nach
ndéantar dochar don oideachas lán-
Ghaeilge agus táimid ag tacú go láidir
leis an bhfeachtas seo,” a dúirt sé.

D’éiligh Mícheál Ó Broin cothrom
na féinne don ghaelscolaíocht agus
‘beart de réir briathair’ ón Rialtas.

"In ainneoin na Straitéise 20 Bliain
don Ghaeilge a d’aithin ról lárnach na
nGaelscoileanna, tá tacaíocht á bhaint
ón earnáil seachas tacaíocht bhreise a
bheith 

tugtha mar ba chóir,” ar sé.
“Ardaíonn an cinneadh seo ceistean-
na arís maidir le dearcadh na Roinne i
dtreo an Ghaeloideachais. Is buille
marfach i ndiaidh buille marfach atá
ag teacht. Ní hamháin go bhfuil na
Gaelscoileanna ag fulaingt go
míchothrom de bharr cúinsí droch-
chóiríochta, agus éagothroime sa
chóras ó thaobh tacaíochta de, ach
anois tá an bonn á bhaint den chóras
trí bhrú breise a chur ar acmhainní
fíor-shrianta. Tá sé scannalach agus
do-ghlactha go bhfuil na scoileanna
lán-Ghaeilge thíos leis arís. Éilím ar an
Aire nua an cinneadh leatromach seo
a aisiompú láithreach agus cothrom
na féinne a thabhairt don Ghaelsco-
laíocht."

Dhá chúrsa Gaeilge de dhíth,
dar leis an gCoimisinéir Teanga
Meadhbh Ní Eadhra

TÁ an Coimisinéir Teanga Seán Ó
Cuirreáin ag moladh go mbeidh
dhá chúrsa Gaeilge éagsúla ann
mar chuid den athbhreithniú rial-
tais a bheidh á dhéanamh ar an
gcuraclam Gaeilge. Deir sé gur
féidir le cúrsa amháin díriú ar
bhunghnéithe den teanga dóibh
siúd nach cainteoirí líofa iad, agus
go mbeadh an dara cúrsa ag díriú
ar litríocht agus ar stair na teanga
mar rogha do chainteoirí dúchais
agus líofa. Dúirt sé an méid seo
agus a thuairisc bhliantúil á seo-
ladh i nGaillimh, tuairisc a
mhaíonn nach féidir ach le 1.5%
den fhoireann riaracháin sa Roinn

Oideachais agus Scileanna seirb-
hís a chur ar fáil trí Ghaeilge. Tá
an Coimisinéir ag fáiltiú roimh
chinneadh an rialtais athbhreith-
niú a dhéanamh ar an gcuraclam
Gaeilge. Tá siad i ndiaidh athrú
intinne a bheith acu agus an
Ghaeilge a fhágáil mar ábhar
éigeantach ach athbhreithniú
iomlán a dhéanamh ar an gcúrsa.
Aontaíonn an Coimisinéir go
bhfuil gá le leasú ar an gcóras
reatha, córas ina dtugtar 1500
uair an chloig teagaisc sa
Ghaeilge do dhaltaí thar 13 bliain
sa bhunscoil agus sa mheánscoil,
agus fós féin fágann an-chuid acu
an scoil gan bhunchumas sa tean-
ga.

Cuid den slua a bhí i láthair i mBÁC Dé Máirt agus an fheachtas 'Cosain an Cóimheas!' á sheoladh.

NODANNA
TRASNA
2 Teideal do mhúinteoir ar scoil (7)
6 Cúl (nó sprioc) (5)
7 Córas taistil a théann ar ráillí iarainn (6)
9 Aer ag pléascadh as an mbéal mar gheal ar ghoile sa bholg

(6)
12 Timpeall (2)
13 Luachmhar agus buí (2)
15 Go ------, go minic agus de réir amchláir (6)
16 Rud a lasann an dorchadas (5)
19 Uair (2)
22 Tarraing amach go fad níos faide (3)
23 Creideamh , grúpa a chreideann in aon fealsúnacht 

amháin (7)
26 Ina luí síos agus i dteagmháil le rud... (2)
27 Tá péire acu agat ar do lámha in aice do mhéaraí (6)
28 Córas taistil a théann tríd chathair Bhaile Átha Cliath (4)
30 Grúpa, drong (5)
31 Bia a bhailíonn iora rua le linn an fhómhair, i gcomhair an  

gheimhridh (3)
32 Ar bharr do mhuiníl (5)
33 Tús, bunús, an gníomh ag an tús (4)

SÍOS
1 Bealach, sráid (6)
3 Gabh páirt i gcluiche (4)
4 Fiafraigh, cur ceist (4)
5 Iarann, cré-umha, stán srl (6)
8 Píosa breis atá scríofa ag an deireadh (7)
9 Scrios, déan damáiste, gortú (4)
10 Bia déanta as bainne is maith le luchóga, deirtear (4)
11 Rialtas tofa nó ceaptha sa Ghaeltacht (6)
14 An --- dhéanach a thugtar do dhuine atá ag fáil bháis (3)
17 Seafóid (6)
18 Nach bhfuil in áit ard (5)
20 Duine mór leat, nó deirtear gurb é an madra an sampla is 

fearr de (4)
21 Blúirín as nuachtán nó leabhar (7)
23 Foilseachán (le huimhir air) de nuachtán nó iris (6)
24 Ionadh (6)
25 Stop oifigiúil a chur le foilseachán nó imeacht (4)
29 Caora óg (3)

Crosfhocal  18.03.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Crosfhocal
11.03.2011
Buaiteoir na Seachtaine seo: 
Máire Uí Fhlatharta
Caladh Thaidhg, An Cheathrú Rua,
Co an Gaillimhe

Indreabhán, Conamara, Co. na Gaillimhe. Tel. +353-91-593307
www.cic.ie

Bíodh Eolas agat ar do Chearta:
Aoischárta Náisiúnta
Ceist: Cad iad na hathruithe ar an Scéim Aoischárta Náisiúnta?
Freagra: 
NÍ mór duit iarratas a
dhéanamh ar do chárta ar líne
anois (níl foirmeacha iarratais
pháipéir ar fáil a thuilleadh i
stáisiúin an Gharda Síochána).
Is cárta é an tAoischárta gur
féidir le daoine os cionn 18 a
úsáid chun a thaispeáint go
bhfuil siad aosta go leor alcól a
cheannach go dleathach. Ní
cárta aitheantais é agus ní
féidir é a úsáid chun críche aon
chuspóir eile seachas cruthú-

nas aoise. 
Chun iarratas a dhéanamh

ar chárta ní mór duit dul chuig
agecard.ie, an fhoirm iarratais
a líonadh amach agus €10 a íoc
(le cárta creidmheasa nó le
dearbhán aoischárta - ar fáil ó
oifigí an phoist). Seolfar foirm
iarratais chugat laistigh de thrí
lá oibre. 

Ansin caithfidh tú dul chuig
do Stáisiún Gardaí áitiúil chun
d'iarratas agus d’fhéiniúlacht a
fhíordheimhniú. Ba chóir duit
an fhoirm iarratais agus na

doiciméid seo a leanas a bhrea-
cadh leat: 

• Do theastas breithe
• Foirm aitheantais

amháin eile (Cárta BNGSI
(Biúró Náisiúnta an Gharda
Síochána um Inimirce), pas nó
ceadúnas tiomána) 

• Grianghraf pas
déanaí

Seolfaidh Stáisiún an Ghar-
da d'fhoirm iarratais agus do
ghrianghraf ar aghaidh chuig
roinn an Aoischárta agus
gheobhaidh tú d’Aoischárta

laistigh de 10 lá oibre. 
Tá tuilleadh eolais le fáil ón

Ionad Faisnéise do Shaorá-
naigh thíos.

Chuir Ionad Faisnéise do
Shaoránaigh ‘Bíodh Eolas agat
ar do Chearta’ le chéile.  Cuire-
ann an tIonad seo seirbhís
shaor in aisce agus faoi rún ar
fáil don phobal. 

Tá faisnéis le fáil freisin ar
líne ag citizensinformation.ie
agus ón tSeirbhís Teileafóin
um Fhaisnéis do Shaoránaigh,
Íosghlao 1890 777 121. 

Níl barúil ag an
Roinn Oideachas cá
mhéad páiste atá
ag foghlaim na
Gaeilge ó thuaidh
Meath uafásach ar staidéar na
Gaeilge le blianta anuas 
Anton Mac Cába

NÍ fios d’Aire Oideachais an Tuaiscirt
an líon daltaí atá ag gabháil don
Ghaeilge ag eochair-chéim a trí ó
thuaidh. Is ionann eochair-chéim a trí
agus na chéad trí bliana ar an mheán-
scoil.

Thug an tAire, Catríona Ruane, an t-
eolas i bhfreagra a thug sí sa Tionól ar
cheist ón gComhalta den Tionól
Reachtach Dominic Ó Brolcháin. “Ní
bhailíonn an Roinn eolas maidir le
réimse na nuatheangacha atá dá dtea-
gasc ag eochair-chéim a trí, ná ag leib-
héal daltaí nó scoile, agus mar sin níl
an t-eolas ar fáil,” ar sise.

Dúirt an Brolchánach gur chuir sé
an cheist mar go raibh imní air faoi
thitim thubaisteach ar líon na ndaltaí
atá ag gabháil don Ghaeilge ag GCSE
(an scrúdú a dhéanann daltaí sa
chúigiú bliain ar an mheánscoil). “Tá
titim thart ar 30% le roinnt blianta,” ar
seisean. 

Aithníonn sé go bhfuil ag éirí go
maith le h-earnáil na Gaelscolaíochta.

“Ach tá dearmad dá dhéanamh ar
mhúineadh na Gaeilge sna scoileanna
Béarla, a thábhachtaí agus atá sé,” arsa
an Brolchánach. “Tá formhór na ndal-
taí sna scoileanna Béarla. Agus tá
earnáil na Gaelscolaíochta i muinín
earnáil an Bhéarla le múinteoirí a
earcú.”

Beart a chuireann imní air ná nach
bhfuil rang Gaeilge ag A-Leibhéal i
gcuid mhór scoileanna go mbíodh cáil
na Gaeilge orthu. I gcuid acu, caithfidh
daltaí rogha a dhéanamh idir Gaeilge
agus Fraincis, ag deireadh na chéad
bhliana.

Dar leis an Dochtúir Eoghan Mac
Éirní ó Ollscoil na Ríona nach fadhb
don Ghaeilge amháin é. Cuireann sé an
locht ar an churaclam. Níl nuatheanga
riachtanach níos mó ag eochair-chéim
a ceathair (i gcás daltaí idir 14 agus 16).
Mar sin, tá laghdú tubaisteach ar an
líon atá ag gabháil don Ghearmáinis
agus don Iodáilis. “Leis, tá an bharúil
ann go bhfuil nuatheangacha deacair,”
ar seisean. “Tá oiread sin ábhar eile ar
fáil.”

Céim nua trí
Ghaeilge á
tairiscint i
mBaile Átha
Cliath
Meadhbh Ní Eadhra

TÁ céim nua tumoideachais trí Ghaeilge,
DT507 BA (Onóracha) sa Ghaeilge don
Saol Proifisiúnta, ar fáil anois in Institiúid
Teicneolaíochta Bhaile Átha Cliath (DIT)
ag tosú Meán Fómhair 2011 le hIontráil
Dhíreach. (Níl seo ar an CAO i mbliana).
Tá an BA úrnua seo á thairiscint ag Scoil
na dTeangacha, Coláiste na nEalaíon
agus na Turasóireachta, Institiúid Teic-
neolaíochta Bhaile Átha Cliath. 

Díreofar ar oiliúint chuimsitheach
theangeolaíoch a chur ar scoláirí i réimse
leathan ábhar a ullmhóidh iad i dtreo
gairmeacha beatha éagsúla a bhaineann
úsáid as an nGaeilge san earnáil phoiblí is
lasmuigh di.

Leagfar béim ar chruinnúsáid
ghníomhach na Gaeilge ar bhonn tait-
neamhach trí mheán an tumoideachais.
Mar aon le staidéar cuimsitheach a
dhéanamh ar an nGaeilge í féin, clúdófar
réimse leathan d’ábhair trí mheán na
Gaeilge ar an gcúrsa, cosúil le hArd-
scileanna Teanga, Staidéar an
Aistriúcháin, Litríocht, Scriptscríbh-
neoireacht, na Gairmeacha Cumarsáide,
Taighde, Scileanna Raidió & Teilifíse,
Bainisteoireacht, Gnó & Riarachán, Mar-
gaíocht, Obair Phobalbhunaithe, Amhrá-
naíocht agus ábhair reatha eile nach iad. 

Chomh maith leis seo, beidh tréimhse
de thaithí oibre san earnáil Ghaeilge
agus/nó sa Ghaeltacht, mar chuid riach-
tanach den chúrsa.   



Réaltaí – stars
Ráfla - rumour
turas domhanda –
world tour
ceolchoirm – concert
leantóirí – fans

Gluais

1. De réir an ráfla a scaoileadh ar an idirlíon, cá
raibh Justin Bieber?
2. Cé mhéad leantóir atá ag Justin Bieber ar
Facebook agus Twitter?

Ceisteanna

www.gaelsceal.ie

1. Cé a thug cúnamh do Bosco chun Ginger Fest a lainseáil? 
2. Cén charthanacht a bailíodh an t-airgead lena haghaidh?
3. Déan cur síos ar obair na carthanachta.

Ceisteanna

Eagraíodh - organised
Carthanacht – charity
Peiriúicí - wigs
A chosaint - to protect
gníomhaíochtaí  
tiomsaithe airgid –
fundraising events

Gluais

Scéalta na 
Réaltaí,  
Cúltaca agus 
Ár Scéal Féin

‘An Fhéile
Rua’

Bhí  ‘Gingerfest’ ar
siúl ar an 12 Márta
in Dax Café i
mBaile Átha Cliath.
Eagraíodh ‘Ginger-

fest’ chun airgead a bhailiú don
charthanacht Unicef. Chuir
Karen Koster agus a páirtnéir
John Mc Guire peiriúicí dearga
orthu féin agus thug siad
cúnamh do Bosco an Gingerfest
a lainseáil. Ní raibh gá ann go
mbeadh gruaig rua ort chun
páirt a ghlacadh mar bhí peir-
iúic le ceannach ar an lá.
Chuaigh an t-airgead a bhailigh
siad ar na peiriúicí chuig an
gcarthanacht UNICEF. D’oscail
an t-ionad ag 4.30 dóibh siúd a
raibh suim acu an cluiche rug-
baí idir Éirinn agus an
Bhreatain Bheag a fheiceáil ag
5.00. Oibríonn an charthanacht
UNICEF chun saol páistí a cho-

saint agus a shábháil trí
ghníomhaíochtaí tiomsaithe
airgid, tacaíocht agus
oideachas.  Tá na milliúin saol
sábháilte ag an charthanacht
ach fós faigheann os cionn naoi
milliún gasúr bás gach bliain ó
chúiseanna is féidir a
sheachaint.

Fiabhras Bieber i
mBaile Átha Cliath

Is é Justin Bieber duine de na
réaltaí déagóra is mó ar domhan.
Bhí sé ina ruaille buaille i measc
déagóirí i mBaile Átha Cliath an
tseachtain seo caite de bharr

ráfla a thosaigh ar an idirlíon.  Dhún
leantóirí de chuid Justin Bieber síos
codanna de shráid Grafton nuair a
scaoileadh le ráfla ar an idirlíon ag rá go
raibh Justin Bieber ag siopadóireacht ar
an tsráid is gnóthaí sa tír!  Rinne  Justin
Bieber ceolchoirm i mBaile Átha Cliath
mar chuid dá thuras domhanda. Dío-

ladh na ticéid don cheolchoirm taobh
istigh de 20 nóiméad.   Bhí na mílte
leantóir i láthair ag an cheolchoirm
oíche Dé Luain agus Dé Máirt seo caite
in airéine an 02. 

Níl Justin Bieber ach 17 mbliana déag
d’aois agus is é an t-amhránaí is óige
chun barr na gcairteacha a bhaint
amach ó Stevie Wonder i 1963. Tá 7 mil-
liún leantóir ag Justin ar Twitter agus os
cionn 21 milliún cara ar Facebook.
Deirtear gur fiú os cionn $100 milliún an
t-ógánach as Ceanada.

Níl Justin Bieber ach 17 mbliaina déag d’aois agus tá
na milliúin leantóir aige ar fud an domhain.  Déan
plé sa rang ar na difríochtaí atá idir saol Justin
Bieber agus saol an ghnáthdhéagóra  na haoise
céanna. An dtaitneodh an cineál seo saoil leat?

Plé sa rang



Scéalta na Réalta

Tá sé cloiste againn anseo i bPopNuacht
gur tháinig na Gardaí i mBaile Átha
Cliath sa tóir ar Usher agus é sa
phríomhchathair le déanaí chun ceol-
choirmeacha a chasadh san O2. An
chúis? Ní hé go raibh tiománaí Usher ag
taisteal thar an teorainn luais, ná ní
raibh Usher i dtrioblóid as troid a thosú i
dteach tábhairne ná tada - síniú an
amhránaithe á lorg ag ceann de na Gar-
daí! Chuir na Gardaí an croí thar an
amhránaí nuair a tharraing siad go
taobh an bhóthair é nuair a bhí sé
amuigh ag baint sult as an gcathair
istoíche an tseachtain seo caite. Bhí ion-
adh an domhain ar Usher nuair a d'iarr
siad síniú uaidh, seachas cufaí a chur
air! An fear bocht…n'fheadar an bhfill-
fidh sé ar Éirinn i ndiaidh a leithéid
d'eachtra?!

Fógraíodh cé a bheidh ag casadh ag
Oxegen na bliana seo le déanaí agus is
iontach an rogha ceoil atá ann! Deimh-
níodh go bhfuil na Foo Fighters, The
Script, Black Eyed Peas agus Bruno
Mars ag dul i mbun ceoil ar na stáitsí
éagsúla den bhféile, chomh maith le
Beady Eye, banna nua Liam Gallagher.
Beidh Coldplay ag teacht chuig an
ráschúrsa i mBaile Phúinse don chéad
uair i mbliana freisin, sna sála orthu
casadh ag Glastonbury ag deireadh mhí
an Mheithimh. Sa bhreis ar Chris Martin
agus Co., beidh Brandon Flowers, The
Strokes, Chase and Status, Imelda May,
Ryan Sheridan, Calvin Harris agus go
leor eile ag seinm ag Oxegen 2011, agus
beidh na ceolchoirmeacha ar fad ar siúl i
gCill Dara thar thréimhse 3 lá, ón 8 go
dtí an 10 Iúil.

Éist leis an bpopnuacht seo agus muid ar
FM i mBaile Átha Cliath 92.1 FM, i gCor-
caigh 106.7 FM agus i nGaillimh 99.1 FM

go dtí an 18 Márta 2011, nó íoschóipeáil an
audio mp3 ag www.rrr.ie/popnuacht-11-

marta-2011

Tá sé cloiste againn
anseo i bPopNuacht
go bhfuil seó Broad-
way U2 i dtrioblóid
arís! Bhí baint ag Bono
agus The Edge leis an
gceoldráma Spider-
Man: Turn Off The
Dark ón chéad lá, agus
is cosúil go bhfuil an
bheirt ar tí cúpla
amhrán nua a chu-
madh don seó chun
cuid de fhadhbanna
an léiriúcháin a
leigheas. Ní hamháin
go bhfuil i bhfad níos
mó airgid caite ar an gceoldráma ná mar a
bhí lucht a léirithe ag tnúth leis ag an tús,
ach is iomaí aisteoir a gortaíodh le linn na
gcleachtaí go dtí seo freisin. Chomh maith
leis sin, toisc gur cuireadh moill as cuimse

leis an seó, tá ar an stiúrthóir Julie Taymor
seasamh siar ón togra anois, ó tá cúraimí
eile uirthi ó lár na míosa seo ar aghaidh.
Osclófar an seó go hoifigiúil ar Broadway ag
tús an tsamhraidh anois…tá súil againn!

B'fhéidir go gcuireann
Blindboy Boatclub agus Mr
Chrome gothaí orthu féin
nach bhféadfadh rud ar
bith iad a shárú, ach is
cosúil go raibh na 'Bandits
bochta breoite ag tús na
míosa seo! Bhí na leaids ó
Luimneach le gigeanna a
chasadh ar fud na tíre chun
poiblíocht a ghiniúint dá n-
amhrán nua, Róisín, ach
bhí orthu formhór na seón-
na a chur ar athló toisc go
rabhadar tinn. Tá dátaí nua
socraithe do na ceol-
choirmeacha áfach agus
beidh na Rubberbandits sa
Pavillion i gCorcaigh ar 25
Márta, i nDolans i Luim-
neach an oíche dar gcionn,
agus i Maximus ar an Aonach i dTiobraid
Árann ar an 01 Aibreán. Tá amhrán úr na
mbuachaillí conspóideacha le cloisteáil i

nGaeilge ar Albam Rí-Rá agus tá físeán ar
leith déanta acu don leagan Gaeilge fiú -
maith sibh leaids!

Hi agus fáilte go PopNuacht na seachtaine
ar Raidió Rí-Rá, liomsa Síne Nic an Ailí!

I gcomhair le Gael Linn agus SOCOS  
An bhfuil suim agat san iriseoireacht? Tá Nuacht na nÓg agus SOCOS ag tabhairt seans duit
MP4 a bhuachan gach mí.  Tá muid ag iarraidh scéalta nuachta ó do cheantar. Is féidir iad a
chur chugainn mar alt nuachta, podchraoladh nó físeán. Piocfaidh muid an chuid is fearr le
foilsiú ar an nuachtán agus le cur ar ár suíomh gréasán gach seachtain. Buafaidh an ceann is
fearr duais gach mí agus beidh na buaiteoirí míosúla san áireamh le haghaidh duais mhór a
bhuachan ag deireadh na scoilbhliana, scoláireacht do cheann de Choláistí Samhraidh Gael
Linn. D’fhéadfá scéal a dhéanamh faoi rud éigin atá ag tarlú i do scoil, i do cheantar, sna

clubanna nó cumainn go háitiúil. B’fhéidir go bhfuil
nuacht shuimiúil agat faoi imeacht nó ócáid atá ar
siúl nó duine a bhfuil rud faoi leith bainte amach, nó
ar siúl acu. Cibé ceann acu é, teastaíonn bhur scéalta
uainn! Ní mór ailt nuachta a bheith idir 200-300 focal
agus físeáin nó podchraoltaí a bheith idir 3-7
nóiméad.

Seol iarratas chuig: caroline.nichualain@gaelsceal.ie 
agus cur ‘Comórtas Nuacht na nÓg ‘ mar cheann teideal air. Is féidir iarratais a chur

sa phost chomh maith chuig:
‘Comórtas Nuacht na nÓg’, Gaelscéal, Baile Ard, An Spidéal, Co, na Gaillimhe.

Comórtas Nuacht na nÓg d’Iriseoirí óga an todhchaí



Cúltaca Tá Nuacht na nÓg le fáil i bhfoirm podchraoladh gur
féidir úsáid ó thaobh cluastuisceana de nó do
dhaoine le riachtanais speisialta. Íoslódáil é ag
www.gaelsceal.ie/oideachas

NÍ mhothóimid an t-am go mbeidh an
Ardteistiméireacht agus an Teastas Sóisear-
ach ar siúl!  Tá Nuacht na nÓg ag tabhairt
deise duitse cleachtadh a dhéanamh ar
chluastuiscint mar ullmhúchán do na scrú-
duithe! Is féidir na cluastuiscintí a chleach-
tadh sa bhaile nó ar scoil. Tá múinteoirí agus
daltaí a bhfuil síntiúis acu le Gaelscéal
insroichte chuig an ábhar.  Mura bhfuil sín-
tiúis agaibh go fóill téigí i dteagmháil le Car-
oline trí ríomhphost ag
caroline.nichualain@gaelsceal.ie nó glaoigh
ar 091 897766. Tá costas íseal ag baint le sín-
tiúis.

An tseachtain seo caite i  Nuacht na nÓg
rinne muid plé ar dhaonlathas. Ciallaíonn
daonlathas go bhfuil an ceart ag gach
saoránach vóta a chaith faoin chaoi a
reáchtáiltear an tír agus cé
a reáchtálann an tír. Is é
daonlathas an cineál
rialach atá in Éirinn ach tá
cineál eile rialach i bhfei-
dhm i dtíortha eile.

Cineál eile rialtais
Monarcacht
Seo nuair a rialaíonn rí

agus banríon nó duine
amháin acu an tír. Bhí an
fhoirm seo coitianta go dtí
gur thóg daonlathas a háit.
Faoi láthair tá 44 náisiún sa
domhan ina bhfuil rí agus
banríon ina gceannas ar an
tír. Tá monarcacht
absalóideach i bhfeidhm i
mBrúiné, in Óman, i
gCatar, san Araib Shádach,
sa tSuasalainn agus i
gCathair na Vatacáine. 

Uathlathas
Seo corás rialtais ina

mbíonn an chumhacht ag
duine amháin. Ceapann an
duine sin iad féin mar
cheannaire ar an rialtas.
Tharla uathlathas sna 1930idí agus 1940idí
sa Ghearmáin. Cheap Adolf Hitler é féin
mar cheannaire ar an stát. D’fhulaing na
daoine de bharr nach raibh aon chearta
acu. 

Ainrialtacht
Seo nuair nach mbíonn aon fhoirm rial-

tais sa tír. Ní bhíonn aon dlíthe ann. Sa
domhan nua-aimseartha níl aon sochaí

ainrialach i bhfeidhm.

Deachtóireacht Mhíleata
Tá cineálacha difriúla

deachtóireachta ann. Nuair
is deachtóireacht mhíleata
an cineál rialtais atá i dtír
ciallaíonn sé go bhfuil an
chumhacht sa tír ar fad ag
an arm. Ní bhíonn
toghcháin sa tír. Tá
deachtóireacht mhíleata i
bhfeidhm sa Chóiré
Thuaidh, i bhFidsí, sa
Nigéir, san Éigipt agus i
Maenmar. De ghnáth, déan-
tar ceart na ndaoine a shárú
i dtíortha ina mbíonn
deachtóireacht mhíleata i
bhfeidhm. 

Dialathas
Seo nuair a ritear stáit de

réir treorach agus creidimh
nó dlíthe. Feidhmíonn an
Araib Shádach mar
dhialathas faoi Rí Abdullah.
Ciallaíonn sé seo go bhfuil a
chuid dlíthe ar fad bunaithe
ar dhlíthe Ioslamacha. Is é

an Córán a fheidhmíonn mar a bunreacht. 

Féach ar Nuacht na nÓg an tseachtain
seo chugainn le haghaidh eolais ar
struchtúr dhaonlathas na hÉireann.

Éist go maith sa Rang!
Tá sé tábhachtach go n-éis-

teann tú go maith sa rang. Tá
an chuid is mó d’ábhar a
chuireann múinteoirí i láthair
sa rang déanta ó bhéal. Is rud
amháin é an múinteoir a
chloisteáil ach is rud eile é éis-
teacht leis an múinteoir. Chun
éisteacht leis an múinteoir
caithfidh tú aird a thabhairt,
smaoineamh a dhéanamh
faoin ábhar a bhfuil tú ag éis-
teacht leis agus próiséail
meabhrach a dhéanamh ar
céard a éisteann tú leis. Seo
roinnt nod chun cabhrú leat
éisteacht go maith sa rang :

• Déan an cinneadh
éisteacht sa rang.  Bí cinnte go
bhfuil réamhobair an ranga
déanta agat. Déan
smaoineamh arís tar éis an
ranga faoi céard a pléadh sa
rang. 

• Éist le fáth.
Sainaithin céard atá súil agat a
fhoghlaim sa rang. Éist le haghaidh na
rudaí a atá súil agat a fhoghlaim ón múin-
teoir le linn an ranga.

• Éist le hintinn oscailte. Tá sé go
maith ceisteanna a chur chomh fada agus
a fhanfadh tú oscailte do phointí daoine
eile chomh maith le do phointí féin. 

• Tabhar aird ar an méid atá á rá
ag an múinteoir. Cabhraíonn sé aird a
choinneáil má shuíonn tú chun tosaigh sa
rang nó i lár an ranga. Freisin tá sé go
maith teagmháil súile a choinneáil le do
mhúinteoir. 

• Bí í d’éisteoir gníomhach. Tá tú
in ann smaoineamh níos sciobtha ná mar
atá an múinteoir in ann labhairt. Bain
buntáiste as sin trí léirmheas a dhéanamh
ar an méid atá ráite agus réamh-mheas a
dhéanamh ar céard é an chéad rud eile a
déarfaidh an múinteoir.

Ag tógáil nótaí sa rang
Tá sé tábhachtach mar ullmhúchán do

scrúduithe na hArdteistiméireachta agus
an Teastais Shóisearaigh go mbeadh
nótaí maithe agat.  Tá an t-eolas a chuire-
ann múinteoirí ar fáil tábhachtach. Tá sé
tábhachtach go mbeadh an cumas agat
nótaí maithe a thógáil síos ón múinteoir.
Deirtear go bhfuil próiséas trí chéim ag
baint le  bheith ag tógáil nótaí. Deirtear go
bhfuil rudaí éagsúla le déanamh roimh
an rang, i rith an ranga agus i ndiaidh an
ranga.

Roimh an rang
Breathnaigh siar ar do chuid nótaí ón

rang deiridh. Tabharfaidh siad cúnamh
duit cuimhneamh ar céard a clúdaíodh
agus tú a fháil réitithe chun an t-eolas
nua a thabharfaidh an múinteoir duit a
thuiscint. 

Ag tógáil nótaí i  rith an ranga
Coinnigh aird ar an méid atá á rá ag do

mhúinteoir sa rang. Éist le haghaidh
ráiteas a thabharfaidh le fios go bhfuil an
t-ábhar atá siad ag rá tábhachtach. Sam-
plaí de ráitis ná, “Is é an pointe is táb-
hachtaí ná ...” agus “Cuimhnigh go ...”
Tóg síos na nótaí ar fad a chuirtear ar an
gclár dubh. 

Tar éis an ranga
Ba cheart do chuid nótaí a scríobh

amach arís tar éis an ranga. Ba cheart
focail a bhí giorraithe sa rang a scríobh
amach i bhfocail iomlána agus abairtí
gearra a aistriú ina n-abairtí níos faide.
Bain úsáid as téacsleabhar agus foinsí eile
chun ábhar sa bhreis a chur le nótaí
ranga. 

Plé sa Rang
Tá bealaí difriúla ag daoine difriúla

chun staidéar a dhéanamh. Roinn na
noda úsáideacha a bhíonn agat agus tú ag
staidéar le do chairde sa rang m.sh. má
fhaigheann tú úsáideach é líne a chur faoi
fhocal tábhachtach.

Féach ar Nuacht na nÓg an tseachtain
seo chugainn le haghaidh nod maidir le
scileanna cuimhne. 

Cluastuiscintí Gaeilge ag
www.gaelsceal.ie/oideachas

OSSP Cineálacha
difriúla rialtais

Monarcacht – Monarchy
monarcacht absalóideach –
absolute monarchy
Uathlathas – Autocracy
Ainrialtacht – Anarchy
Deachtóireacht mhíleata –
Military dictatorship
Dialathas – Theocracy

Gluais

OSPS Scileanna
Staidéir

Bígí ag breathnú ar Ros na Rún na
seachtaine seo chugainn chun na
ceisteanna seo leanas a fhreagairt:
Dé Máirt i Ros na Rún níl rudaí ag feabhsú do Chóilín! 
Cén mothúchán a léiríonn Tadhg nuair a fhaigheann sé
amach faoi chúlra Frances? 
Cén mothúchán a léiríonn David faoi dhul amach ag póit-
seáil arís? 
Tagann Katy ar cuairt chuig Cóilín, cén chaoi a moth-
aíonn sé nuair a imíonn sí? 
Déardaoin, Cá bhfuil Tadhg?
Gan Tadhg thart, cén bealach atá rudaí ag dul do Frances? 
Téann Caitríona agus Breandán siar ar bhóithre na
smaointe, cén mothúcháin a léiríonn Caitríona faoi Bhre-
andán?
Tugann Katy buille do Chóilín! Céard a bhíonn le rá ag
John Joe agus Séamus faoi seo?

Seo a leanas eolas
cabhrach do dhaltaí a
bheidh ag freastal ar
an dráma “ An Triail” 

Is dúshlán mór é 'An Triail' a chur
chun stáitse, mar gheall ar an stíl
ina bhfuil sé cumtha.  Mar a pléadh
an tseachtain seo caite, bhí tion-
char mór ag an drámadóir cáiliúil,
Bertolt Brecht, ar an scríbhneoir,
Mairéad Ní Ghráda.  Tá go leor rad-
harc agus carachtar sa dráma agus
téann an ghníomhaíocht ó
shuíomh amháin go suíomh difriúil
eile an t-am ar fad.  Dá bhrí sin,
d'athraigh an stiúrthóir atá ag obair
le Fíbín, Brendan Murray, ord
reatha na radharc agus ghearr sé

amach an radharc faoistine go
hiomlán.  Shíl sé nach raibh sé
riachtanach agus moillíonn sé an
ghníomhaíocht sa dráma.  Chomh
maith leis sin, ghearr sé amach cuid
den script i radhairc éagsúla eile,
aon rud nach bhfuil ag gluaiseacht
an scéil go díreach.

Toisc go bhfuil an méid sin
carachtar sa Triail, agus nach bhfuil
ach ceathrar aisteoirí sa chliar,
déanann gach aisteoir ceithre nó
cúig ról, seachas Aoife Bheilbigh,
atá ag plé leis an
bpríomhcharachtar, Máire.
Úsáideann Fíbín puipéid chomh
maith chun na mioncharachtair a
léirmhíniú. 

Tugann sé seo éagsúlacht shuim-
iúil don léiriúchán agus de bhrí go
bhfuil an scéal chomh trom agus
brónach, glacann na haisteoirí gach
deis sa dráma chun greann a bhaint
amach as.  Oibríonn Fíbín sa stíl
Commedia del'Arte, le maisc agus
gluaiseachtaí greannmhara, chun
faoiseamh a thabhairt don lucht
féachana ón bpríomhscéal sa
dráma, atá fíorthrom agus casta.

Le linn aon chleachtaidh drá-
maíochta, is é cuid den phost a
bhíonn ag aon stiúrthóir ná cin-
neadh mar seo a dhéanamh, in
éineacht leis na haisteoirí. Bheadh
sé róchostasach aisteoirí a thab-
hairt isteach i ngach ról i ndráma
mar seo. D’infheistigh Fíbín i
scáileán speisialta a tháinig ó
Albain chun puipéadóireacht
scátha a chur i bhfeidhm le linn 'An
Triail' chomh maith.  

Tugann sé gné phictiúrlainne
don léiriúchán, atá difriúil agus
siamsúil.  Is í Máire an t-aon
charachtar amháin a léirmhínítear i
stíl aisteoireachta nádúrtha, agus í
ag bualadh le carachtair steiréitipi-
ciúla. Mar gheall air sin, is amh-
laidh go bhfuil an íomhá go hiom-
lán cosúil le brionglóid uafásach. 

Tá meascán d'íomhánna ildisci-
plíneacha sa seó, agus is cinnte go
mbainfidh lucht féachana óg an-
taitneamh as. Bígí ag faire amach
do na hathruithe atá déanta ag
Fíbín don script bhunúsach, chun
iad a phlé sa rang.  Ba chóir go
mbeadh sé an-chabhrach sa rang!

“An Triail”

Muintir Mhúscraí ag tnúth le bua domhanda
do Big Bang Casey v El Chacal
Seán Ó Loingsigh

BEIDH suim ar leith ag
muintir Mhúscraí i dtroid
Chraobh For-
choileachmheáchain an
Domhain idir Willie ‘Big

Bang’ Casey agus an Cúbach Guiller-
mo ‘El Chacal’ Rigondeaux oíche
amárach (Dé Sathairn) toisc go bhfuil
an tionscnóir dornálaíochta Don Ó
Laoire ón Muileann i mBaile Bhúirne
mar bhainisteoir ag an ndornálaí ón
gCnoc Theas i Luimneach.

Do throid ‘Cathasach an Chlabhta’
go proifisiúnta ar dtúis sa chéad oíche
dornálaíochta a reachtáil Dolphil Pro-
motions san INEC i gCill Airne i mí
Dheireadh Fómhair 2008.

Bhunaigh an tábhairneoir Don Ó
Laoire agus a chara - an t-iardhornálaí
Oilimpeach Philip Sutcliffe ó Bhaile
Átha Cliath - an comhlacht
dornálaíochta proifisiúnta Dolphil
Promotions trí bliana ó shin.

Tá an Cathasach ag ullmhú don
dtroid mhór ó thús na bliana faoi
stiúir a phríomh-thraenálaí Sutcliffe a
thraenálann dornálaithe Dolphil in
ionad de chuid Chlub Dornálaíochta
Chromghlinn i mBaile Átha Cliath.

“Tá muinín againn go ndéanfaidh
sé an beart,” a dúirt Don Ó Laoire le
Gaelscéal. Bhí sé ag tuar anuraidh go
mbeadh Willie Casey mar churadh
domhanda, fiú sular bhuaigh sé troid
Chraobh Forchoileachmheáchain na
hEorpa in aghaidh Paul Hyland san
Airéana Spóirt in Ollscoil Luimnigh i
mí na Samhna seo caite.

“Is dornálaí do chraobhchomórtas
é,” a mhínigh Don, “nuair a théann sé
isteach sa chró dornálaíochta bíonn
sé i ‘zón’ difriúil, i slí nach bhfuil
feicithe agam cheana in aon dornálaí
eile, agus é chomh dírithe ar an
dtroid.”

Beidh na tréithe seo go léir ag teast-
áil ón gCathasach, 29, in aghaidh
Guillermo Rigondeaux atá faoi bhain-
istíocht an tionsnóra dornálaíochta
Gary Hyde as Corcaigh.

Bhuaigh El Chacal, 30, boinn óir do
Chúba sa rannóg
choileachmheáchain ag na cluichí
Oilimpeacha in 2000 agus in 2004,
agus bhí beagnach 400 troid
amaitéarach buaite aige sular thug sé
faoin ndornálaíocht phroifisiúnta in
2009, uair a theith sé den dara huair
as Cúba.

Tá chuile throid phroifisiúnta
bauite ag an mbeirt – seacht gcinn ag
Rigondeaux agus 11 bua ag an
gCathasach. Tá lucht dornálaíochta
ag tnúth go mór leis an dtroid in
Ionad Comhdhála an Citywest i
mBaile Átha Cliath ós rud é gur
dornálaithe ciotógacha (southpaws)
iad beirt.

Bhuaigh ‘Rigo’ an Chraobh For-
choileachmheáchain Dhomhanda
shealadach in Texas Mheirceá i mí na
Samhna anuraidh in aghaidh Ricardo
Cordoba, an dornálaí as Panama go
raibh an bua craoibhe domhanda ag
Bernard Dunne air i mBaile Átha
Cliath ar lá mór spóirt cothrom an
deireadh seachtaine seo dhá bhliain ó
shin, nuair a bhuaigh foireann rugbaí
na hÉireann in aghaidh na Breataine
Bige chun Craobh na Sé Náisiún a

bhaint.
Beidh muintir na hÉireann ag súil

le bua don bhfoireann rugbaí in
aghaidh Shasana amárach sula dtab-
harfaidh an Cathasach aghaidh ar El
Chacal. Beidh an dá ócáid mhór
spóirt á gcraoladh beo ar RTÉ ós rud é
gur éirigh le Don Ó Laoire agus a
chomhleacaithe an margadh a
dhéanamh leis an gcraoltóir náisiún-
ta, iarrachtaí a bhí ar bun acu ó mhí na
Nollag seo caite. 

Nuair a bunaíodh an comhlacht
Dolphil in 2008 bhí sé mar aidhm ag
Don Ó Laoire agus Philip Sutcliffe go
mbeadh a ndornálaithe ag troid le
haghaidh craobhacha Eorpacha agus
domhanda faoi cheann trí bliana.
Beidh deis acu an dá sprioc a bhaint
amach in aon oíche amháin ós rud é
go mbeidh a ndornálaí Anthony
Fitzgerald ó Bhaile Átha Cliath ag
troid chomh maith le haghaidh
Chraobh Mheánmheáchain na hEor-
pa in aghaidh Affif Belghecham ón
bhFrainc. Beidh bandornálaí Dolphil,
Christina McMahon ó Charraig
Mhachaire Rois, ag troid in aghaidh
Julia Cvetchova ón Laitvia, agus tá an
curadh domhanda trí huaire Katie
Taylor curtha leis an gclár troda
chomh maith in Citywest mar a
nglacfaidh sí páirt i mbabhta tais-
peántais.

Beidh bus le lucht dornálaíochta
áitiúil ag taisteal ón Muileannn i
mBaile Bhúirne chun a bheith i
láthair don oíche mhór troda. Seo an
dara huair le seachtain anuas iad a
bheith ag tabhairt aghaidh ar Bhaile

Átha Cliath. 
Is traenálaí é Don Ó Laoire le Club

Dornálaíochta Mhaigh Chromtha,
cumann a bhunaigh sé féin agus a
chomhleacaí ón mbaile sin, John
Desmond, sa bhliain 2000. 

Bhuaigh triúr dornálaí óg ó Chlub
Mhaigh Chromtha boinn ag Craobh-
chomórtas Náisiúnta Dornálaíochta
na nÓg a reachtáladh sa Staid
Náisiúnta an deireadh seachtaine seo
caite – an cúpla 14 bliain d’aois
Christina agus Micheál Ó Deasúna ó
Chúil a’ Bhuacaigh ag baint dhá
bhonn óir sa rannóg faoi 14, agus Noel
Murphy ó Mhaigh Chromtha ag
buachaint boinn airgid sa rannóg faoi
16. 

Is daltaí iad Micheál agus Christina
i gColáiste Ghobnatan i mBaile
Bhúirne agus ba é seo an dara babhta
dóibh boinn óir a bhuachaint sa
chraobhchomórtas náisiúnta ó bhí an
bua acu sa rannóg faoi 13 anuraidh. 

Chloígh Christina an dornálaí
aitheanta Saoirse Delargy ó Chumann
Dornálaíochta Bhaile an Róba i
gcomórtas na gcailíní agus bhí an bua
ag a leathchúpla dearthár Micheál ar
Lawrence McDonagh ó Chumann
Naoimh Ailbhe na Gaillimhe,
dornálaí go raibh fear óg Mhúscraí
cloíte aige ag an gcraobhchomórtas
céanna dhá bhliain ó shin. 

Beidh muinín ar leith ag an gcúpla
Christina agus Micheál agus iad ag
taisteal ar an mbus amárach, agus a n-
athair Criostóir Ó Deasúna ag iompar
lucht dornálaíochta Mhúscraí go
Baile Átha Cliath.

Ná hÉireannaigh chun tosaigh
Tuairisc ó Cheltenham le Manús Ó Conghaile

Is é an tráth sin den bhliain arís é.
Tá mé féin agus triúr cairde ar
an mbealach go Cheltenham
don fhéile mhór rásaíochta. Ag
8rn maidin Dé Luain tá muid i

gcalaphort Bhaile Átha Cliath, réidh
le dul ar bord loinge. Ta muid i Holy-
head ag 11am agus tar éis turas gluais-
teáin trí huaire an chloig go leith síos
an motorbhealach sroicheann muid
Cheltenham. 

Baile beag alainn sna Cotswolds é
Cheltenham ach nuair a thagann an
tseachtain seo chuile bhliain tagann
meadú ollmhór ar dhaonra na
háite.Tráthnóna Dé Luain shiúil mé
amach go dtí an cúrsa a bheadh thart
ar dhá mhíle go leith ón teach lóistín
a raibh mé ag fanacht ann. Bhí go leor
de chapaill na hÉireann le feiceáil
ann. Hurricane Fly, capall leis an
traenálaí Willie Mullins, Réalt  Dubh
ag Noel Meade, Rare Bob ag Dessie
Hughes, Duinguib, Thousand Stars,
Quevega, Garde Champetre agus go
leor eile. Chuala mé an mhaidin sin

nach raibh Binocular, a bhuaigh an
Champion Hurdle anuraidh, le rith sa
rása agus tar éis labhairt le cuid
d’fhoireann Willie bhí sé le feiceáil go
raibh an-mhisneach acu . Bhí an mis-
neach céanna acu i So Young, capall
dá gcuid a bheadh ag rith Dé
Céadaoin.

Tháinig maidin Dé Máirt. Bhí an
aimsir go hálainn. Ní raibh aon
fhuacht ann, ná scamaill sa spéir. Bhí
triúr as contae Chorcaí ag fanacht sa
lóistín. Meas tú ar cheart uisce a chur
ar an gcúrsa? An mbeadh an talamh
ceart do Hurricane Fly sa Champion
Hurdle? Baineann na ceisteanna seo
ar fad leis an sásamh agus an chraic a
bhíonn ag muintir na hÉireann sna
hóstáin, sna tithe lóistín agus sna
tithe tábhairne le linn fhéile Chel-
tenham.

Thosaigh an fhéile leis an Supreme
Novices Hurdle agus bhí an bua ag
Ruby Walsh agus Al Ferof ag 10/1.
Chlis go dona ar Medermit san Arkle
do Shasana agus chríochnaigh Réalt

Dubh sa tríú háit d’Éirinn. Bhí ceist na
talún dá plé arís agus ní sa stair é.
Bhuaigh Bensalem rása a trí, an sean-
William Hill mar a thugtar air. Faoi
cheann fiche noiméad bheadh an
Champion Hurdle dá rith. An Cham-
pion Hurdle is fearr ó aimsir Istabraq.
Ag teacht chuig an léim dheiridh ní
raibh ach dhá chapall a raibh seans
acu, Peddlers Cross agus Hurricane
Fly. Is ag Hurricane a bhí an luas
breise chun an bua a bhreith d’Éirinn
den chéad uair ó bhua Sublimity in
2007. Bhí bratach na hÉireann le
feiceáil den chéad uair. Bhuaigh Siz-
ing Australia an rás trastíre agus bhí
Garde Champetre sa dara háit agus A
New Story  sa tríú háit. Bhuaigh
Quevega an David Nicholson agus
Ruby sa marcaíocht. Tar éis an chéad
lae bhí trí bhuaiteoir ag Éirinn. 

Maidin Dé Céadaoin tá ceo san aer
agus tá se an-fhuar. Dé reir lucht na
haimsire tá feabhas le teacht ar an lá .
Níl morán misnigh ag fir Chorcaí i gca-
paill na hÉireann ag am bricfeasta,

b’fhéidir So Young ach sin an méid
agus b'fhéidir sé  cinn faoi dheireadh
na seachtaine. Níor scaip an ceo agus
bhí lá fuar amach romhainn. Thosaigh
an lá leis an National Hunt Chase (4
mhíle). Chicago Grey (5/1) a bhuaigh,
capall Éireanach agus an chéad
bhuaiteoir ag Gordon Elliott i Chel-
tenham. Chlis ar rogha na coitianti-
achta So Young (2/1) ach bhuaigh
capall Michael O'Leary agus an trae-
nalaí Mouse Morris ag 7/1. Bhuaigh
Boston’s  Angel (16/1) rása a trí do Jes-
sica Harrington agus níor cheap go
leor do muintir na go mbuafadh Siz-
ing Europe (10/1) an capall a bhua an
Arkle anuraidh, ach bhua igh sé.Bhí ag
éirí go hiontach leis na hÉireannaigh
agus bhí tuilleadh le teacht. Carlito
Brigante (16/1) - O'Leary agus Gordon
Elliott an dara buaiteoir acu siúd .
What A Charm (9/1), capall a bhí ag
John Oxx cúpla bliain ó shin agus atá
ag Arthur Moore anois. D'éirigh le
muintir Shasana an rása deiridh a
bhuachan le Cheltenian (14/1). 

Tá dhá la le teacht fós ach ag an
bpointe seo tá naoi mbuaiteoir as cei-
thre rása dhéag ag Éirinn. Amárach Lá
Fhéile Pádraig agus lá speisialta é i
gcónaí i Cheltenham don Éireannach
agus bíonn go leor ceilúrtha ar an
gcúrsa agus sa mbaile tar éis do na
rásaí a bheith thart.

Tá ceithre rása dhéag eile fágtha. Tá
seans ag Noble Prince, capall Paul
Nolan, Sivota Willie Mullins, Mourad
sa World Hurdle agus Fiveforthree. Dé
hAoine: Unaccompanied (Dermot
Weld) sa Triumph Hurdle, Dirad sa
County Hurdle. On the Fringe (Enda
Bolger) sna Foxhunters agus, sa rása
deireanach, Peak Raider do Tommy
Carberry. Ba cheart go mbeadh an bua
ag Barrafundle, Poquelin, Junior,
Samwinner agus Anquetta do
Shasana. Ansin beidh an fhéile thart
arís ar feadh bliana eile agus maidin
Dé Sathairn fágfaidh mé féin agus mo
chomrádaithe Cheltenham agus tab-
harfaidh ár n-aghaidh ar an M6, Holy-
head agus abhaile.

Willie 'Big Bang' Casey .
(Pic: Diarmuid Greene /
SPORTSFILE)

Faic le Cailleadh ag Foireann
Rugbaí Ban na hÉireann
Gráinne McElwain

TÁ a fhios ag gach duine go bhfuil Éire
ag imirt in aghaidh Shasana i
gComórtas na Sé Náisiún ag an
deireadh seachtaine ach níl an
phoiblíocht chéanna faighte ag mná
na hÉireann agus iad ag imirt i
gcluiche tábhachtach in aghaidh
Shasana i gComórtas na Sé Náisiún do
na mná. Is ar bharr an tábla atá Sasana
agus ar thóir an chomórtais seo a
bhaint don séú huair as a chéile.
Beidh jab deacair mar sin ag na hÉire-
annaigh.

“Beidh sé deacair mar is foireann
den scoth iad Sasana” a deir Nóra Sta-
pleton as Dún na nGall agus a imríonn
mar leathchúlaí amuigh ar fhoireann
na hÉireann. “Is iad rogha na n-údár
iad chun an cluiche seo a bhuachan go
háirithe mar gur bhuail siad muid go
héasca i gCraobh an Domhain anu-
raidh ach tá feabhas tagtha orainn ó
shin agus tá muid ag súil go mór leis”.

Níl Nóra ach ag imirt rugbaí ach le
cúpla bliain anuas ach ní cheapfá é sin
agus an dul chun cinn atá déanta le
tamall aici. “ Ba é Comórtas na Sé
Náisiún anuraidh mo chéad uair ag
imirt le foireann na hÉireann. Nuair a
bhog mé go Baile Átha Cliath thart fá
dhá bhliain ó shin, thosaigh mé ag
imirt Tag Rugby agus dúradh liom dul
i mbun traenála le club rugbaí.
Chuaigh mé ag traenáil le Old
Belvedere agus thaitin sé go mór liom.
Ina dhiaidh sin, fuair mé triail le Cúige
Laighean agus ba é cóitseálaí na hÉire-
ann anois Philip Doyle a bhí mar chóit-
seálaí i gCúige Laighean ag an am.

Thug sé misneach dom agus chuir sé
comhairle mhaith orm. Tar éis míosa
thapaigh mé mo dheis agus thosaigh
mé ag imirt le foireann na hÉireann.”

“Ba mhór an chéim suas é ó bheith

ag imirt le do chlub agus don Chúige.
Tá i bhfad níos mó béime ar thaicticí,
gluaiseachtaí agus tá ardú mór ar an
leibhéal scile atá i gceist” a deir Nóra.

Is imreoir CLG mór le rá í Nóra

chomh maith a imríonn peil Ghaelach
le Dún na nGall agus a bhuaigh Craobh
Idirmheánach na hÉireann anuraidh
leis an fhoireann. “D’imir mé in 2008
agus níor mhothaigh mé go raibh an t-
ocras ceart sa champa ag an am. 

Thosaigh mé ag imirt rugbaí agus ní
raibh mé in ann an dá spórt a imirt ag
an am céanna agus shocraigh mé
fanacht le foireann rugbaí na hÉireann
agus muid ag glacadh páirte i gCraobh
an Domhain anuraidh i Sasana. Nuair
a bhí an comórtas sin thart, fuair mé
scairteanna ón bhainistíocht ag iar-
raidh orm dul ar ais ag traenáil agus
chun tacaíocht a thabhairt do na
cailíní roimh an chluiche mór i bPáirc
an Chrócaigh.”

“Bhí mé neirbhíseach ag dul ann
mar bhí sé chomh fada sin ó bhí mé ag
imirt, bhí faitíos orm nach mbeadh mé
in ann an liathróid a chiceáil ach tar éis
cúpla seisiún traenála bhí mé ar dóigh
agus bhain mé an-sult as. Bhí
dearcadh i bhfad níos fearr ag na
cailíní agus bhí an-ocras orthu. Bhí sé
dochreidte nuair a bhuaigh muid
Craobh na hÉireann agus ní dhéan-
faidh mé dearmad air sin go deo.”

Is Oifigeach Forbartha CLG í Nóra
leis an chlub Naomh Eoin / Baile an
tSaoir i ndeisceart Bhaile Átha Cliath
cé go n-imríonn sí a cuid peile leis na
Fianna i dtuaisceart na cathrach. “Is
aoibhinn liom a bheith ag obair le
Naomh Eoin / Baile an tSaoir ach ní
bheidh mé in ann Na Fianna a fhágáil.
Bíonn go leor íobairtí ann nuair a
bhíonn tú i mbun spóirt agus bíonn tú
ag traenáil gach deireadh seachtaine.
Bíonn sé deacair gan a bheith sáite go

hiomlán ann ach táim ag foghlaim an
bealach is fearr chun an obair agus an
imirt a chothromú”.

Go dtí seo i gComórtas na Sé
Náisiún, tá dhá chluiche buaite ag mná
na hÉireann in aghaidh na hIodáile
(26-5) agus in aghaidh na hAlban (22-
5) ach chaill siad cluichí in aghaidh na
Fraince (12-14) agus in aghaidh na
Breataine Bige (14-15).

“Tá go leor athruithe ar an fhoire-
ann ó d’imir muid i gCraobh an
Domhain anuraidh. Tá seachtar nua
tar éis teacht isteach ar an phainéal
agus beirt nua sa líne lánchúil. Bhí mé
féin ag imirt sa lár ach táim mar
leathchúlaí amuigh anois. Nuair a tho-
saigh an comórtas, ní raibh a fhios
againn cén chuma a bheadh orainn
ach d’imir muid go maith sa chéad
chluiche in aghaidh na hIodáile.”

“ In aghaidh na Fraince, rinne mé
féin botúin agus mé ag iarraidh an
cluiche a stiúradh ach d’fhoghlaim mé
go leor. In aghaidh na hAlban, cé gur
bhuaigh muid an cluiche níor imir
muid go maith. Ceann de na fadhban-
na atá anois againn ná go n-imríonn
muid go maith sa chéad chúig
bhomaite ach ansin titeann muid siar
san imirt sa chuid eile den leath. 

Níl a fhios agam cad chuige sin,
b’fhéidir gur easpa taithí nó muiníne
atá ann ar an lá mór ach caithfidh
muid a bheith cúramach anocht, díriú
isteach ar an síneadh amach agus gan
an iomarca ciceanna éirice a thabhairt
uainn. É sin ráite is féidir linn Sasana a
bhualadh, seo an cluiche deireanach
sa chomórtas agus is féidir le haon rud
tarlú.”

Súil ar an Rugbaí 
Dé hAoine, Cúige
Chonnacht v Aironi,
Sportsgrounds @
19.35i.n., Beo ar TG4 
Gráinne McElwain

CÉ go bhfuil na foirne idirnáisiún-
ta ag imirt an deireadh seachtaine
seo i gComórtas na Sé Náisiún, tá
cluiche amháin socraithe don
oíche anocht idir Cúige Chonnacht
agus Aironi sa tSraith Magners.
Seo cluiche ó bhabhta 10 den
tSraith a bhí in ainm is a bheith ar
siúl roimh an Nollaig ach mar
gheall ar an sneachta agus
drochaimsir, cuireadh ar ceal é. 

Fuair Cúige Chonnacht an lámh
in uachtar ar Treviso an tseachtain
seo caite 31-25 ach chaill siad an
deis pointe bónais a aimsiú. Bhí

Cúige Chonnacht 18-0 chun cinn
tar éis 23 bomaite ach lig siad do
Treviso teacht ar ais sa chluiche.
Luaigh Eric Elwood cheana nach
mbíonn na himreoirí sách dírithe
ar an chluiche ar feadh ochtó
bomaite i gcónaí agus is beag nár
íoc siad go daor as arís. 

Drochscéal eile do Chúige Chon-
nacht ná go mbeidh imreoir eile ag
fágáil ag deireadh an tséasúir. Ní
bheidh uimhir a hocht Michael
McComish leo mar go bhfuil sé ag
dul ar ais go Cúige Uladh. D’imir sé
mar imreoir forbartha ó thuaidh
nuair a bhí sé níos óige agus is léir
go bhfuil sé ag iarraidh dul ar ais
ansin. 

Ach dea-scéal dóibh ná go mbei-
dh TJ Anderson ag teacht ó Ulaidh
go Cúige Chonnacht an séasúr seo
chugainn agus shínigh an frapa
Brett Wilkinson conradh dhá bhli-
ain eile chun fanacht le Connachta

go 2013. Tá na trí chluiche dheire-
anacha buaite ag Cúige Chonnacht
sa bhaile agus iad san ochtú háit ar
chlár na bpointí.  Má leanann siad
orthu mar atá, críochnóidh siad
níos airde ar an tábla ná mar atá
déanta acu riamh cheana.

Ní féidir le Aironi a bheith
chomh deimhneach céanna agus
iad ar íochtar an tábla faoi láthair.
Níl ach pointe amháin faighte acu
taobh amuigh den Iodáil, sa
chluiche in aghaidh Chúige
Laighean an mhí seo caite nuair a
chaill siad 16-21. Chaill siad in
aghaidh Uladh an deireadh seach-
taine seo caite (23-10).

Níl na foirne seo tar éis bualadh
lena chéile riamh ach seo deis ion-
tach do Eric Elwood agus a fhoire-
ann na pointí a aimsiú sa bhaile
agus b’fhéidir pointe bónais a
thabhairt leo.

Bua: Cúige Chonnacht

Seans go mbeidh Ian
Humphreys in easnamh
do Chúige Uladh (Pic:
Oliver McVeigh /
SPORTSFILE)

Nora Stapleton, Imreoir le foireann na hÉireann. (PIC: DANIELE RESINI / SPORTSFILE)

“Is rí-mhór an trua nach n-aithneoidh
aos óg na tíre na laochra seo a thuilleadh
muna ndéanann an CLCG rud éigin faoi”

John Allen

An deireadh seachtaine seo
táimid millte ó thaobh
rogha spórt beo ar na
bealaí éagsúla teilifíse.
Dar ndóigh beimid braon

(agus b’fhéidir briste) de Cheltenham
roimh dheireadh na seachtaine. Sa
rugbaí casann Éire agus Sasana le
chéile ar an Satharn san Aviva agus an
sean-namhaid ag críochnú mar
sheaimpíní má bhuann siad. Sin
dúshlán don fhoireann bhaile. 

Tá sraith iomlán cluichí sa Premier-
ship ar siúl agus mórán suime iontu
anseo in Éirinn. Sea tá togha agus
rogha an spóirt le fáil againn ar an
mbosca beag sa chúinne a dhéanann
cinema dár seomra suite.

Ní rófhada uainn an t-am a mbíodh
an sráidbhaile bailithe timpeall  raidió
amháin chun éisteacht le guth
aitheanta Mhichíl Uí Eithir agus é ag
tarraingt na bpictiúr dúinn do
chraobh éigin peile nó iomána.
Eisean a chruthaigh na híomhánna
des na laochra cosúil le Christy Ring,
Mick Mackey, Nicky Rackard, John
Joe O’Reilly, Seán Ó Néill agus Mick
O’Connell. Eisean a rinne cur síos ar
na cúil agus ar an aicsean fíochmhar
timpeall na cearnóige bige i ré a bhí
gan mórán cártaí buí ná dearga. Sea
chruthaigh guth Uí Eithir ár laochra
dúinn .

Ansin ag tosach na seascaidí
tháinig teilifís chuig ár dtír naofa agus
in éineacht leis tháinig laochra nua na
spórt éagsúil os ár gcomhair amach .
Is maith is cuimhin liom bheith taobh
amuigh de shiopa Mhic Gearailt ar
shráid an Chapaill Bhuí i gCorcaigh ag
féachaint ar chluichí sacair nó rugbaí
ar an ngléas iontach nua-aimseartha
seo . Ansin, le cabhair na háise nua
seo, bhí súilaithne agam ar Mhike
Gibson agus Tommy Kiernan ó
fhoireann rugbaí na hÉireann.
Chonaic me Johnny Giles agus Nobby
Stiles beo ar an scáileán a bhí suite
taobh istigh d’fhuinneog an tsiopa
sin.

I láthair na huaire is féidir linn
teacht ar spórt ós na ceithre hairde.
Mar a deirtear as Béarla “tá spórt le
fáil fiche a ceathair seacht.” Tá súi-
laithne againn anois ar imreoirí sacair
ón Eoraip, ó Mheiriceá Theas agus ón
Afraic. Tá fhios againn cad a itheann
Wayne Rooney don bhricfeasta agus
cén sort cairr atá aige. Tá fhios againn
cad a chaitheann a bhean don leaba .
Is beag duine sa tír nár úsáid ainm

Roy Keane fiche uair sa ló nuair a bhí
an t-aighneas ar siúl aige le Mick
McCarthy cúpla bliain ó shin. Fiú
amháin bhí ainm a mhadra Triggs
againn. Agus is dócha go raibh súi-
laithne ag na diansaineolaithe sacair
ar an ainmhí bocht (deirtear go raibh
ar an mhadra bocht spéaclaí gréine
agus caipín cispheile a chaitheamh
nuair a bhí sé ag dul amach lena
chomrádaithe). Labhraíonn aos óg na
tíre faoina “bhfoireann Premiership”.

Feicimid bainisteoirí fhoirne sacair
Shasana beagnach gach lá na seach-
taine agus iad ag gearán faoi rud
éigin.

Tá súilaithne againn go léir ar
Ronan O’Gara , Brian O’Driscoll, Paul
O’Connell agus Donnacha
O’Callaghan . Feicimid go rí-mhinic
iad ar an teilifís, ar na páipéir agus ar
fhógraí éagsúla.

Is beag duine nach bhfuil súi-
laithne aige ar Dherval O’Rourke, ar

Bhernard Dunne nó ar Phádraig Har-
rington.

Ach an aithneofá Noel Connors,
Kevin Moran, Johnny McCaffrey, Sea-
mus Hickey, David Collins nó Patrick
Horgan? Ní dóigh liom é.

Bhíos istigh in Ostán an Anner i
nDúrlas Éile an tráthnóna Sathairn a
chaill De La Salle Phort Láirge an
cluiche iontach a bhí acu le Droichead
an Chláirín . Stop bus fhoireann na
Déise taobh amuigh agus shiúil na

himreoirí go léir isteach . Bhíos tar éis
bheith ag obair le TG4 ag an gcluiche
ach mo náire níor aithníos aon
imreoir taobh amuigh de John Mul-
lane. Agus bhí náire orm . D’aithníos
Mullane mar bhíodh sé ag imirt gan
chlogad go dtí gur cuireadh iachall ar
na himreoirí go léir na clogaid a
chaitheamh an t-am ar fad ar an
bpáirc .

Is rí-mhór an trua nach n-aith-
neoidh aos óg na tíre na laochra seo a
thuilleadh muna ndéanann an CLCG
rud éigin faoi. Caithfidh siad plean
éigin a chumadh chun aghaidheanna
na n-imreoirí iontacha iomána a chur
os comhair an phobail agus go
háirithe os comhair aos óg na tíre.

Caithfear i bhfad níos mó
fógraíocht iomána a dhéanamh
roimh chluichí. Anois is arís bíonn

cártaí beaga nó ‘stickers’ á ndíol sna
siopaí le pictiúir na n-imreoirí sacair
thar lear orthu . Cén fáth nach
bhféadfadh CLCG agus comhlacht
gnó éigin teacht le chéile chun an rud
céanna a dhéanamh le pictiúir na n-
imreoirí CLCG orthu agus duaiseanna
a sholáthar nuair a bhíonn leabhar lán
des na pictiúir chéanna .

N’fheadar an mbeadh na hiomá-
naithe sásta siúl sna paráidí roimh na
cluichí móra gan na clogaid orthu?

An bhféadfadh na páipéir áitiúla
agus náisiúnta grianghrafanna beaga
d’fhoireann amháin idirchontae a
thaispeáint gach seachtain sa séasúr
craoibhe?

Go ginearálta táimid braon d’fhó-
graíocht ach tá géarghá le haghaid-
heanna iománaithe na tíre a bheith os
ár gcomhair i bhfad níos mó sna
blianta amach romhainn.

Beir Bua.

Tá súilaithne againn go léir
ar Ronan O’Gara , Brian
O’Driscoll, Paul O’Connell
agus Donnacha
O’Callaghan . Feicimid go
rí-mhinic iad ar an teilifís,
ar na páipéir agus ar fhó-
graí éagsúla. Is beag duine
nach bhfuil súilaithne aige
ar Dherval O’Rourke, ar
Bhernard Dunne nó ar
Phádraig Harrington. Ach
an aithneofá Noel Con-
nors, Kevin Moran, Johnny
McCaffrey, Seamus Hick-
ey, David Collins nó
Patrick Horgan? Ní dóigh
liom é.

Noel Connors, Port Láirge. (PIC: BRENDAN MORAN / SPORTSFILE)

An-seans ann go dtosnóidh
Paul Galvin ar an Domhnach 
Sraith Peile Allianz - Babhta a Cúig

Gráinne McElwain

Imreofar babhta a cúig den
tSraith Peile Allianz an
deireadh seachtaine seo agus
mar nach mbeidh ach dhá
bhabhta fágtha i ndiaidh an

deiridh seachtaine seo, tá imní ag
teacht ar go leor bainisteoirí i roinn
a haon agus a dó.

Tá Baile Átha Cliath amuigh
chun tosaigh ar bharr an tábla i
roinn a haon le ceithre chluiche as
ceithre cinn buaite acu. Fuair siad
an lámh in uachtar ar
Mhuineachán ag an deireadh
seachtaine le cúilín amháin ach ba
chóir go mbeadh an cluiche agus
na pointí buaite ag Muineachán i
gCluain Eois. Tá dhá chluiche
chóngaracha caillte ag
Muineachán in aghaidh Ard
Mhacha agus Bhaile Átha Cliath le
cúilín amháin. Chaill Muineachán
in aghaidh Sheaimpíní na hÉireann
i gCorcaigh (1-12 in aghaidh 1-15)
agus fuair siad an lámh in uachtar
ar Ghaillimh sa bhaile ar an chéad
lá den chomórtas. Is sa dara háit ó
íochtar an tábla ar dhá phointe atá
siad agus níl pointe ar bith ag Gail-
limh atá ar íochtar an tábla. Ní
bheadh tú ró-mhuiníneach astu
ach an oiread ar an Domhnach
nuair a chasfaidh siad le Corcaigh.
Mar sin, tá an chuma ar an scéal go
mbeidh Gaillimh ag imirt i roinn a
dó an bhliain seo chugainn. Ach cé
a bheidh leo?

Seo babhta tábhachtach dóibh
siúd atá ag iarraidh díchailiú go
roinn a dó a sheachaint. Tá Ard
Mhacha agus Ciarraí ar ceithre
phointe an taobh agus cibé foire-
ann a bhuann an cluiche eatarthu
ar an Domhnach, ba chóir go
mbeadh siad slán i roinn a haon.
Bhí bua maith ag Ard Mhacha in
aghaidh Mhaigh Eo an deireadh
seachtaine seo caite agus bhí Char-
lie Vernon thar barr i lár na páirce.
Beidh siad láidir sa bhaile arís an
deireadh seachtaine seo.  Fuair
Ciarraí an lámh in uachtar ar Ghail-
limh agus dúradh i rith na seach-
taine go bhfuil an-seans  ann go
dtosnóidh Paul Galvin ar an Domh-
nach in aghaidh Ard Mhacha. 

I dtús na bliana, ceapadh go
mbeadh Gaillimh agus
Muineachán ag imirt i roinn a dó an
bhliain seo chugainn ach dá n-éire-
odh le Muineachán in aghaidh an
Dúin san oíche amárach, bheadh

seans níos fearr acu fanacht thuas.
Sa chluiche eile i roinn a haon,
beidh Baile Átha Cliath agus Maigh
Eo ag imirt in aghaidh a chéile. Ba
chóir go mbeadh an bua ag Baile
Átha Cliath agus leathshúil acu ar
Chluiche Ceannais na Sraithe a
shroichint den chéad uair ó 1999.

I roinn a dó, tá rudaí spéisiúil go
maith. Tar éis ceithre chluiche, tá
Laois, Dún na nGall agus Doire ar
shé phointe le Cill Dara agus Tír
Eoghain taobh thiar díobh ar chúig
agus ceithre phointe an taobh. Níl
ach pointe amháin faighte ag
Sligeach agus iad ar íochtar an
tábla ach má bhuann siad in
aghaidh Aontroma ar an Domh-
nach, tiocfaidh siad ar ais sa
chomhaireamh arís. Is ar dhá
phointe an taobh atá an Mhí agus
Aontroim agus caithfidh an Mhí ar
a laghad cluiche amháin a
bhuachan as na trí cinn atá fágtha
acu, chun a bheith slán don bhliain
seo chugainn. Cuirfidh Cill Dara
dianscrúdú orthu an deireadh
seachtaine seo agus ansin beidh
siad ag imirt in aghaidh Dhoire
agus Thír Eoghain atá ag lorg ardú

céime. Bhí bua maith ag Cill Dara in
aghaidh Laoise (1-13 in aghaidh 1-
11) an tseachtain seo caite agus
cuirfidh siad fáilte ar ais roimh
Johnny Doyle agus Éamon
Callaghan don chluiche seo. 

Sna cluichí eile a sheasann
amach i roinn a dó, ba chóir go
mbeadh an-chluiche idir Doire
agus Dún na nGall. Cé gur cuireadh
Eoin Bradley den pháirc in aghaidh
Shligigh an deireadh seachtaine
seo caite, thaispeáin Doire go leor
carachtair chun an cluiche a
bhaint. 

Bhí Paddy Bradley thar barr agus
é ag aimsiú seacht gcúilín. Bhí
Michael Murphy ina laoch do Dhún
na nGall in aghaidh na Mí nuair a
d’aimsigh sé sé chúilín, ceithre
cinn ón imirt. Cibé foireann a
bhuafaidh an ceann sin, is cois-
céim mhór a bheidh ann i dtreo
ardú céime. Beidh Laois sa bhaile
in aghaidh Thír Eoghain agus más
féidir le Tír Eoghain an lámh in
uachtar a fháil, beidh siad san
iomaíocht don ardú céime. Go leor
le socrú mar sin an deireadh seach-
taine seo. 

Bhí bua maith ag Ard
Mhacha in aghaidh
Mhaigh Eo an deireadh
seachtaine seo caite agus
bhí Charlie Vernon thar
barr i lár na páirce.  

Paul Galvin ar ais le Ciarraí? (Pic: Ray McManus / SPORTSFILE)

Charlie Vernon, Ard Mhacha. (Pic: David Maher / SPORTSFILE)

Troid Fós le Feiceáil in Éirinn
Comórtas na Sé Náisiún, Éire v Sasana, Staid Aviva, Dé Sathairn @ 17.00

Gráinne McElwain

Níl foireann rugbaí na
hÉireann sásta. Ón tús,
bhí siad ag iarraidh i
bhfad níos mó as an
séasúr seo ná mar atá

faighte acu agus tá níos mó brú orthu
anois dá bharr. Ní amháin gurb é seo
an cluiche deireanach den chomórtas
agus an cluiche deireanach sa bhaile
ach seo an cluiche deireanach táb-
hachtach a bheas acu sula dtosóidh
Craobh Rugbaí an Domhain i mí
Mheán Fómhair. 

Tagann Sasana anseo ag iarraidh an
Grand Slam a bhuachan don chéad
uair ó 2003.  Tar éis an chomórtais sin
in 2003 chuaigh Sasana ar aghaidh
chun Craobh an Domhain a
chrochadh leo. Is breá leis na meáin i
Sasana a bheith ag caint air sin ach níl
Martin Johnson ná a chuid imreoirí ag
déanamh mórán machnaimh air go
fóill. Cuimhnigh gur tháinig siad go
hÉirinn in 2001 agus bhí an chaint
uile faoin Grand Slam ach bhuaigh
Éire. Mar sin, beidh Johnson cúra-
mach faoin gcluiche amárach mar
tuigeann sé cad is féidir leis na hÉire-
annaigh a dhéanamh, go háirithe in
aghaidh na Breataine. 

In 2003, tháinig Sasana anseo agus
bhuail siad Éire go héasca (42-6) ach
idir an dá linn, is iad na hÉireannaigh
a chríochnaigh chun cinn sna cluichí
ar fad eatarthu ó shin. Níor imir
Sasana go maith in aghaidh na hAl-
ban an Domhnach seo caite.  Cé gur
bhuaigh siad an cluiche (22-16) tá a
fhios acu nach bhfaighidh siad an
spás nó an liathróid chomh tapa
céanna in aghaidh fhoireann na
hÉireann amárach agus a fuair siad in
aghaidh na hAlban. 

Ghortaigh captaen na foirne Mike
Tindall a rúitín sa chluiche sin agus tá
dabht mór faoi don chluiche
amárach. Muna mbeidh sé ar fáil, is é
uimhir a hocht, Nick Easter, a bheidh
mar chaptaen.

Tá brú ar Éirinn toradh maith a
fháil, ní amháin don mhuinín sa
champa ach chun an bhunchloch
cheart a leagan faoi struchtúr agus
modh imeartha na foirne agus iad ag
réiteach do Chorn an Domhain.
Cáineadh Declan Kidney ag tús an
chomórtais mar nach raibh sé ag
déanamh athruithe ar an fhoireann
agus anois, tá an chuma ar an scéal go

bhfuil sé ag déanamh athruithe go
róthapa sna cluichí. An tseachtain seo
caite, tógadh Ronan O’Gara den
pháirc deich nóiméad isteach sa dara
leath in aghaidh na Breataine Bige
agus cé nach raibh an cluiche is fearr
imeartha aige go dtí sin, ní raibh sé
chomh dona sin. 

B’fhéidir go raibh Declan Kidney ag
súil go mbeadh an tionchar céanna ag
Jonathan Sexton ag teacht isteach sa
chluiche agus a bhí ag Ronan O’Gara
roimhe ach níor tharla sé mar sin.

Thóg sé píosa ar Sexton socrú ach
tháinig feabhas air de réir mar a bhí
an cluiche ar siúl.

B’uafásach an cinneadh a rinne an
réiteoir agus fear na taobhlíne sa
chluiche in aghaidh na Breataine Bige
nuair a ceadaíodh úd Mike Phillips,
scór a d’athraigh an cluiche. Níor
cheart go mbronnfaí an t-úd mar nár
úsáideadh an liathróid a chiceáil
Jonathan Sexton amach cúpla
nóiméad roimhe sin don síneadh
amach. Is daoine daonna iad na réi-

teoirí agus déanann siad botúin ach
beidh an IRFU leathmhilliún euro as
póca dá bharr, is mór an peaca é. Go
tobann, bhí an Bhreatain Bheag lán le
muinín agus a mhalairt a bhí le
feiceáil ar fhoireann na hÉireann.
Níor amharc Luke Fitzgerald compor-
dach sa chluiche agus ní iondúil go
ndéanann sé an méid ciceála is a
rinne sé. Seans go bhfuil easpa
muiníne air faoi láthair ach beidh an
easpa muiníne sin deich n-uaire níos
measa muna n-imreoidh sé in

aghaidh Shasana. 
Tá sé as seacht gcluiche buaite ag

Éirinn in aghaidh Shasana i gComór-
tas na Sé Náisiún le blianta beaga
anuas agus is cuma cén spórt ina
mbíonn na hÉireannaigh ag imirt in
aghaidh Shasana, ardaíonn siad iad
féin don dúshlán. 

Ní dóigh liom go mbeidh mórán
eatarthu ach táim ag súil gur féidir le
foireann na hÉireann an lá a
chrochadh leo agus iad ag imirt sa
bhaile. Go n-éirí an t-ádh leo.

Troid fós le Feiceáil in Éirinn. (PIC: BRENDAN MORAN / SPORTSFILE)


